
NATIONAL ASSEMBLY OF 
SEYCHELLES 

 
Tuesday 15 th June, 2021 

 
The Assembly met at 9am 

 
National Anthem 

 
Moment of Reflection 

 
Mr Deputy Speaker in the 

Chair 
 

 
 
MR DEPUTY SPEAKER 
 Bonzour tou Manm Onorab.  E 
byenveni pou nou sesyon ozordi 
Mardi 15 Zen.  E pou nou 
konmanse avan ki nou ava pas 
lo Prezantasyon bann Papye, 
nou konnen poudir ozordi 
Speaker Roger Mancienne i pa 
prezan avek nou akoz in ariv en 
lensidan dan son fanmir kot in 
perdi son manman. 
 E alor ki nou konmans 
nou sesyon, mon ti ava envit 
Clerk Lasanble e le de Leaders 
pou dir en pti mo lo pou 
Speaker Mancienne.  Donk nou 
ava komans avek Clerk 
Lasanble lo non lapar 
Sekretarya pou dir en pti mo 
silvouple.  Mersi. 
 
MADAM CLERK 

Mersi Mr Speaker.  Lo lapar 
Sekretarya mon ti ava mon nou 
avek lafanmir Mr Speaker.  
Pandan sa moman difisil.  E 
nou pe priye ki i ava find peace 
and comfort dan larestan son 
bann fanmir. E memwar osi son 
manman pandan sa moman 
difisil. 

 E nou pe fer li konnen 
poudir ki nou avek li.  E nou pe 
mazin li e nou pe priy pou li 
pandan sa moman li avek son 
fanmir.  E nou swete ki zot ava 
kapab pas sa bann moman 
difisil, sirtou pou dan sa 
lasemenn zot ava pas li byen 
ansanm dan lape e dan 
lanmour Bondye.  Mersi Mr 
Speaker.   
 
MR DEPUTY SPEAKER 
Mersi Madanm Clerk.  Leader of 
Government Business. 
 
HON BERNARD GEORGES 
Mersi Mr Speaker.  Bonzour Mr 
Speaker.  Bonzour tou bann 
koleg Manm e tou dimoun ki a 
lekout.  Mr Speaker mon zwenn 
avek Onorab Clerk bomaten 
pou dir en mo spesyal pou nou 
Speaker ki pa pou avek nou 
ozordi.  E kekfwa ankor sa 
semenn pandan ki pe prepar 
pou li dir son dernyen orevwar 
a son manman. 
 Nou konnen ki Speaker ti 
tre pre avek son manman e 

donk in sa pert i doubleman 
difisil pou li.   

Lo lapar nou Caucus dan 
sa Lasanble, mon ti a kontan 
reasir Speaker ek lezot manm 
son fanmir ki zot dan nou panse 
e ki dan nou lapriyer e ki nou 
pou tenir zot dan nou leker, 
pandan sa detrwa zour ki pe 
swiv e ziska ki zot in retabli apre 
zot pert. 
 Speaker i en dimoun 
eksepsyonnelman zis e 
eksepsyonnelman kalm.  E nou 
konnen ki anba tou sa laparans 
ekstern, i en imen ki’n ganny 
touse par sa pert.  E perdi en 
manman i en keksoz ki a 
nenport ki moman i dir pou 
overcome.   
 E alor mon ti a kontan 
reasir li ki pandan letan i pou 
bezwen nou sipor nou pou la a 
son kote pou siport li e avek 
Manm son fanmir.  Mersi Mr 
Speaker pou sa lokazyon ki 
ou’n donn nou bomaten.   
 
MR DEPUTY SPEAKER 
Mersi LGB.  Mon ava pas laparol 
avek Leader Lopozisyon.   
 
HON SEBASTIEN PILLAY 
Mersi Mr Speaker.  Bonzour e 
bonzour tou koleg Onorab e 
bonzour tou dimoun ki a 
lekout.  Mon le zwenn avek 
Leader Zafer Gouvernman ek 
lapar Lasanble Nasyonal pou 

eksprim mon senser senpati 
avek Speaker Roger Mancienne.  
Perdi ou manman i pa zanmen 
en keksoz fasil.   
 Mon’n pas ladan i en 
moman tre difisil tre douloure e 
tre tris.  Me mon konnen bann 
bon souvenir i ava ed lafanmir 
pou sirmont sa sityasyon.  E 
pou zot kapab overcome e mazin 
bann bon moman ki zot in pase, 
malgre la ki zot dan en moman 
detres.   

Mon osi profit lokazyon Mr 
Speaker pou osi dir en dernyen 
a dye e zanmi pros nou Caucus 
e ki bokou dimoun ti konn li Mr 
Conrad Johnson ki osi in kit 
nou, resaman.  Nou gard son 
fanmir dan nou panse e nou 
mazin li. 

 E lo en not personnel Mr 
Speaker mon oule osi eksprim 
mon senpati anver ansyen 
Manm Lasanble enn nou koleg 
enn mon ansyen koleg Dr David 
Payet ki’n osi perdi son papa 
pandan sa semenn ki’n pase. 

 E mon konnen ki ler nou 
tou nou konn bann dimoun 
Sesel i ptipti, ki’n perdi en pros 
nou tou nou annan en profon 
senpati.   
 E nou eksprim profon 
regre ki zot in perdi en pros e ki 
zot dan en moman zot pe pas 
dan en moman difisil.  E mon 
swet tou le 3 e mon swet 
Speaker Mancienne tou le 

meyer pandan sa moman ki pe 
handle sityasyon e parey 
larestan fanmir Mr Conrad 
Johnson e fanmir e Dr Payet.  
Mersi Mr Speaker.   
 
MR DEPUTY SPEAKER 
Mersi Onorab Pillay.  Donk mon 
ava remersi le 3 entervenan pou 
zot mesaz senpati.  E mon osi lo 
mon non personnel e ankor enn 
fwa lo non tou Manm Lasanble 
Nasyonal, mon prezant mon 
senser senpati pou Speaker 
Mancienne.  E swet li tou de 
bon e reasir li nou sipor dan sa 
moman douloure ki  li avek son 
fanmir pe pas atraver.   
 Donk prezan nou ava pas 
lo Prezantasyon Papye.  
Madanm Clerk. 
 
MADAM CLERK 
Mersi Mr Speaker.  S.I. 39 of 
2021 Birds Eggs (Collection) 
(Amendment) 2021.  Mersi Mr 
Speaker.  
 
MR DEPUTY SPEAKER 
Mersi Madam Clerk.  E nou 
prosen item lo Order Paper 
ozordi se Private Notice Question 
ki’n table par Dirizan 
Lopozisyon.  Donk nou ava 
demande ki bann zofisye avek 
Minis Finans i zwenn nou 
silvouple.   
 Antretan ki nou pe antann 
bann zofisye pou zwenn nou, 

mon le zis atir latansyon bann 
Manm ki ozordi lo nou Order 
Paper nou annan en total 12 
kestyon, avek bann Mosyon ki 
pou swiv. 
  Donk ankor enn fwa mon 
pou demann zot legzizans pou 
être kourt dan zot kestyon presi 
nou evite fer bann statement 
avan.  E nou pou osi demann 
panel pou presi dan zot 
larepons koumsa alor ki nou 
ava kapab termin nou sesyon 
kestyon dan dele letan ki nou’n 
prevwar pou sa lazournen.   
 Nou a swet Minis pou 
Finans, Planifikasyon 
Ekonomik avek Komers Mr 
Naadir Hassan byenveni parmi 
nou bomaten.  E bann zofisye 
pe a konpanny Minis Hassan i 
annan Sekreter Deta Mr Patrick 
Payet, i annan Comptroller 
General Ms Irene Croisee e osi 
Depite Sef Egzekitiv Lazans 
Swen Lasante sa i Mrs Kathleen 
Cecile.  Donk mon ava envit 
Leader Lopozisyon pou prezant 
son PNQ.   
 
HON SEBASTIEN PILLAY 
Mersi Mr Speaker.  Mr Speaker 
sa PNQ ti lo Order Paper pou 
semenn pase nou’n mentenir li 
lo Order Paper.  Minis Fon 
COVID ti ganny kree avek bi pou 
siport zefor Gouvernman pou 
enplimant Progranm Nasyonal 
lo vaksinasyon kont COVID-19 e 

pou ede dan zefor pou anpes sa 
viris propaze dan nou pei.  Eski 
Minis pou Finans i kapab 
eksplik nou Lasanble, ki bann 
depans ki’n ganny fer anba sa 
fon ziska ozordi e ki balans ki 
reste dan sa fon? 

Lekel bann donater ki’n 
kontribye dan sa fon e kan  ki 
eski Gouvernman pou donn 
Lepep Seselwa detay lo ki fason 
sa fon pe ganny zere, enkli 
mezir pou asir latransparans e 
rann kont anba sa fon?  

Ki prosedir ki ganny servi 
pou verifye bann donasyon e 
aprouv bann depans ki ganny 
fer anba sa fon?  Mersi Mr 
Speaker.   
 
MR DEPUTY SPEAKER 
Mersi Onorab Pillay.  Minister. 
 
MINISTER NAADIR HASSAN 
Mr Speaker, Onorab Leader 
Lopozisyon, Onorab Leader 
Zafer Gouvernman, bann 
Manm Onorab Lasanble 
Nasyonal tou dimoun ki pe 
ekoute, bonzour. 
 Mr Speaker, en total 
R58.97milyon in ganny 
depanse anba sa fon ziska le 28 
Me, 2021.  E en balans R19.74 
milyon i reste anba sa fon.   
 Bann pli gro depans ki’n 
ganny depanse i comme 
swivan ;   
 

 52.34 milyon pou aste 
bann consumables parey 
extraction machine kits, e 
consumables for COVID-19 test, 
isolation gown e face mask. 
 R2.8milyon bann depans 
pou bann isolation centres.   
 Mr Speaker mon osi fer 
resorti ki laplipar depans pou 
bann isolation centres e depans 
administratif ki en total R11.7 
milyon ziska le 01 Zen, 2021 pe 
ganny fer anba contingency.   
 R2.5 milyon pou pey bann 
ex-URS ki pe travay ek Health 
Care Agency. 
 R465mil 661 pou pey 
bann retired nurse dan prive 
pou asiste HCA.   
 R812mil 941 pou bann 
lezot depans parey laptop pou 
contact tracing e training. 
 Mr Speaker Minis Finans 
pou sirkil sa lalis depans kot 
Lasanble Nasyonal ozordi.   
 Lo dezyenm kestyon, ziska 
le 31 Me, 2021 in annan en 
total R78.71milyon ki’n ganny 
kolekte dan sa fon. 
 Mr Speaker parey mon’n 
mansyonnen, mon pou anvoy 
detay tou bann depans ki’n 
ganny fer dan sa fon kot 
Lasanble Nasyonal, ki tou 
Manm i ava okouran ki kalite 
depans ki pe ganny fer dan sa 
fon.   
 Dan son Terms and 
Reference, Fon COVID-19 pou 

ganny odite par Oditer Zeneral, 
e son rapor odit pou ganny fer 
piblik.   
 Mon pou osi fer Lasanble 
Nasyonal ganny en kopi Terms 
and Reference Fon COVID-19.   
 An plis ki sa nou pou 
pibliy sa bann depans apre revi 
mid-year 2021 e premye 

piblikasyon pou fer avan le 15 
Zilyet, 2021.  E sa pou pran an 
kont tou bann depans ziska le 
30 Zen 2021.   
 Lo ou trwazyenm kestyon 
ki prosedir ki’n ganny servi pou 
re verifye bann donasyon e 
aprouv bann depans ki ganny 
fer anba sa fon?   
 Mr Speaker premyerman 
tou prosedir prokiman Lalwa 
Sesel ki pe ganny servi.  
Sepandan si en donor i oule ki 
nou servi en lot metod i bezwen 
dir nou.   
 Tou bann depans i ganny 
verifye kot Lazans Swen 
Lasante e bann dokiman i 
ganny anvoye kot Minister 
Finans pou peye.   
 Mr Speaker bann 
donasyon i kapab fer direk dan 
sa kont, ouswa en cheque i 

ganny anvoye kot Minister 
Finans e apre Minister Finans i 
depozit sa cheque kot Labank 
Santral.   
 Alors tou bann due 
diligence i ganny fer par bann 
Labank Komersyal ouswa 

Labank Santral, parey Lalwa 
apropriye i demande.  Vi ki 
larzan i ganny kolekte par 
cheque ouswa transfer par 
labank.  Mersi Mr Speaker.   
 
MR DEPUTY SPEAKER 
Mersi Minister. Onorab Pillay 
supplementary?   
 
HON SEBASTIEN PILLAY 
Meri Mr Speaker.  Mr Speaker 
le 29 Avril, 2021 lo website 
State House balans ki ti ganny 
donnen dan sa kont ti R78 
milyon 258 mil 764.  Savedir ti 
annan en pti pe plis ki R78 
milyon dan sa fon.    
 Minis in dir nou ti annan 
R78 milyon 710 mil.  Eski Minis 
i kapab dir nou si alors depi le 
29 Avril ziska la Zen, in annan 
zis - i kapab konfirmen in 
annan zis en pti pe mwens ki 
R500mil ki’n ganny donnen 
adisyonnelman dan sa fon? 
Premyerman?  Sa i mon premye 
kestyon. 
 Akoz baze lo lenformasyon 
ki ti annan lo sa website, sete ki 
en kantite dimoun ti pe 
kontribye dan sa fon.   
 So si ou kapab provide nou 
osi avek lalis sa bann donater ti 
ava nou ti ava kontan gannyen.   
 Dezyenmman Mr Speaker,  
ler Minis i dir nou bann larzan i 
antre dan kont, eski tou larzan 
pe pas atraver Labank Santral 

oubyen prosedir Minister 
Finans?  Oubyen eski zot pe pas 
dan okenn lezot pei apard ki 
Sesel an relasyon avek bann 
donasyon ki nou pe gannyen 
anba sa fon?   
 E dernyerman Minis ou’n 
nonm plizyer depans ki’n ganny 
fer anba sa fon.  Me selman ou 
pa’n dir nou ki prosedir ki pe 
ganny servi, pou verifye bann 
depans oubyen administre sa 
fon.   
 So eski Minis ou kapab dir 
nou, lekel bann dimoun ki i 
annan sinyatir lo sa Fon 
COVID? Lekel ki annan drwa 
sinyen pou bann depans?  E 
lekel ki fer lotorizasyon, e lekel 
ki verifye bann depans ki’n 
ganny fer anba sa Fon COVID?  
Mersi Mr Speaker.   
 
MR DEPUTY SPEAKER 
Mersi Onorab Pillay.  Minister. 
 
MINISTER NAADIR HASSAN 
Mersi Mr Speaker.  Mersi 
Onorab pou ou kestyon.  Lo 
kote from Avril to Zen, wi i 
annan en sonm apepre 500mil 
ki’n ganny donated.  Me 
mazorite donasyon ti ganny fer 
avan sa peryod.  So sa premye 
kestyon.   
 Lo kote lalis bann dimoun 
ki’n fer donasyon, bokou 
dimoun ki’n fer donasyon i fer li 
lo en baz anonim an 

konfidansyalite, e mon krwar 
zot apresye ki zot remain bann 
anonymous donors.   
 E ou konnen Onorab 
kekfwa pa tou dimoun ki ler i 
fer donasyon i le piblisite.  Mon 
konnen i annan kekfwa parey 
ler i fer donasyon parey pou 
goute, i kontan sa piblisite pou 
li ganny political mileage, me i 
annan ki pa i fer li avek son 
leker ok? 
 So sa i akoz sa lalis pa pe 
ganny pibliye akoz sa bann 
dimoun i le reste anonim.   
 Lo ou trwazyenm kestyon 
lo transfer, transfer i bezwen 
ganny fer lo sa kont through 
Labank Santral.  So i annan 
transfer ki originate 
domestically e i annan transfer 
ki ganny ki originate 
internationally.   
 Me tousala i bezwen ganny 
clear dan kont kot Labank 
Santral.  E sa i prosedir ki 
ganny swiv.  E si i en cheque sa 
i ganny depoze ek Labank 
Santral pou clear. 
 Lo kote prosedir pou 
aprouv bann depans, i annan 
en Terms of Reference ki diriz 
sa.  E ki mannyer i marse, se ki 
sa depans i originate kot Health 
Care Agency.  E zot through zot 

ladministrasyon ki Deputy CEO 
i kapab eksplike zot, zot aprouv 
sa depans, e sa depans i ganny 
anvoye kot sa peyman request i 

ganny anvoye kot Minister 
Finans, e kot Minister Finans i 
annan 5 dimoun ki kapab 
aprouv sa peyman.  Sa i 
Sekreter Deta, Sekreter 
Prensipal, Comptroller General, 
Deputy Comptroller General e 

Direkter Public Budget 
Management.   
 Sa i sa 5 dimoun ki kapab 
fer aprouv bann depans dan sa 
kont.  Me bann request sa i sorti 

kot management HCA ki Deputy 
CEO i kapab eksplike ki 
mannyer i marse.  Mersi.   
 
MR DEPUTY SPEAKER 
Ok mersi Minis.  So an akor 

avek Standing Orders zot ava 
eskiz mon pa’n ganny letan 
presize egzakteman ki Order, 
selman nou pou permet Deputy 
CEO reponn sa enn kestyon zis 
pou asir klarite lo la.   
 Avan ki Deputy CEO i 
reponn, mon oule zis averti 
bann Manm e mon panse krwar 
ki yer Speaker in pran kontak 
avek LOTO with regards to time 
management pou ozordi.   
 Parey mon ti pe dir zot 
bomaten nou annan nou 12 
kestyon.  E ki nou le fini by 3er 
edmi omwen zis Question Time 
ozordi.  Sa i fer ki nou pou allow 
apepre 20 minit par kestyon.  
Donk menm si i annan bokou 
Manm ki’n lev lanmen, zot pou 
bezwen eskiz Lasanble si zot pa 

ganny sans demann zot 
kestyon.  Deputy CEO.   
 
DEPUTY CEO - HCA 
KATHLEEN CECILE 
Bonzour Mr Speaker.  Bonzour 
tou Manm Onorab.  Mersi pou 
zot kestyon.  Bann depans ki 
nou sarz lo COVID-19 Relief 
Fund i kouver bann 

requirements pou Public Health 
Authority e pou Health Care 
Agency.   
 Si en purchase order ki 
nou bezwen pase pou Public 
Health Laboratary,  Sef Public 
Health Laboratary i raise son 
requisition e i rod sa bann 
spesifik kotasyon.  Akoz i bann 
keksoz spesifik ki i bezwen, 
bann reagent ki pou marse avek 
tel e tel masin, bann tes ki pou 
konpatib avek son bann masin.   
 Once in fer sa i submit son 
requisition avek son proforma 
invoice or invoices kot Public 
Health Commissioner, ki aprouv 
sa depans.  E answit i ganny 
submitted kot Procurement Unit 
anba Health Care Agency.   
 E la nou prepar tou bann 
dokimantasyon ki bezwen pou 
confirm sa order.  E nou submit 
sa request kot Ministry of 
Finance, pou pey sa purchase 
order or invoice at that point.   
 Pou Health Care Agency, i 
vin preski menm prosedir.  Me 
la i sa dimoun ki ansarz sa 

departman kot Health Care 
Agency par egzanp si nou 
bezwen PPEs, en requisition i 
ganny raise par store manager 
nou central medical store.  I 
submit son requisition kot 
Procurement Unit, la 
Procurement Unit i rod plizyer 
kotasyon.  Akoz i annan i 
mwens spesifik maintenant ler 
ou pe regard PPEs i annan en 
kantite suppliers. 
 Donk nou rod plizyer 
kotasyon e nou evalye sa bann 
kotasyon based on one pricing 
to quality.  Si zanmen nou’n 
servi sa - par egzanp face mask 
sorti kot supplier nimero 1, nou 
demann li pou li anvoy sample 
pou nou assessment, akoz nou 
le fer sir poudir nou aste bon 
kalite keksoz.   
 E ler nou’n fer sa prosedir,  
kot Health Care Agency, nou 
annan en Board Committee osi 
kot ki nou zwenn en fwa par 
mwan.  E si i neseser pli souvan 
dan lemwan.  I annan bann 
Board Members lo sa Komite.  
Nou prezant sa bann purchase 
order ki nou le plase.   
 E zot demann kestyon si 
kot i neseser nou eksplike pou 
ki rezon nou pe fer kwa.   
 E si sa purchase order i 
ganny aprouve i ganny sinyen 
par sa Chairperson sa Board 
apre i reganny sinyen par mwan 
menm konman Deputy CEO e 

par CEO, e la nou submit nou 
purchase order request kot 
Finance pou peye anba COVID 
Relief Fund.   
 Donk la i konsern plito 
bann PPEs.  I annan serten 
latizann osi ki nou’n order anba 
COVID Relief Fund.  Donk sa i 
prosedir an gran laliny ki nou 
swiv.  Mersi. 
 
MR DEPUTY SPEAKER 
Mersi Mrs Cecile.  Onorab Pillay 
i oule demann en kestyon 
adisyonnel.  Ou mic silvouple.  
Mersi. 
 
HON SEBASTIEN PILLAY 
Mersi Mr Speaker.  Mr Speaker 
mersi pou donn mon loportinite 
pou demann en kestyon en 
kestyon adisyonnel.   
 Sorry Minis mon pa 
konnen kote goute i antre 
ladan, mon pe demann ou en 
kestyon lo en size serye, ou pe 
vin fer joke dan Lasanble, mon 
pa konnen akoz.   
 
MR DEPUTY SPEAKER 
Non nou ti ava apresye nou 
move lo kestyon. 
 
HON SEBASTIEN PILLAY 
Mon ti ava apresye ki ou reste 
serye lo size ki nou pe demann 
kestyon lo la.   
 Mr Speaker, parey sa 
madanm in eksplik nou poudir 

zot in fer depans pou ed CAA 
avek Public Health Authority.   
 Kestyon ki mon le 
demande se ki tou le de antite 
in ganny Bidze anba Bidze ki 
nou’n aprouve, en serten sonm 
konsiderab zisteman an 
relasyon avek management 
sityasyon COVID.   
 So eski Minis i kapab 
eksplik nou akoz nou konpran 
sa bann depans adisyonnel, me 
nou le zis ganny serten klarite, 
akoz ki sa bann depans 
adisyonnel pe ganny fer anba 
Fon COVID, pou ki rezon? 
  E ki pe arive avek Bidze ki 
nou donn Public Health 
Authority e ki nou donn Health 
Care Agency an relasyon avek 
management sityasyon COVID 
dan pei?  Mersi Mr Speaker.   
 
MR DEPUTY SPEAKER 
Mersi Onorab.  Minister. 
 
MINISTER NAADIR HASSAN 
Mersi Mr Speaker.  Mersi 
Onorab pou ou kestyon.  Mon 
krwar i kler ki bann depans ki i 
annan pou fer avek manage sa 
pandemik COVID-19 i o.  E 
annefe bann depans parey 
sirtou lo PPEs, PPEs i cost en 
kantite.   
 E sa bann depans i an plis 
ki sa ti’n ganny bidzete dan 
Bidze 2021.  So parey manda 
Terms of Reference pou sa fon, 

sa fon ti ganny kree pou - enn 
son bi se pou ed sa zefor pou 
anpes pou manage sa 
pandemik.  Son bann kou ki 
tonm an deor Bidze 2021, in 
ganny fer dan sa fon.  So 
larepons pou sa i koumsa.  
Mersi.   
 
MR DEPUTY SPEAKER 
Mersi Minister.  Donk nou ava 
pas aprezan lo Onorab 
Churchill Gill.   
 
HON CHURCHILL GILL 
Mersi Mr Speaker. Bonzour 
Minis avek ou delegasyon.  
Kestyon se pou eklersi pou 
bann pasyan ki Praslin.  Ou’n 
fer sorti ki i annan en pe 
presyon lo Bidze Minister 
Lasante.   
 E pou bann pasyan 
Praslin resaman i annan bokou 
bann charter flights ki’n ganny 
pran, pou anmenn bann 
pasyan Mahé, eski dan 
evantyalite ki Bidze Lasante pa 
kapab vreman cater pou sa,  
eski sa fon pou garanti 
loperasyon e garanti lasante 
pou sa bann pasyan?   
 E dan sa lenstans eski 
charter flights pou kapab 
kontinyen?  Me selman bann 
depans i ava  ganny fer anba sa 
fon?  Mersi. 
 
MR DEPUTY SPEAKER 

Nou zis remind bann Manm pou 
nou reste lo subject matter.  So 
nou ava fer krwar ou pe dir 
bann kou, me selman bann 
pasyan ki COVID-related akoz 
nou pe koz COVID Fund.  
Minister. 
 
MINISTER NAADIR HASSAN 
Mersi Mr Speaker.  Mersi 
Onorab pou ou kestyon.  Pou 
lemoman nou pa ankor ganny 
okenn invoice pou charter 
flights ki’n ganny fer.  Me si i en 
ka ki relye a COVID-19, mon 
mazinen ki sa i kapab ganny 
konsidere anba sa fon.  Mersi. 
 
MR DEPUTY SPEAKER 
Mersi Minister.  Onorab Vidot. 
 
HON AUDREY VIDOT 
Mersi Mr Speaker.  Bonzour tou 
dimoun ki prezant ki a lekout.  
Minis nou’n tande ki i annan en 
servis lasante prive ki pe ofer 
pou donn vaksen Seselwa pou 
nanryen.  E ki pou napa en 
lenpak lo Fon COVID.   
 Eski ou kapab dir nou ki 
bann rezon akoz ki 
Gouvernman pe refize oubyen 
pe refiz lof par sa sant prive, me 
parkont zot pe aksepte lezot lof 
ki pe ganny ofer spesyalman 
pou sityasyon COVID ?  Mersi. 
 
MR DEPUTY SPEAKER 

Mon fek kosyonn Lasanble pou 
nou reste on the subject matter.  
Unfortunately mon pou bezwen 
rule poudir sa kestyon i an deor 
the subject matter, akoz nou pe 
koz lo Fon COVID, COVID Relief 
Fund. 
 Wi i pa akoz Minister 
Finans pa deal avek License 
pou Onorab pa’n presiz sa dan 
son kestyon.   
 Mon rule out sa kestyon.  
Mon pou pas laparol avek 
Onorab Cosgrow.  Nou ava pran 
kestyon Onorab Cosgrow, apre 
nou ava retourn lo ou pwen 
Onorab Leader Lopozisyon.   
 
HON WALLACE COSGROW 
Mersi bokou Mr Speaker.  
Bonzour Mr Speaker.  Bonzour 
Minis avek ou delegasyon.   
 Minis dan ou larepons 
premye kestyon, mon’n 
remarke ki en bon pe bann 
larzan COVID Relief Fund pe 
ganny servi pou bann test kits 
pou dimoun an zeneral.   
 Me parkont nou konnen ki 
poudir Minister Lasante i 
anmas larzan avek bann tes ki 
zot fer ;- par egzanp pou 
dimoun ki travel.  E nou pa 
okouran konbyen kantite 
larzan Minister Lasante pe 
anmase.   
 Eski sa bann larzan pou 
replenish COVID Fund, pou ki 
sa COVID Fund i ava kapab 

petet ede, ede pou asiste - akoz 
mon pa’n tann preski ditou 
bann lasistans ki’n al ver 
dimoun ki ozordi dan bezwen ki 
i vwar zot sityasyon finansyel 
akoz COVID pe ganny afekte. 
 Par egzanp dan bann 
distrik, nou vwar i annan 
dimoun pe fer donasyon, i 
annan bann MNA pe pakte 
konmisyon pe met lo Facebook 
ki pe fer advertisement. 
 
 (Interruption) 
 
MR DEPUTY SPEAKER 
Onorab reste lo kestyon 
silvouple vitman.   
 
HON WALLACE COSGROW 
Wi, wi.  So eski sa bann larzan 
pou replenish COVID Fund pou 
ki sa COVID Fund i kapab donn 
lezot kalite lasistans dan lefitir?  
Mersi Mr Speaker. 
 
MR DEPUTY SPEAKER 
Mersi pou ou kestyon.  Minister. 
 
MINISTER NAADIR HASSAN 
Mersi Mr Speaker.  Mersi 
Onorab pou ou kestyon.  Lo 
kote bann larzan ki’n ganny 
anmase par bann parey bann 
tes ki Minister Lasante i fer, 
dernyen figure se i apepre 16 
milyon.   
 Me mannyer finansman 
Gouvernman i marse, sa larzan 

pa go directly into the COVID 
Fund, akoz sa i en fon spesifik.  
Sa larzan i al dan Consolidated 
Fund Gouvernman as part of 
revenue ki ganny kolekte for the 
year.   
 So larepons se ki sa i 2 
keksoz separe.  Sa fon li i annan 
bann donasyon ki’n ganny fer 
ladan.  Me larzan ki’n ganny 
kolekte pou bann tes sa i larzan 
ki al dan Consolidated Fund 
Gouvernman.   
 Lo ou dezyenm kestyon in 
terms of lasistans pou dimoun.  
Ler mon gete the Terms of 
Reference pou sa fon i pa vize lo 
sa pwen ki ou’n mansyonnen.  
Me lo bann depans ki asosye 
avek management of sa 
pandemik COVID-19.  Mersi. 
 
MR DEPUTY SPEAKER 
Mersi Minister.  Mon ti’n dir 
poudir mon pou donn 20 minit 
par kestyon, ki tonm zis la 32.  
Me selman Leader Lopozisyon 
mon pe fer sir pou nou napa 
okenn issue dan Lasanble.  Yer 
Speaker ti in koz avek ou 
konsernan Question Time.   
 E i annan 2 kestyon in 
bezwen enform ou ki nou pa 
pran supplementary other than 
from the sa dimoun sa Manm 
ki’n demann son kestyon. 
 So nou pou fer en pti 
lekonomi lo la.  Alor nou ava 
allow lo sa PNQ ankor 10 minit 



Verbatim Report  NAS Sitting Tuesday 15th June, 2021 
 
 

12 
 

pou bann akoz i ankor annan 
enn de Manm ki le demann 
kestyon.  Ou ti annan en point 
of order ki ou ti’n raise avan ? 
 
HON SEBASTIEN PILLAY 
Mersi Mr Speaker.  Lo mon 
point of order sete pou demann 
en klarifikasyon pou klarifye 
rezon pou sa i senp.  Anba sa ki 
State House ti pibliye se enn 
bann keksoz ki sipoze fer, se 
deal avek immunisation 
programme.   Vaksinasyon. 
 E depans alor dan sa fon i 
sipoz al ver osi aste vaksen.  
Onorab son kestyon ki ti pe 
demann ou, se ki si ou pe ganny 
vaksen pou nanryen, ou pa pe 
pran i ti pe demande akoz.  Si 
ou pe al fer okenn depans 
ladan.   
 Mon pa vwar rezon 
mannyer sa kestyon i kapab 
ganny rule out of order akoz i pe 
zisteman al ver ede pou fer 
lekonomi atraver sa COVID 
Fund.  I pe al advocate lo behalf 
sa vaksen.  I pe zis demann 
Gouvernman en larepons.   
 E si Gouvernman pa 
kapab i napa en larepons, i 
napa en larepons !  Napa 
nanryen pou Lasanble ankoler 
lo la.   
 
MR DEPUTY SPEAKER 
Ok mersi.  Nou sezi ou pwen.  
Me ou ava apresye poudir 

kestyon ki ou’n demande la i 
konpletman diferan avek sa ki 
Onorab Vidot in demande.  
Akoz li i pe rode akoz sa service 
provider pa pe ganny License, 
which is completely out of order.  
Donk nou ava pas lo lot Manm 
Onorab Woodcock.   
 
HON WAVEL WOODCOCK 
Mersi Mr Speaker.  Bonzour 
Minis, tou Manm e tou dimoun 
a lekout.  Minis mon kestyon i 
comme swivan ;- eski i annan 
diskisyon in annan diskisyon lo 
Platinum Committee lo lafason 
ki sa larzan i ganny depanse, 
lafason ki sa fon i ganny zere?   
  I annan en semenn ki en 
ansyen Minis L’Angleterre 
Margaret Thatcher  ti fer, ki en 
sez vid pa kapab demann 
kestyon.  E mon prezimen si 
Leader Lopozisyon ti’n reste lo 
Committee Platinum kekfwa i 
ti’n kapab ganny sa bann 
lenformasyon, ki i pe rode 
ozordi.   
 Mon lot kestyon eski Minis 
si i kapab konfirm avek 
Lasanble, si napa okenn larzan 
ki’n disparet dan sa fon?  Parey 
in arive dan letan pase, dan 
bann fon lepase Children Fund, 
Fon Tsunami, Fon Dezas, si zis 
ou kapab konfirm avek nou si i 
annan okenn larzan in disparet 
dan sa fon?  Mersi bokou. 
 



Verbatim Report  NAS Sitting Tuesday 15th June, 2021 
 
 

13 
 

MR DEPUTY SPEAKER 
Onorab Pillay ou pe interject tro 
for.  Minister. 
 
MINISTER NAADIR HASSAN 
Mersi Mr Speaker.  Mersi 
Onorab pou ou kestyon.  Wi 
mon kapab konfirmen ki parey 
bann issue parey Terms of 
Reference ki sa fon i kapab pou 
ganny servi, i ganny diskite lo 
platinum.  Wi sa i korek.  So any 
entervansyon lo sa Komite i ti 
pou ede.   
 Lo ou dezyenm kestyon, wi 
mon kapab konfirmen ki napa 
okenn larzan ki’n disparet dan 
sa fon.  E annefe konman 
Lasanble in demande ki zot 
ganny detay lo sa fon, ki pou 
ganny servi, ozordi menm zot 
pou gannyen.  
 So mon mazinen parey 
oparavan ler ti pe demann 
statement lo FA4JR, pa ti 
zanmen gannyen.  Me lo kote sa 
fon ozordi menm zot pou 
gannyen.  Mersi. 
 
 (APPLAUSE) 
 
 
MR DEPUTY SPEAKER 
Mersi Minister.  Onorab Uranie. 
 
HON ROCKY URANIE 
Mersi Mr Speaker.  Bonzour 
Minis ek ou delegasyon.  Avek 
sityasyon COVID ki tre alarman 

lo mon zil La Digue, akoz ki ou 
Minister pa servi larzan dan 
Fon COVID, pou aste  vantilater 
pou met La Digue e osi fer vini 
en espesyalis pou baze La Digue 
lo en baz lonterm ki i ava ede 
avek sa sityasyon?  Mersi.   
 
MR DEPUTY SPEAKER 
Minister.   
 
MINISTER NAADIR HASSAN 
Mersi Mr Speaker e mersi 
Onorab pou ou kestyon.  Sa i en 
kestyon mon mazinen i vize 
Health Care Agency.  Akoz 
mwan mon pa en expert lo kote 
Lasante.   

Parey mon’n eksplike avan 
request i sorti kot Minister 
Lasante lo zot needs e sa i 
ganny process peyman kot 
Minister Finans.  Minister 
Finans li menm li pa fer sa 
desizyon ki lekipman akoz i 
napa lekspertiz ladan.   
 Mon pa konnen si Deputy 
CEO si pa ti anvi adres sa 
kestyon.  Mersi. 
 
MR DEPUTY SPEAKER 
Mrs Cecile oule adres sa?   
 
DEPUTY CEO - HCA 
KATHLEEN CECILE 
Wi mersi Mr Speaker.  Nou 
pasyan La Digue ki bezwen 
loksizenn, zot gannyen 

loksizenn.  Nou annan mobile 
ventilator  La Digue.   
 Pou invasive ventilation ou 
bezwen servis bann spesyalis 
anesthetist, ou bezwen nurse 
spesyalize, e ou bezwen en 
nurse. Idealman ler i annan 
invasive ventilation ou bezwen 
en nurse par pasyan.  Donk nou 
bezwen resours ki nou annan.  
Mersi bokou. 
 
MR DEPUTY SPEAKER 
Mersi Mrs Cecile.  Mon vwar 
lanmen Onorab Uranie anler, 
ou… ?   
 
HON ROCKY URANIE 
Non Mr Speaker a rezon mon pe 
demann sa, akoz …   
 
MR DEPUTY SPEAKER 
Non pa dir nou akoz ou pe 
demande demann siplemanter 
si ou anvi.   
 
HON ROCKY URANIE 
Wi be pou ki rezon ki bann 
boutey loksizenn i tarde pou 
ganny ranpli, ki ler i ariv kot 
izolasyon, bezwen teste 5 
boutey pou ou kapab ganny enn 
ki plen?   
 
MR DEPUTY SPEAKER 
Onorab mon krwar sa kestyon i 
out of order, akoz i napa 
nanryen pou fer avek COVID 
Fund pou ranpli bann boutey.  

Nou a pas laparol avek Onorab 
Sophola.   
 
HON NOLINE SOPHOLA 
Mersi Mr Speaker.  Minis mersi 
mon’n tande in dir ventilator i 
tonm anba Health Care Agency.  
Ou pa konn nanryen ladan.  Me 
Finans se ou ki okipe mon 
krwar i annan keksoz pou fer 
avek.   
  

(laughter) 
 
HON NOLINE SOPHOLA 
Minis mon pe regarde ki nou’n 
dir staff La Digue si i kapab 
servis sa COVID-19, sa Fon 
COVID-19 pou ogmant staff La 
Digue?  E osi i enportan ki zot 
konnen si Health Care Agency 
zot pe ekoute, ki la La Digue 
nou annan en problenm bato pa 
pe pran pasaze avek COVID, 
avyon pa pe pran, elikopter pa 
pe pran.  

 Mon pe regarde si taler 
mon’n ganny dir i annan 
ventilator e si zot kapab ogmant 
sa ventilator La Digue silvouple, 
donn nou enn an plis ?  Mersi.   
 
MR DEPUTY SPEAKER 
Mersi pou ou kestyon.  Mon 
panse Mrs Cecile ki pou reponn 
sa akoz i pli vize Lasante servis.   
 
DEPUTY CEO - HCA 
KATHLEEN CECILE 

Mersi Mr Speaker, konsernan 
staff pou La Digue, Sesel an 
antye nou annan en problenm 
avek lakantite nurses avek lezot 
travayer Lasante.   
 E annefe napa personn 
dan Minister dan Health Care 
Agency ki pe pran konze.  Tou 
bann nursing medical staff pe 
travay.  E kan i neseser nou’n 
fer monte La Digue, nursing 
staff sorti isi e dokter ler i 
neseser.   
 Nou pe fer tou sa ki nou 
kapab pou nou siport nou 
response COVID-19 lo Praslin e 
La Digue.  Donk nou staff pe 
ganny rotated and kan i neseser 
nou pe fer zot monte.  Tou 
dimoun pe travay full-time as 
needed vreman. 
 E kot i konsern transfer 
pasyan La Digue, nou’n 
konmans en konversasyon.  I 
annan en semenn di si avek en 
operator bato, pou nou annan 
en Lagreman avek li avek tou 
bann prosedir neseser pou 
kapab transfer pasyan sorti La 
Digue anmenn zot Praslin.   
 E kot i konsern medevac 
sorti Praslin maintenant avyon, 
weekend pase mon krwar in 
annan en 4 pasyan omwen ki 
nou’n transfer sorti Praslin 
anmenn Mahé pou tretman.   
 Donk tou zefor neseser i 
ganny pran pou nou donn care 

optimal tou bann pasyan.  
Mersi.   
 
MR DEPUTY SPEAKER 
Mersi Mrs Cecile.  Nou’n ariv zis 
ler pou nou pou nou al lo lot 
kestyon.  Mon wi ou non ti lo 
lalis me nou ti’n eksplike poudir 
nou annan en time allocated 
Onorab Gabriel, malerezman 
lezot Manm osi ki ti’n lev 
lanmen nou pa pou kapab pran 
kestyon ankor lo la.   
 Donk nou pou sanz i 
annan lot zofisye ki pou zwenn 
nou pou sa lot kestyon.  Donk 
nou ava permet Mrs Cecile pou 
kit nou.  E lot kestyon nou pou 
pran Urgent Question.  Alor ki 
nou fini avek Minis Hassan.   
 
(MRS CECILE WAS EXCUSED 
FROM THE HOUSE) 
 
MR DEPUTY SPEAKER 
Nou annan en lot zofisye ki pou 
zwenn nou.   
 Antretan ki nou pe esper 
lot zofisye zwenn nou, zis pou 
lenformasyon Lasanble zot vwar 
poudir nou pa’n dezenfekte 
letan Mrs Cecile in ale.  Akoz i 
annan en keksoz ki’n ganny 
spray dan Lasanble ki dir pou 
18 erdtan. 
  Donk nou pe sey swiv tou 
bann konsiny neseser pou asir 
nou byennet dan Lasanble.  
Onorab Leader Lopozisyon mon 

vwar ou lanmen i anler.  Non, 
non nou pa pou tir mas.   
 
 

(laughter) 
 
HON SEBASTIEN PILLAY 
Mersi Mr Speaker.  Mr Speaker 
anba Order 39(3) mon oule 
reponn en - mon oule ou permet 
mon, mon pa pou fer li long 
mon le zis reponn en pti 
komanter ki’n ganny fer.  Akoz 
mon krwar mon bezwen donn 
en leksplikasyon.   
 Onorab in fer referans 
avek sez vid, e si mon ti lo 
Komite Platinum. 
 
MR DEPUTY SPEAKER 
Ou pe fer referans avek Order 
29? 
 
HON SEBASTIEN PILLAY 
39 (3).   
 
MR DEPUTY SPEAKER 
39 ? 
 
HON SEBASTIEN PILLAY 
Wi.  Zis mon oule dir avek 
Onorab, poudir mwan  … 
 
 (Interruption) 
 
MR DEPUTY SPEAKER 
Hold-on avan …39(2) 
 
      

 
HON SEBASTIEN PILLAY 
 … kot ler mon santi i mal mon 
koze mwan … 
 
MR DEPUTY SPEAKER 
39(2) - Hold-on.  Hold-on.  avan 
ou al … 
 
HON SEBASTIEN PILLAY 
… mon pa fer parey ou dan 
Lasanble, pa koz … 
 
 (Interruption) 
 
MR DEPUTY SPEAKER 
Onorab Leader Lopozisyon mon 
pa anvi fer sa.  Mon ti pe dir 
hold-on pou mon lir pou mon 
konpran si sa ki ou pe dir i 
relevan.  Be mon pa kontan ki 
ou abiz ou privilez letan ou 
micro i on, zis pou dir nenport 
kwa.   
 
HON SEBASTIEN PILLAY 
Mon a esper ou fini.   
 
MR DEPUTY SPEAKER 
Non mon krwar in fer en 
komanter an pasan.  Mon pa 
vwar ki mannyer 39 ou’n dir 

mwan. 
 
 
 (Interruption) 

HON SEBASTIEN PILLAY 
Be Mr Speaker. Mr Speaker 
Onorab i ganny loportinite dan 
Lasanble pou fer tou komanter 
ki i anvi fer.  Mon napa 
problenm avek sa mwan !  Tou 
son komanter i vin an pasan 
akoz i ganny defann par sa 
dimoun ki dan sez, mon napa 
problenm ek sa mwan.  I ok sa.   
 Me selman mwan mon pe 
zis dir be si ou pou donn li 
loportinite pou pas sa bann 
komanter, ou donn nou tou.  
Mon pa oule aret travay 
Lasanble.  Parey mon’n dir 
Minis mon’n vin la seryezman 
pou mon travay lo bann 
kestyon.  Mon pa pe fer 
komanter derogatwar mwan !   
 
  
MR DEPUTY SPEAKER 
Mon apresye sa. Mersi pou ou 
komanter. 
 
HON SEBASTIEN PILLAY 
Me zis ki mon oule remind 
Onorab mon pa fer parey li pou 
al gele. 
 
      (Interruption) 
 
MR DEPUTY SPEAKER 
Non, non ou pa kapab remind li.  
Non ou pa kapab.  Nou pou 
kontinyen nou Question Time, 
nou pa’n asiz en semenn, mon 
konnen nou kontan nou’n 

revwar kanmarad.  Me annou 
zis relax en pti pe e annou donn 
bon legzanp bann dimoun ki pe 
swiv nou.  
 Mr Sef Egzekitiv SEYPEC 
Mr Conrad Benoiton byenveni 
pou zwenn nou.  E nou annan 
en Urgent Question ki’n table 
par Manm Elekte pou distrik 
Baie Ste Anne Onorab Churchill 
Gill.  Nou ava envit Onorab pou 
prezant son kestyon silvouple.   
 
HON CHURCHILL GILL 
Mersi Mr Speaker.  Kestyon i lir 
koumsa:  

Eski Minis i kapab enform 
Lasanble si SEYPEC pou aret 
sibvansyonn karbiran pou 
Praslin ek La Digue; tel parey ki 
gas pou kwi manze, fuel pou 
stasyon elektrisite lo Praslin ki 
osi donn elektrisite lo La Digue?  
Si wi, kan ki zot pe anvizaze fer 
sa?  Mersi.   
 
MR DEPUTY SPEAKER 
Mersi Onorab.  Minister.   
 

MINISTER NAADIR HASSAN 
Mersi Mr Speaker.  Mersi 
Onorab pou ou kestyon.  Mr 
Speaker larepons pou sa 
kestyon i non.  Parey bokou zot 
i kapab konnen tou le de 
business centre lo Praslin e La 
Digue pe ganny sibvansyonnen 
avek bann lezot loperasyon 
SEYPEC.   

 Par egzanp valer subsidy 
pou lannen 2020 lo Praslin ti 
ariv R22 milyon e lo La Digue ti 
ariv R4.5 milyon.   
 E prenon an kont bann 
depans kapital ek loperasyon 
pou sa 2 stasyon, pou fer sir ki 
zot mentenir standar safety e 
lanvironnman.   Alor Mr 
Speaker nou pou kontinyen 
mentenir pri pou Praslin e La 
Digue parey pri lo Mahé.  Mersi 
Mr Speaker.   
 
MR DEPUTY SPEAKER 
Mersi Minis pou ou kestyon.  
Onorab Gill. 
 
HON CHURCHILL GILL 
Mersi Mr Speaker.  Mersi Minis 
i tre ankourazan e mon krwar i 
en gran soulazman osi pou 
dimoun Praslin La Digue pou 
konpran ki pou napa okenn 
keksoz ki pou ganny arete.  E 
nou apresye ki sa i kontinyen.  
E nou espekte ki sa i kontinyen 
e dan future kot nou vwar, akoz 
i annan en nesesite pou sa sipor 
pou Praslin La Digue.  Mersi.   
 
MR DEPUTY SPEAKER 
Mersi Onorab.  Mon pa sir si ti 
en kestyon i ti en propozisyon ki 
Onorab ti pe fer.   
 Donk sa kestyon in pas osi 
vit.  Mon ti ava swete si tou 
kestyon ti koumsa dan 
Lasanble Nasyonal sa i fer ki 

nou termin sesyon avek Minis 
pou Finans ek Planifikasyon 
Ekonomik. 
  Mon ti dir ki yer Speaker 
ti’n lyez avek Leader Lopozisyon 

e osi Leader of Government 
Business lo fason ki nou 
Question Time pou ale.  E lo i 
annan 2 kestyon partikilye se 
Question Time Urgent Question 
avek sa Question Without Notice 
nou pa pou pran supplementary 
other than from sa Manm ki’n 
table sa kestyon orizinalman.   
 Donk la nou pe esper 
Minis pou Local Government 
pou zwenn nou.  Zot in osi 
ganny enformen mon prezimen 
ki i annan en sanzman ;- Minis 
Local Government pou vin 
bomaten akoz i annan en 
commitment personnel apre 
midi.  E apre midi se Minis 
Ledikasyon ki pou vini.   
 Donk nou ava eskiz panel 
parmi nou.   
 
 
(MINISTER HASSAN AND HIS 
DELEGATION WAS EXCUSED 
FROM THE HOUSE) 
 
MR DEPUTY SPEAKER 
Mersi pou vini pas en bon 
lazournen.  Lot item lo nou 
Order Paper se Question for Oral 
Answers e Minis pou 
Gouvernman Lokal e 
Devlopman Kominoter Mrs 

Rose-Marie Hoareau ki’n zwenn 
nou byenveni Minis e sa ki pe 
akonpanny li 2 zofisye se 
Sekreter Prensipal Mr Kevin 
Perine, e Direkter Zeneral pou 
Planifikasyon Proze e Divizyon 
Maintenance sa se Mr Daniel 
Adeline. 
 E premye kestyon pou 
Minis Hoareau i sorti kot Manm 
Elekte pou distrik Anse Royale.  
Onorab Lemiel.   
 
HON SYLVANNE LEMIEL 
Mersi Mr Speaker.  Bonzour 
Minis avek ou delegasyon.  Mon 
kestyon i comme swivan;  Minis 
eski ou kapab enform sa 
Lasanble ki prosedir ki ou 
Minister in met an plas, letan i 
annan en dezas dan nenport 
distrik?  E ki kalite lasistans ki 
ou Minister i donn sa bann 
dimoun ki’n ganny afekte?  
Mersi. 
 
MR DEPUTY SPEAKER 
Mersi Onorab.  Minister. 
 
MINISTER ROSE-MARIE 
HOAREAU 
Mersi Mr Deputy Speaker.  
Mersi Onorab. E bonzour tou 
dimoun dan Lasanble tou 
dimoun a lekout.   
 Onorab dan bann ka 
dezas mon Minister i ganny gide 
par Plan National Dirzans Plan 
Nasyonal Dirzans.   

 Nou rol se fasilit e kordin 
lentervansyon bann lazans 
relye avek dezas.  I annan dezas 
ki ganny koze par serten 
kalamite natirel.  Me i osi annan 
dezas ki ganny kree par imen.   
 En dezas i kapab koz 
lanmor, i kapab koz pert 
ekonomik, i kapab anmenn 
destriksyon lanvironnman e 
met lavi dimoun an danze.   
 Letan i annan en dezas 
dan nenport ki distrik, se DA sa 
distrik ki ganny enformen an 
premye.  DA i rod lenformasyon 
lo lensidan e imedyatman 
enform PS Local Government 
and Community Affairs e osi 
byen ki son MNA.  Ki ou par 
egzanp si dan Anse Royale.   
 PS li i enform tou dimoun 
konsernen tel ki nou 
management team kot Minister, 
e osi byen mwan konman Minis.   
 Antretan DA li i kontakte 
bann Lazans konsernan tel ki 
DRDM, Lotorite Planning, Red 
Cross, eksetera.  E osi son tim 
Brigad dan distrik.   
 En vizit konzwent i ganny 
organize kot landrwa ki’n ganny 
afekte i ganny evalye pou evalye 
gravites sityasyon.   
 Apre sa en rapor avek 
bann rekomandasyon i ganny 
anvoye kot Minister.  E osi kot 
tou bann Lazans konsern.  DA 
li i reste an kontak avek bann 
dimoun ek bann fanmir ki’n 

ganny afekte e gard zot okouran 
bann demars ki pe ganny fer.   
 Mr Deputy Speaker, 
depandan lo gravite sityasyon, 
si nou vwar li neseser nou etabli 
nou prop sant konmann entern 
dan nou Minister, pou pli byen 
kordin e asiste nou DA ek son 
tim lo teren.   
 Dan tel ka i fer li pli fasil 
osi pou lekip DRDM ganny 
kontak ek nou.  Sa ti mars tre 
byen ler nou ti annan gro lapli 
an Me kot plizyer distrik ti 
ganny afekte.   
 I enportan pou fer resorti, 
ki fon pou dezas i ganny zere 
par DRDM e non pa mon 
Minister.   
 Parkont mon Minister i 
annan en Bidze 2 milyon pou 
zer bann ka emergency.   
 I arive parfwa kot en 
emergency i ganny koze par en 
dezas e la nou servi sa larzan 
dan fon emergency pou asiste.  
Par egzanp nou aste prela pou 
kouver lakaz ki tol in 
andomaze, nou pey kontrakter 
pou retir pye dibwa ki’n tonbe 
pe koz en danze, nou pey en 
kontrakter pou vin retir en gro 
ros ki’n roule e pe koz domaz lo 
en propriyete.   
 Nou osi parfwa ou vwar 
nou pe ede avek serten prodwir 
debwaz pou bann fanmir.   
 Me i enportan poudir ki 
nou resours finansyel pou sa i 

tre limite.  Me ki nou ede otan 
ki nou kapab baze lo merit. 
Mersi Mr Deputy Speaker.   
 
MR DEPUTY SPEAKER 
Mersi Minister.  Onorab Lemiel. 
 
HON SYLVANNE LEMIEL 
Mersi Mr Speaker.  Mersi Minis 
pou ou leksplikasyon byen 
detaye.  Mon ti a kontan 
konnen antan ki zot osi zot 
travay avek lezot Lazans, e ou’n 
dir ki ou annan en Bidze R2 
milyon.  Par egzanp la an Me wi 
Anse Royale i enn parmi bann 
distrik ki ti ganny afekte en pe 
bokou.   
 Me parkont nou pa 
konnen egzakteman ki kantite 
dimoun, petet ki zot in ganny 
asiste atraver sa R2milyon.   
 E an menm tan Minis nou 
ti a kontan konnen par egzanp 
la ou dir zot tir pye dibwa, zot 
tir bann later ki’n grennen, 
konmsi eski i annan en amount 
up to en serten amount ki zot, 
zot Minister i ede sirtou dan sa 
R2 milyon?  Oubyen ler zot vwar 
i tro o zot refer pou en lot lazans 
kapab peye?   
 En lot kestyon eski zot pe 
petet fer en pti pe plis program 
sansibilizasyon pou bann 
dimoun.  Sa petet i pa pou zis lo 
zot tousel Local Government.  
Petet in partnership avek zot 
bann lezot Lazans ki zot travay 

avek de pre, pou zot fer bann 
sensitization programme. 
  La kot larzan petet i ava 
ganny met ansanm, fer bann 
sensitization programme pou 
nou kontinyen sansibiliz 
dimoun.   Dimoun i konnen zot.  
Me selman i demann toultan 
annan sa sansibilizasyon, kot 
nou pe sansibiliz zot lo diferan 
keksoz petet ki zot pou merit fer 
bann prekosyon ki zot merit 
fer?   
 E kwa ki zot Local 
Government indepth zot al ladan 
poudir nou, nou fer tel keksoz, 
tel keksoz, tel keksoz dan sa 
letan dezas, nou pa fer tel 
keksoz.  Pou tel keksoz ou al kot 
tel landrwa, ok?   
 Sa en pti pe dan sa laliny, 
eski zot pe plan pou zot met sa 
dan zot progranm pou 
sansibiliz dimoun en pti pe?  
Mersi.   
 
MR DEPUTY SPEAKER 
Mersi Onorab.  Me i annan 3 
kestyon Minis.   
 
MINISTER ROSE-MARIE 
HOAREAU 
Mersi Onorab.  Mersi Mr 
Deputy.  Parey mon’n dir nou 
annan en fon nou en Bidze R2 
milyon par an.  Me sa R2 milyon 
i plito pou bann ka 
emergencies.  Akoz dezas ek 

emergencies i en pti pe diferan 
dan serten fason.   
 Ler maler in arive, a se 
moman la ou pa vreman pou 
gete ki kantite larzan nou pou 
depanse whatever.  Ler maler in 
arive byensir lefe ki parey 
mon’n dir Bidze i ek DRDM, 
evalyasyon i ganny fer ansanm 
avek DRDM, parey mon dir tou 
lazans konsernen.   
 E sa ki merite ganny asiste 
i ganny asiste baze lo sa 
bezwen.   Nou pa la pou nou dir 
be nou pou depans tan larzan lo 
tan sityasyon.  Akoz ou pa 
zanmen konnen ki son gravite e 
ki son lenpak lo sa fanmir, lo sa 
kominote lo sa dimoun.   
 So i en keksoz ki pa 
vreman ou pa kapab met en pri 
lo la.  Me selman mon krwar 
piblik i konnen poudir DRDM ek 
Local Government i travay tre 
pros ansanm pou nou kapab 
anmenn sa sipor e anmenn sa 
rekour si oule.   
 Me selman i pa fasil pou 
ou met en pri lo en dezas ouswa 
lo en  emergency.  Sa i pa fasil.   
 Regarding progranm 
sansibiliz dimoun, sa i en 
keksoz mon krwar ki nou tou 
dan sa lasal la nou bezwen fer.  
I pa zis en responsabilite Local 
Government, me i en 
responsabilite tou Lazans ki 
involve dan bann dezas tel 
parey DRDM, tel parey bann 

DAs, tel parey zot menm zot 
bann MNAs, petet Planning osi, 
Lanvironnman.   
 Tou sa bann dimoun ki 
nou travay ansanm avek ler en 
dezas i arive mon krwar i 
bezwen en lefor konzwent, en 
lefor ansanm kolektiv pou nou 
kapab.  Parey ou dir dimoun i 
konnen zot, me selman mon 
krwar tanzantan nou bezwen 
remind dimoun, fer zot vwar 
poudir i annan serten keksoz i 
pa posib.  I annan serten keksoz 
byensir nou pou fer avek gran 
ker akoz i merite.   
 Alor sa zafer sensitization 
la i en louvraz tou dimoun 
kolektiv.  Alor mon ti a kontan 
ganny sipor tou bann Lazans e 
zot menm zot isi bann MNAs, 
tou mon bann DAs, zot konnen 
se sa osi i form part zot louvraz.   
 E mon krwar sa 
evantyelman i en mesaz ki 
pou’n ganny delivre.  What was 
the third question?  Mon’n 
reponn tou ouswa.  Ok, mersi 
Onorab.   
 
MR DEPUTY SPEAKER 
Mersi Minis.  Nou ava pas 
prezan lo Onorab Waven 
William. 
 
HON WAVEN WILLIAM 
Bonzour Minis avek ou lekip. 
Minis par lefe ki ou’n dir ou 
annan R2milyon anba ou 

Minister. Mon anvi konnen si 
dan lavenir zot pou mazin 
desantraliz serten parti sa fon? 
Par lefe ki letan en dezas in 
arive, i annan serten reaksyon 
vit ki Ladministrasyon Distrik 
pou bezwen fer. Eski ou 
Minister pe mazin fer sa? 
  Dezyenmman, eski osi zot 
pe mazin revwar lafason ki lekip 
brigad dan distrik i ganny zere, 
An menm tan training? Mersi.  
 
MR DEPUTY SPEAKER 
Mersi Onorab. Minister.  
 
MINISTER ROSE-MARIE 
HOAREAU 
Mersi Onorab. Mersi Mr 
Deputy. Regardan funds at 
district level, konmsi pou met en 
fon avek bann, pou kit en fon 
avek bann DAs lo nivo distrik. 
Nou’n ganny en bon 
leksperyans ler ti annan sa gro 
lapli an Me. Ki ti annan tou sa 
bann dezas partou, partou dan 
diferan distrik Onorab.  
  Ki kantmenm sa bann 
dimoun ti napa en gro larzan ek 
zot dan distrik, me tou bann 
bezwen ti ganny kouver. Akoz 
nou annan nou bann suppliers 
ki nou travay ansanm ki zot 
pare, zot konnen si i ariv 
Sanmdi, i ariv Dimans, zot 
konnen, nou annan sa relasyon 
ek zot ki zot donn nou sa ki nou 
bezwen.  

Apre Lendi, Mardi 
formalite i ganny fer ouswa the 
day or,  si en zour lasemenn son 
lannmen ou apre demen bann 
formalite i ganny fer.  
  Me ki mon kapab dir ou,  
se ki kantmenm sa fund, sa R2 
milyon pe ganny zere avek from 
Minister li menm.  Nou annan 
en sistenm an plas ki nou fer sa 
larzan ariv lo distrik, pou pey sa 
bann dimoun ki’n ganny afekte.  
   Regarding Brigad, nou pe 
- annefe la i annan en legzersis 
ki pe pase ki bann DAs in fini 
ganny demande pou regar zot 
brigad dan zot distrik. Ki sa i 
enn zot bann keksoz ki zot pe 
fer an se moman. Ki zot bezwen 
regard lekel ki dan zot Brigad. 
Lekel ki vreman turn-up ler i 
annan en dezas. Lekel ki zis son 
non i lo lalis, me i pa vin ditou.  
  Alor in en revamp ki pe 
ganny pase.  I annan e fason fer 
ki DA pe fer la. Ki zot pe re get 
zot bann Brigad, anmenn 
dimoun efektiv e kree en nouvo 
Brigade team dan zot tim brigad 
dan zot distrik.  
  I pa vedir ki serten 
dimoun ki deza la lo lalis pa pou 
dan sa tim. Byensir, bann ki'n 
toultan nou war zot vin devan, 
zot pou en dimoun kle. Me 
selman i pa anpes ou reget en 
kou lalis, gete lekel bann ki pa 
vini. Petet zot in fatige zot in ase 

ede, annou rod lot dimoun pou 
ranplas zot.  
  Me selman nou le dan tou 
distrik i annan en tim brigad 
efikas e byen for. Mersi.  
 
MR DEPUTY SPEAKER 
Mersi Minister. Lot en 
entervenan Onorab Loizeau.  

Antretan ki i pe lo 
podyonm, be Lasanble 
Nasyonal ava profite Minis pou 
dir ek bann dimoun dan distrik 
ki pe ekoute, ki pare pou 
volonter dan Brigad distrik, 
avans devan vin donn zot non 
kot Ladministrasyon Distrik.  

E nou pa zis gard sa fardo 
lo DA pou rod zot dan distrik. 
Donk vin devan pou ede letan i 
annan bann ka dirzans dan nou 
kominote. Mersi. Onorab 
Loizeau.  
 
HON NORBERT LOIZEAU 
Mersi Mr Speaker. Bonzour 
Minis, delegasyon. Bonzour tou 
dimoun a lekout.  Bonzour tou 
Manm. Mr Speaker, mwan mon 
kestyon i koumsa. Vi ki i annan 
bokou bann later dan distrik ki 
pa pe ganny devlope, be selman 
i pou en endividi li.  Li son later 
i la, i annan gran, gran pye 
dibwa lo la. 

 I ariv en bo zour ki son 
pye dibwa i desann lo lakaz 
Norbert Loizeau. E mon war 

DRDM ek Minis ki pe deal ek sa 
sityasyon.  
  Eski i annan, eski zot pe 
mazin lo en fason pou ki sa 
propriyeter sa later ki pa pe 
devlop sa later, li osi i vin bear 
the cost? Akoz sa later i pou li, 
se son pye dibwa. Sa enn.  
  Apre Mr Speaker, mon 
anvi demann Minis, vi ki 
Onorab Arissol i kontan servi 
sa. Vi ki i annan dimoun zot fer 
zot lakaz, zot fer batenm lakaz, 
fete, enjoy, plante lo lateras san 
realize ki sa pye dibwa pou 
gran.  

E la pye dibwa in vin gran 
pli gran ki li, i tonm lo son 
lakaz, se Minis ki vin, ouswa ou 
call MNA pou MNA vin koupe. 
Selman MNA ek Minis pa ti dan 
parti batenm.  
  Eski nou annan en 
progranm sansibilizasyon pou 
edik dimoun ki ler nou fer nou'n 
lakaz, nou gete kot nou plas 
nou pye dibwa.  Nou pa plas li 
deryer lakaz ki ler i vin gran nou 
pa kapab koupe. Se 
Administrasyon Distrik e MNA 
ki vin deal avek. Mersi.  
 
MR DEPUTY SPEAKER   
Mersi Onorab. Minis.  
 
MINISTER ROSE-MARIE 
HOAREAU 
Mersi Onorab. Mersi Mr Deputy 
Speaker.  Onorab ou annan en 

pwen byen valab. Akoz 
zisteman ler mon regard dan file 
kot Local Government avan ki 
mwan mon'n vin la, avan Oktob 
2020, mon'n vwar en kantite 
labi dan zisteman sa ki ou’n 
koze ozordi la. Sa ki ou’n 
demande.  
  Prezan lepase i lepase. 
Ler nou regard an avan prezan, 
mon krwar letan in arive pou 
tou dimoun pran zot 
responsabilite. E sa annefe i en 
pwen ki mon'n adrese dan mon 
kestyon emergency. Me selman 
mon a dir li la prezan.  
  Ler parey ou’n dir ler nou 
pe fer en keksoz ki nou pe 
konstri en miray, ki nou pe 
konstri en rigol, ki nou pe plant 
en pye dibwa,  piblik i bezwen 
pran zot responsabilite. Pou 
gete sa ki mon pe fer la, eski i 
pou afekte mwan menm mwan 
pli tar?   

Eski i pou tonm lo mon 
lakaz sa pye dibwa? Eski si 
mon'n fer en miray, mon'n fer 
delo sot en landrwa pou al en lot 
landrwa.  
  Eski sa delo pou tonm kot 
mon vwazen? E ler movetan 
mon vwazen ki pou ganny 
afekte, me pa mwan?  I annan 
en kantite ledikasyon ki nou 
bezwen ganny fer, ki bezwen 
ganny fer. E ankor, sa nou pou 
bezwen fer li kolektivman avek 
tou bann Lazans konsernen, pa 

zis Local Government. Pa zis 
MNAs, pa zis DAs.  
  Tou bann lazans nou 
bezwen join ansanm pou fer 
piblik konpran ki pran 
responsabilite. Get konsekans 
zot aksyon. Ki pou arive. La dan 
botan nou pe fer miray, napa 
problenm. Be ki pou arive ler 
gro lapli i tonbe?  
 E i enportan pou dir ki ler 
en dimoun son pye dibwa i kot 
li, i son responsabilite. I pa 
responsabilite DA ouswa 
Gouvernman Lokal pou vin tir 
dezas son pye dibwa kot li. Akoz 
parey ou’n dir, i neseser ki nou 
gete ki nou fer.  
  Alor an zeneral mwan 
mon dir ek piblik an zeneral ki 
annou gete ki nou fer. Annou 
pran nou responsabilite. Sirtou 
la dan sa moman kot pei i dan 
en sityasyon kriz finansyel.  
Nou napa larzan pou nou vin tir 
en pye dibwa lo ou propriyete 
prive.  
  E menm si ti annan, i pa 
vreman nou devwar pou nou fer 
sa. Alor, annou travay drwat. 
Annou fer sir ki ler nou vin rod 
en lasistans, i en lasistans 
merite. E nou pa met sa DA 

anba en presyon ki it is not fair. 
Akoz ou, ou konnen ou pye 
dibwa i pou ou.  
  Me dan bann ka kot i 
genuine. Dan bann ka kot i 
byen merite, la nou ava kapab 

asiste. Me selman nou pa kapab 
zis pran sa koman en palto fann 
deryer. Tou pti problenm 
kantmenm nou ki'n poz sa 
problenm, Local Government ki 
bezwen war en solisyon. Pa 
koumsa ki i devret marse, non. 
Mersi Onorab. 
 
 MR DEPUTY SPEAKER 
Mersi Minister. E nou pe 
manage letan. I reste en 
dernyen entervenan lo sa enn 
kestyon.  Onorab Naddy Zialor. 
 
HON NADDY ZIALOR 
Minis par lefe ki mon tann ou 
dir ki i annan R2milyon, ki ou 
Minister pe servi pou zesyon 
dezas. Eski i annan lenstans 
kot a ler aktyel zot in bezwen 
demann lasistans avek DRDM 
pou zot servi larzan ki dan 
Relief Fund? Mersi Minister.  
 
MR DEPUTY SPEAKER 
Donk an akord avek Order 31(2) 
nou pou permet Mr Adeline 
reponn sa kestyon.  
 
DIRECTOR GENERAL DANIEL 
ADELINE 
Mersi Mr Deputy. Mersi Onorab 
pou ou kestyon. Bon, lo kote sa 
Disaster Fund, depi Zanvye nou 
pa ankor request larzan anba 
la. Nou ankor still pe servi nou 
R2milyon pou depans.  Parey 
Minis in dir pou retir pye dibwa 

ki’n tonm lo lakaz, kas ros ki'n 
andomaz lakaz ouswa ki pe 
menas lakaz. E osi retir later ki 
dan bann pti semen segonder 
pou les dimoun sirkile. Mersi.  
 
MR DEPUTY SPEAKER 
Mersi Mr Adeline. Nou'n fer tre 
byen lo sa enn. Nou'n ariv zis ler 
pou nou pas lo kestyon limero 
20. E ankor parey mon pe dir ek 
bann Manm eskize si zot lev 
lannmen zot pa ganny sans 
demande, akoz nou pe donn en 
dele letan pou sak bann 
kestyon.  

Pou nou asire ki ozordi 
nou pe pas dan sa 12 kestyon 
ki zot in table. E tou lede kote 
latab in ganny direktiv yer avek 
Speaker ki mannyer sa pou 
marse.  
  Donk nou pou envit 
Manm Elekte pou Distrik Port 
Glaude, Onorab Egbert Aglae 
pou prezant son kestyon 
silvouple. Onorab Aglae.  
 
HON SEBASTIEN PILLAY 
(Off-mic) 
 
MR DEPUTY SPEAKER 
Hon Aglae.  
 
HON EGBERT AGLAE 
Mr Speaker.  
 
HON SEBASTIEN PILLAY 
(Off-mic) 

 
MR DEPUTY SPEAKER 
Onorab Aglae mon ti ava 
apresye, mon ti ava apresye si 
ou demann ou kestyon 
silvouple. Mersi.  
 
HON EGBERT AGLAE 
Bonzour Minis ek ou 
delegasyon.  Bonzour tou 
Manm Onorab. Mr Speaker, i 
paret nou pe ganny viktimize 
akoz nou'n met kestyon lo sa 
papye.  
 

(APPLAUSE) 
 
 
MR DEPUTY SPEAKER 
Onorab Aglae. Nou ti ava 
apresye ki ou demann ou 
kestyon.  
 
HON EGBERT AGLAE 
Eski Minis i kapab eksplik sa 
Lasanble, kot i konsern 
emergency, konbyen larzan 
anyelman zot annan dan Bidze 
e kwa ki zot konsider en 
emergency pou piblik an 
zeneral i konpran byen? Mersi.  
 
MR DEPUTY SPEAKER 
Mersi Onorab. Minister.  
 
MINISTER ROSE-MARIE 
HOAREAU 
Mersi Onorab. Mersi Mr 
Deputy.  Parey in ganny 

mansyonnen dan mon larepons 
kestyon poze par Onorab 
Lemiel, en alokasyon R2 milyon 
in ganny mete dan nou Bidze 
pou ede avek bann ka 
emergencies.  
 Emergency i ganny dekrir 
koman en keksoz ki pa'n 
prevwar. Me ganny konsidere 
koman serye e ki bezwen 
latansyon imedyat. Par egzanp 
en dife kot en lakaz, en pye 
dibwa in tonm lo en lakaz, en 
ros in deboule e pe andomaz en 
propriyete,  inondasyon dan en 
lakaz, deboulir later eksetera.  
 Bann depans emergencies 
ziska prezan, i comme swivan:  

An Desanm 2020 ti annan 
24 ka emergency ki nou ti deal 
avek. E sa an total ti kout 
Minister R379mil, me sa ti 
ganny peye dan Bidze 2021.  
 Depi komansman Zanvye 
ziska Me sa lannen ti annan 28 
ka ki'n kout Minister R639 mil.  
Sa i fer ki ziska prezan nou’n 
depans en pti pe plis ki R1 
milyon dan Bidze emergency 
pou 2021. Tou sa bann ka ti 
relye avek gro lapli lo Mahe ek 
lo Praslin.  
 Onorab i tre enportan pou 
fer resorti ki parfwa en 
emergency i okazyonnen par 
neglizans dimoun.  E pa toultan 
par dezas natirel. Par egzanp, 
ler bann ka emergency koze par 
gro lapli i vin kot nou pou 

lasistans, souvandfwa nou war 
ki sa problenm in arive akoz 
regilasyon bann Lazans tel ki 
Lotorite Planning, 
Lanvironnman eksetera, pa'n 
ganny respekte. 
  E pa'n ganny met an 
aplikasyon ler dimoun pe 
konstri swa en miray.  Swa en 
rigol, ou menm pe azout en bout 
lakaz. Apre sa nou vwar nou 
avek en emergency ki ti kapab 
ganny evite si tou keksoz ti'n 
ganny fer byen.  
 Alor nou pe demann 
dimoun silvouple pran zot 
responsabilite ler zot pe konstri. 
Mazin konsekans movetan, kot 
zot menm ler gro lapli i tonbe. 
Mazinen ki mannyer ki zot pe 
konstri, i kapab afekte zot 
vwazen e zot zalantour ler 
movetan i tape.  
  Si zot pran sa bann 
kestyon an kont, nou pou vwar 
en gran rediksyon dan bann ka 
emergency.  Parkont Mon 
bezwen dir ki i annan bann ka 
emergency kot lasistans i 
neseser e byen merite. Dan tel 
ka Minister i fer son maximum 
pou ede.  Mersi Mr Deputy. 
 
MR DEPUTY SPEAKER 
Mersi Minister.  Siplemanter 
Onorab Aglae.  
 
HON EGBERT AGLAE 

Mersi Minis pou ou larepons. 
Minis en parti ou kestyon i byen 
ou’n fer, mon krwar resorti akoz 
kestyon Onorab Lemiel in vize 
ver dezas. E i annan en 
distenksyon ant dezas ek 
emergency. E si mon rapel byen 
PS Perine ti mont lo, mon krwar 
dan Tete a Tete. Ti pe eksplik en 

pe ki mannyer zot pe defini sa 
serten travay.  
  Baze lo sa Minis mon 
konnen R2 milyon sa ki ou pe 
gannyen dan ou Bidze, eski li i 
pe al pou dezas ouswa zot pe 
merge emergency ansanm ek 
dezas? Sa mon ti a kontan 
konnen. Annan sa distenksyon.  
   Apre dezyenmman, Minis 
bann emergency ki mwan mon 
pe sey refer en pe lo la, sirtou 
atraver distrik, I bann keksoz 
ki'n arive soudennman san ki i 
bezwen annan okenn gro lapli, 
okenn bann kalamite natirel ki 
arive.  
 Eski sa zot pe, ou pe fer 
nou konpran poudir zot pa pou 
antre ladan ?  Par egzanp, mon 
a donn en senp legzanp kot en 
fanmir i kapab arive ki menm si 
in fer son bon planifikasyon ok.  
Petet en sewage lo ek e miray, i 
overflow i koul kot vwazen, i 
afekte lanvironnman 4, 5 
fanmir. Nou kapab konsider sa 
koman en emergency.  
  Ouswa soudennman i 
ariv en keksoz. En pye dibwa i 

deside tonbe akoz in ariv son 
letan pou li tonbe, tousala i 
arive.  En dife i pran dan en 
lakaz, tousala nou kapab get li 
koman en emergency.  
  Eski dan sa laliny ki sa ki 
ou pe dir mwan poudir zot pou 
pe get li dan en lot kalite fason 
pou donn sa lasistans? Ouswa 
nou pou swiv en prosesis avek 
atraver Ladministrasyon 
Distrik pou ki sa bann dimoun 
i ganny en soutyen parey DA i 
fer son bann prosedir pou zot 
kapab ganny en led? Mersi.  
 
MR DEPUTY SPEAKER 
Mersi Onorab. Pa bliye ler nou 
fer en kestyon long nou manz 
letan. Minis.  
 
MINISTER ROSE-MARIE 
HOAREAU 
Mersi Mr Deputy. Mersi 
Onorab. Onorab sityasyon i 
koumsa,  Minister i annan R2 
milyon, e parey mon’n dir bann 
pli gro dezas, funds pou dezas i 

avek DRDM. Nou kot nou, nou 
annan R2milyon. Ler bann ka 
parey ou’n dir, mon osi mon'n 
dir bann zafer dife. Mon osi 
mon'n kouver sa, me ou’n 
anmenn en legzanp parey e 
sewage in burst par egzanp.  
  Dan sa ka koumsa, sa DA 
ki baze dan son distrik, i vin en 
fasilitater. I bezwen ed, son 
louvraz se e sa fanmir pou pran 

kontak ek bann dimoun 
konsernen ki pou kapab dil ek 
sa sityasyon sewage. Akoz li 
koman DA, nou koman Local 
Government, e menm ou koman 
en MNA sa distrik, ou pa pou 
kapab fer gran keksoz.  Nou 
bezwen rod bann profesyonnel 
ki sa se zot louvraz.  
  Me nou, nou rol se en 
fasilitater, kordinen, facilitate. 
Ed sa dimoun ganny sa led.  
Prezan lekel ki pou peye? I tou 
depan lo konsekans. Si sa 
fanmir par egzanp li, si par 
egzanp i en sewage kot en 
lakaz. I bezwen responsabilite 
sa fanmir. Akoz sewage osi nou 

bezwen manage li.  
   Si par egzanp i e gro lapli 
ki'n kas en sewage ki pa ti 
ankor ler pou li plen, sa i vin en 
lok keksoz kot lasistans i kapab 
ganny konsidere.  
  Me bann dezas parey ou’n 
dir en dife. Sa nou'n dir sa nou 
pou ede sa. Byensir, en dife i en 
emergency, e nou bezwen ede. E 
parey mon’n dir avan, napa pri 
lo en emergency. Ou bezwen 
evalye sak ka, evalye sak ka lo 
case-by-case basis, lo son 
merit.  
  Alor i tre enportan pou 
dimoun konpran ki Minister 
Local Government ek 
Community Affairs, pou toultan 
la pou ede kot i kapab, kot i 
merite ganny ede. Nou Bidze i 

R2milyon, e nou, nou servi nou 
diskresyon dan sa R2milyon. 
Akoz parey mon'n dir, en dezas 
i kapab koz en emergency.  
   So ou pa kapab zis drwa, 
tir en laliny dan milye, pou dir 
sa pou dezas, sa pou 
emergency. Non.  Akoz ou pa 
konnen ki, kwa ki'n koz sa 
problenm? Le bi se ed sa 
dimoun, ed sa fanmir. Pa pou al 
rode ki tit pou donn li si 
emergency, si dezas.  
  Ed sa fanmir ki dan led. 
Facilitate li pou ganny led ek 
lezot lazans si fodre. Ed li 
finansyerman si fodre, si i 
merite apre evalyasyon.  

Alor i pa en keksoz black 
and white sa.  Ou bezwen zis li 
depandan lo ki mannyer keksoz 
i devlope.  E nou, nou pou 
toultan la pou nou asiste bann 
landrwa kot nou kapab asiste 
baze lo merit.  Mersi Onorab.  
 
MR DEPUTY SPEAKER 
Mersi Minister. E PS in endik 
nou poudir i le azout en keksoz 
anba la.  
 
PS KEVIN PERINE 
Bonzour tou dimoun. mersi 
Deputy Speaker. Onorab zis 
pou mansyonnen ki an 2019 
nou ti ganny nou en lokasyon 
R1.5milyon anba ka emergency. 
E an 2020 ti vin R9milyon. E 

pou sa lannen 2021 i vin avek 2 
milyon.  

Savedir zis pou ranforsi sa 
ki Minis in dir, se ki nou bezwen 
fer sir ki nou zwe apropo Bidze 
ki nou annan dan nou 
alokasyon. E dimoun ki kapab 
ed zot lekor pou bezwen kapab 
pran responsabilite e ed zot 
lekor. Mersi.  
 
MR DEPUTY SPEAKER 
Mersi PS.  En dernyen pwen lo 
la Onorab Aglae.  
 
HON EGBERT AGLAE  
Mersi PS Perine. Mersi Minis. 
Minis mon kontan ou’n met 
lanfaz lo ed sa dimoun, ed sa 
fanmir. Be selman mon ti a 
kontan fer en pti pledwari avek 
ou ki Minis. Ler en fanmir i dan 
bezwen nou rod tou fason pou 
ed li e rod solisyon ouver laport 
pou li.  Eski mon kapab petet 
garanti poudir ou Minister ki 
tou dimoun i lo menm 
wavelength?  
  Ki ler problenm i arive, 
nou tou nou rod fason pou nou 
kapab aport soutyen avek bann 
lezot Lazans atase. E menm si 
fodre ed en dimoun pou li 
kapab osi petet ou kapab dir si 
sa problenm in agrave akoz li 
menm. Facilitate li pou li ganny 
en led sirtou avek en loan, en 
keksoz koumsa avek bann lezot 

lazans, akoz dan Gouvernman i 
annan tousala.  
  Eski nou kapab dir nou 
repriz tou sa bann keksoz pou 
nou kapab ed sa fanmir san ki 
petet tou keksoz i rely lo Local 
Government li menm? Mersi.  
 
MR DEPUTY SPEAKER 
Mersi Onorab. Minister.  
 
MINISTER ROSE-MARIE 
HOAREAU 
Mersi Onorab. Mersi Mr 
Deputy. Mon toutafe dakor avek 
ou Onorab. Sa ki ou’n dir i 
egzakteman tre byen.  Akoz, 
nou parey mon'n dir nou en 
fasilitater, e ou osi ou’n apresye 
sa pwen poudir Local 
Government i en fasilitater.  Nou 
kapab ed en dimoun ziska en 
serten pwen.  
  Par egzanp, ou’n koz ed 
sa dimoun ganny en loan pou 
aranz sa landrwa kot li petet sa 
keksoz kot li ki'n gannyen 
andomaze. Wi, nou kapab ed en 
dimoun, ed li ranpli son form, 
gid li ki bann lazans ki petet ki 
donn loan. Me selman nou, nou 
pa kapab garanti sa dimoun 
vizavi sa labank ouswa sa 
Lazans ki pe pret li son larzan.  
   Sa dimoun li i bezwen 
prezan al fer son bann demars 
pli lwen, son bann keksoz 
personnel, pou al dir si i pou 
kapab afford re pey sa loan 

eksetera. Li sa son bout pou li. 
Nou, nou pou toultan reste 
fasilitater.  Kordinen, fasilite, ed 
ou pou ariv kot ou le arive.  
 Me selman i annan en 
pwen kot ler nou'n anmenn ou 
kot ou le arive, prezan i depan 
lo ou pou ou fer ou bann 
negosyasyon.  
  Me kot i konsern bann 
Lazans Gouvernman eksetera 
byensir nou tou nou travay 
ansanm. Menm ou, menm ou 
DA, menm mon bann dimoun 
kot Minister. Nou tou nou 
bezwen travay ansanm pou nou 
kapab ed sa dimoun ki an 
bezwen. Mersi Onorab.  
 
MR DEPUTY SPEAKER 
Mersi Minister. Onorab Pillay.  
 
HON SEBASTIEN PILLAY 
Mersi Speaker. Minister mon pe 
sey ganny en konpran larepons 
ki ou’n donnen, akoz ou’n dir, 
pou mwan ou’n dir 2 keksoz. 
Ou larepons Onorab Lemiel 
ou’n basically met 
responsabilite finansyel lo sa 
dimoun. Whatever dan mazorite 
ka.  
  I think you have to be 
clear.  Akoz resaman mwan 
mon'n rankontre en ka dan 
distrik Glacis, kot en pye dibwa 
in tonm lo lakaz en dimoun. Pa 
par son lafot sa dimoun, par 
lafot 2 lezot dimoun. E 

aparaman DA e bann lotorite in 
dir ek sa dimoun ki zot e 
Gouvernman pa pe entertain. 
Napa naryen pou fer ladan.  
  E mon’n menm ganny dir, 
e menm dir pa bezwen met 
mwan dan zwe. Me la mon pe 
vin dan zwe mon pe demann ou 
Minis sey klarifye, how do you 
do the assessment pou ki en 
dimoun ki si i bezwen en 
lasistans finansyel, ou pou 
rankontre sa bann ka. 

 Garanti n ou Minis ki dan 
bann ka kot en dimoun i 
bezwen en lasistans finansyel 
oubyen materyel, ki Minister i 
kapab provide atraver en 
Lazans, zot pou antre pou zot 
fer li pou ed sa dimoun dan 
sityasyon ki i annan en 
emergency.  Mersi Mr Speaker.   

E an pasan Mr Speaker, 
zis pou ou lendilzans. Ler mon 
ti agree avek Speaker lo sa 
desizyon pou … 
 
MR DEPUTY SPEAKER 
Mon ti ava apresye ki sa i pa vin 
dan Question Time. Sa ki ou ti 
pe al dir nou……. 
 
HON SEBASTIEN PILLAY 
Wi be i bezwen vini akoz ou pa 
oule koumsa.  
 
MR DEPUTY SPEAKER 
 … pli tar ou ava dir nou sa. 
Minis larepons kestyon 

silvouple. Mersi. Let’s try to 
keep our House in order e pa 
anmenn bann ... 
 
MR DEPUTY SPEAKER 
Minis kestyon.  
  
MINISTER ROSE-MARIE 
HOAREAU 
Mersi Onorab. Mersi Mr 
Speaker. Onorab sa ka actually 
ki ou pe refer lo la, la.  I actually 
lo nou latab e nou pe regard 
rapor yer.  Lo sirkonstans 
surrounding sa lensidan.  

Sirkonstans surrounding 
sa lensidan i en pti pe, ki mon 
kapab dir, mon pa le tro fer 
deklarasyon piblik lo televizyon 
Nasyonal, lo en file ki ankor pe 
ganny, nou ankor pe diskit lo la.  
  Me selman, sityasyon sa 
lensidan i enn en pti pe 
konplike. E les nou fini travay lo 
sa file. Napa okenn desizyon 
konkret ki'n ganny fer. Nou 
ankor pe konsider ki nou pou 
fer, akoz vreman i en 
responsabilite ki en pti pe 
partaze. Partaze ant bann 
dimoun dan sa landrwa kot sa 
lensidan in arive.  
  Me nou pe regard dan sa 
file e nou ava kontinyen nou 
bann deba lo la apre finalman 
Minister i ava fer son desizyon.  
Mersi.  
 
MR DEPUTY SPEAKER 

Mersi Minister.   
 
HON EGBERT AGLAE 
(Off-Mic) 
 
MR DEPUTY SPEAKER 
Onorab ou le klarifye ? Ou pe 
koz off-mic.  
 
MINISTER ROSE-MARIE 
HOAREAU 
Wi, mersi Mr Deputy. Onorab le 
pwen i koumsa. Dan lepase ti 
annan en lot fason fer.  Dan 
lepase larzan ti an abondans, 
tou keksoz ti ganny fer pou tou 
dimoun, menm ki sa dimoun ti 
kapab afford pou koup son pye 
dibwa, ouswa non.  

Annandler bann ki pa ti 
kapab afford pa ti ganny asiste. 
Bann ki ti kapab afford zot, zot 
ti ganny, zot pye dibwa ti ganny 
koupe.  
   

(laughter) 
 
MINISTER ROSE-MARIE 
HOAREAU 
Me, ki mon pe sey dir se nou 
bann MNAs, zot bann MNAs ek 
bann DAs  ki lo district level, zot 
bezwen fer bann dimoun 
konpran ki botan, botan kot 
larzan ti ape zis koule, nepli !  
 
 

(APPLAUSE) 

MINISTER ROSE-MARIE 
HOAREAU 
Alor nou bezwen regard sak ka 
lo merit. Nou pa kapab dir nou 
pa pou ed tou dimoun koumsa, 
nou pa pou e tou dimoun 
koumsa.  
  Sak ka i bezwen ganny 
baze lo, ganny evalye baze lo 
merit. Si, mon pa pou al dan 
detay me selman mon krwar i 
enportan ki dimoun i konnen 
poudir, nou pa’n vin la avek en 
laliny pou dir as of today, 
apartir ozordi nou pou nepli fer 
tel keksoz. Non! Akoz tou 
keksoz i anmenn son diferan, 
tou problenm i annan son 
diferan karakteristik ki i vin 
avek.  
  E tou keksoz i pou ganny 
evalye baze lo merit, e baze lo 
nesesite. Sa se nou way 
forward. Akoz se sa koumsa ki 
keksoz i devret marse. Mersi.  
 
MR DEPUTY SPEAKER 
Mersi Minis. Onorab Roucou.  
 
HON MICHEL ROUCOU 
Bonzour Minis ek ou koleg. 
Bonzour tou zabitan Mont 
Fleuri. Minis dir nou ki 
mannyer, vi ki ou dir poudir 
DRDM zot deza annan en fon ki 
zot osi zot ede.  Eski zot annan 
en fason kordinen ansanm pou 
fer sir ki zot pa pe mont lo lipye 
kanmarad?   

 E osi konmela nou annan 
bokou bann, ou kapab dir bann 
trwazyenm-az ki reste zot tousel 
e zot bezwen bokou latansyon. 
Parey i annan en msye ki'n vin 
war mwan li osi, ki in apros 
Ladministrasyon Distrik kot pe 
demande pou ed li, akoz i 
annan bann gro pye dibwa o bor 
son lakaz. Mersi.  
 
MR DEPUTY SPEAKER 
Mersi Onorab. Minis.  
 
MINISTER ROSE-MARIE 
HOAREAU 
Mersi Mr Deputy Speaker. 
Mersi Onorab. Apropo DRDM 
Minister Local Government e 
Community Affairs pe travay 
vreman byen avek DRDM.  
Nou'n etablir en bon relasyon 
avek zot lekip.   

E keksoz i ganny discuss.  
Konmsi nou vwar - ler konmsi 
in ariv en dezas nou asize 
ansanm, nou gete ki bann ki 
sorti kot nou, ki bann ki sorti 
kot zot, e nou met tou keksoz 
ansanm pou gete lekel ban 
dimoun ki pou ganny ede. E 
koman ki zot pou ganny ede.  
   Alor i annan sa bon 
lantant ant Local Government 
avek DRDM. Sa mon kapab 
reasir ou.  
 Apropo sa dimoun 
trwazyenm-az, i enportan ki son 
DA e son MNA i anmenn sa 

devan pou nou kapab evalye. E 
alor nou pare pou ede parey 
mon'n dir;- sirtou ler i konsern 
nou bann vye dimoun. E parey 
ou dir laplipar di tan zot tousel, 
e lekel ki pou fer sa pou zot.  
  Kot nou kapab anmenn 
en sekour, nou pou anmennen. 
Mersi Onorab.  
 
MR DEPUTY SPEAKER 
Mersi Minis. Onorab Gabriel.  
 
HON CONRAD GABRIEL  
Mersi Mr Chair. Dabor pou 
benefis zabitan Point Larue, 
koman son Minis i la responsab 
mon ti ava kontan zis 
premyerman welcome nouvo 
DA Point Larue Ms Vesna 
Gertrude. E mon ti a dir mersi 
Berguitta Melanie pou son 
travay nob ki in fer for the past 
years koman DA. E mon swet li 
all the best kot in ale Cascade.  
 E Minis mon'n ekout byen 
ou bann deliberasyon so far. I 
annan dimoun, ou’n tous enn 
de bann pwen ase pertinan. Me 
solman petet ti a bon zis ou 
donn nou sa garanti, ki bann 
dimoun ki mwen fortinen dan 
nou distrik Point Larue sirtou. I 
vreman vulnerable, mon krwar 
ou’n pas en pti kou ou’n vwar.  
  I annan dimoun ki 
vreman dan bezwen, ki ler ou pe 
koz lo merit, ou ava asiste zot 
konvenableman e koman s novo 

tim ki pe formen, mon swete 
nou met sa langazman ater, e ki 
nou pou ganny sa led pou 
distrik Point Larue kontinyen 
progrese.  
 E dabor mon napa en 
kestyon as such, akoz Mr 
Speaker ozordi, Deputy 
Speaker mon krwar ozordi …  
 
MR DEPUTY SPEAKER 
Non, ou’n demann en kestyon, 
ou’n demann en lasirans pou ed 
bann dimoun vilnerab dan 
Point Larue. 
 
HON CONRAD GABRIEL  
Wi, avan mon pa ganny micro 
ankor.  
 

(laughter) 
 
HON CONRAD GABRIEL  
Mon zis le fer pase mon pwen.  
Koman en Manm Elekte dan sa 
Lasanble, mon pe vwar poudir 
napa fairness. Pli ale mon pa 
konnen kote nou pe ale … 
 
MR DEPUTY SPEAKER 
Onorab mon ava aret ou la, 
akoz la prezan ou pe fer en 
lakizasyon!   
 

(APPLAUSE) 
 
MR DEPUTY SPEAKER 
Ou pe fer en lakizasyon. Byen 
koze i fer byen konpran.  

HON CONRAD GABRIEL 
Wi, be donn mwan mon sans 
koze.  
 
MR DEPUTY SPEAKER 
Non, Onorab mon pa pe donn 
ou laparol ou fini.  
 
HON CONRAD GABRIEL 
Donn mwan mon sans koze.  
 
MR DEPUTY SPEAKER 
Sa ki depi bomaten mon dir 
Lasanble. I annan 12 kestyon lo 
Order Paper.  E nou le fini bann 
kestyon by 3er edmi. Nou'n fer 
en kalkilasyon ki si nou donn 
20 minit par kestyon, nou ava 
konplete.  E sa i en keksoz ki 
Speaker in koz avek Dirizan 
Lopozisyon, i ti enform mwan 
poudir i pou fer sa.  
  Aprezan, 7enm Lasanble 
pe osi sey etablir en nouvo 
fason fer, kot nou pe ankouraz 
bann Manm pou met bann 
kestyon orizinal olye ki zis vin 
vey kestyon siplemanter dan 
Lasanble.  
  So si nou le demann 
kestyon, nou met en kestyon. 
Me non pa bezwen dir poudir 
nou pe anpes manm koze. Nou 
pe donn 20 kestyon, 20 minit 
par kestyon. E sa i pe ale. So, 
Minis pou reponn sa apre nou 
pou pran break, nou pa pou 
entertain ankor okenn 

komanter lo sa size. Mersi. 
Minis.  
  
HON SEBASTIEN PILLAY 
(Off-Mic) 
 
MR DEPUTY SPEAKER 
Onorab Pillay ou pe anpes 
Minis pran laparol. Minister.   
 

(Interruption) 
 
MR DEPUTY SPEAKER 
Minis ou ava pran laparol 
silvouple.  
 
MINISTER ROSE-MARIE 
HOAREAU 
Mersi Mr Deputy. Mersi Onorab 
pou ou kestyon. Onorab wi 
mon'n pase Pointe Larue. Wi, 
mon'n vwar serten dimoun ki 
vreman dan bezwen. Sirtou 
bann dimoun ase aze. I annan 
serten dimoun ki'n ekrir nou let 
ki mon lekip in al vwar sa 
landrwa kot sa dimoun i reste. 
In eksplik nou son problenm.  
  E ankor enn fwa ki sa ki'n 
tous mwan. Se ki i annan dan 
Pointe Larue ki’n donn zot lavi 
pou sa pei. Ki petet bokou zot la 
i   pas dan son lanmen. I annan 
serten mon konnen ki konnen, 
i annan en madanm ki reste 
Pointe Larue ki'n en teacher tou 
son lavi.  
  E ler, mon, mon frekant 
sa fanmir ase souvan. E i annan 

lannen de lannen, de lannen sa 
fanmir ti'n devret ganny ed, be 
zanmen zot in gannyen.  

I annan en kantite 
koumsa dan plizyer distrik, pa 
zis Pointe Larue. I annan 
kantite bann dimoun ki vreman 
zot bezwen led. E menm zot laz, 
menm zot sityasyon finansyel. 
Bokou, dan bokou distrik dan 
mon bann marse mon'n war.  
  E i regretab ki sa led pa’n 
ganny donnen ziska prezan.  
Ankor enn fwa, lannen 
presedan 10an, 8an, 5an ti 
annan bokou larzan pe koule 
partou. Me naryen pa'n ganny 
fer pou sa bann dimoun.  
  Me selman nou la nou'n 
vini parey Onorab Pillay fek fer 
resorti 7 mwan mon la. Ek sa 
pti gin larzan ki nou annan, 
nou pe rod zot sa bann dimoun. 
nou’n fini war zot detrwa e nou 
pe ede. Nou pe ede.  Akoz nou 
santi zot merite.  
  I annan en msye nou'n al 
kot li, in menm dir nou i pa ti 
zanmen espekte ganny en 
larepons son let. E pou vwar 
nou ki nou'n vin kot li pou get 
son leta pou ed li, sa msye ki 
vreman apresye.  
 Alor ki mon kapab dir ou, 
dan tou distrik i annan bann 
dimoun vilnerab. Dan tou 
distrik i annan bann dimoun ki 
bezwen led.  E Minister 
Gouvernman Lokal atraver 

bann DAs ek zot bann MNAs, se 
zot ki pou highlight sa bann 
pwen kot sa bann ka kot nou. E 
kot Point Larue in mars 
divinman byen.  E vwala koman 
nou pe kapab ede osi.  
  Alor i pa zis nou ki asiz 
kot Local Government ki bezwen 
anmenn sa bann problenm 
devan. I zot responsabilite osi 
koman MNAs, e koman bann 
DAs. sirtou koman bann DAs ki 
sipoze lo teren la avek bann 
dimoun toulezour, zot biro i la 
dan distrik.  
  Alor nou pe rely lo sa 
bann kalite lenformasyon pou 
nou regarde, ki kantite ki nou 
kapab ede. Me prenon an kont 
poudir Bidze pa bokou. Akoz 
botan in fini.  Mersi.  
 
MR DEPUTY SPEAKER 
Mersi Minis. E donk nou’n ariv 
a lafen nou premye sesyon pou 
la bomaten. Nou pou adjourn 
ziska 11er. Letan nou 
retournen i reste 3 kestyon pou 
Minis Gouvernman Lokal. E 
nou pou pran 20 minit pou sak, 
ki nou pou fer li dan 60 minit 
pou nou fini midi.  Akoz i annan 
bann Komite ki pe zwenn pou 
plizyer travay. Donk nou 
adjourn ziska 11er.  
 
(BREAK) 
 
MR DEPUTY SPEAKER 

Mersi pou rezwenn nou. Nou 
pou kontinyen avek nou Order 
Paper pou Question for Oral 
Answer. E parey mon'n dir zot 
avan nou pran break, nou 
annan nou 1erdtan, nou pou fer 
nou 3 kestyon. 20 minit 
sakenn, e sa akoz pou nou 
kapab manage letan.  

E konman en lenstitisyon, 
koman Lasanble Nasyonal, 
fodre nou kapab fer sa e annou 
zis evite fer bann komanter off- 
mic ki al an kontrayete avek 
nou Standing Orders lo fason ki 
nou pe sey travay.  

Donk parey zot vwar, 
poudir prosen kestyon pou 
Minis Gouvernman Lokal i en 
kestyon ki mon’n table. I pa 
korek ki mon dan Chair e 
demann kestyon.  Donk mon 
pou demann MNA mon distrik 
kot mon reste setadir, Onorab 
Andy Labonte pou demann mon 
kestyon silvouple. Mersi.  
 
HON ANDY LABONTE 
Bonzour Mr Speaker.  Bonzour 
Minis ek panel. Bon kestyon Mr 
Speaker, Manm Elekte pou 
distrik Mont Buxton, i lir 
koumsa: - 
 Anvi ki nou dan milye 
lannen, eski Minis pour 
Gouvernman Lokal i kapab 
enform Lasanble Nasyonal lo 
poursantaz proze distrik ki’n 
komanse e konplete baze lo sa 

sonm R200mil ki sak distrik in 
gannyen pour 2021? Mersi.  
 
MR DEPUTY SPEAKER 
Mersi Onorab. Minis.  
 
MINISTER ROSE-MARIE 
HOAREAU 
Mersi Onorab. Mersi Mr Deputy 
Speaker. Onorab mon kapab 
konfirmen ki 108 proze an total 
in ganny soumet par tou distrik 
an total. 12 proze, pe pas devan 
Technical Committee ozordi 
bomaten la pou bann prosedir 
neseser. Si tou i al byen, bann 
kontrakter i ava kapab tender 
pou sa bann louvraz tre byento.  
  Bann teknisyen kot 
Minister in fini fer site visit lo 53 
proze. E travay ni komanse lo 
bann plan e kou pou sak proze. 
I annan serten proze kot bann 
DAs ek bann MNAs pou bezwen 
negosye wayleave avek serten 
dimoun dan distrik.  
  Prosedir i an plas pou ki 
larestan 43 proze i ganny vizite 
osito posib, pou finaliz tou 
keksoz. Nou pe fer tou posib ki 
tou proze i ava ganny konplete 
ver lafen lannen.  
  Mon remersi zot bann 
MNAs pou zot travay akote nou 
bann DAs pou arive soumet sa 
bann proze. E ti a byen si zot 
kontinyen swiv devlopman zot 
proze respektif ziska lafen. 
Mersi Mr Deputy Speaker.  

MR DEPUTY SPEAKER 
Mersi Minister. Onorab 
Labonte.  
 
HON ANDY LABONTE 
Yes, Minis. En pti kestyon 
siplemanter. Vi ki nou annan 
selman 200 mil ki’n ganny 
allocate par distrik. E nou 
konnen ki o nivo distrik nou 
annan bon pe bann pti 
kontrakter, ki zot pa pe vreman 
annan, ganny aksepte oubyen 
ganny kontra. E ou repons 
parey ou’n dir se ki byento bann 
proze pou ganny tender.  
  Ki ou Minister petet pe 
mazinen lo la, pou donn 
priyorite bann kontrakter lo 
nivo distrik ek lo en baz 
selective bidding pou bann, 
bidding pou bann proze? Mersi.  
 
MR DEPUTY SPEAKER 
Mersi Onorab. Minister.  
 
MINISTER ROSE-MARIE 
HOAREAU 
Mersi Mr Deputy Speaker.  
Mersi Onorab. Onorab tender 
pou bann, pou nenport keksoz 
konmela depi ler mon kot 
Minister Gouvernman Lokal ek 
Zafer Kominoter, tender pou 
proze i en keksoz tre transparan 
konmela.  

I ganny advertise dan 
papye, i ganny met lo nou 

website. Nou met li en pe 
partou, partou kot nou kapab 
ou fer tou dimoun pou li ariv 
maximum lodyans.  
  E nenport kontrakter, i 
annan son drwa pou li vin 
devan pou li met son tender. 
Prezan, selective bidding, i en 
keksoz ki ou bezwen fe sir avan 
ou fer. Akoz nou pa le retourn 
dan bann lepok kot bann 
dimoun special ki ti ganny 
Kontra eksetera.  
  Nou, nou’n fer li an 
transparans.  Dimoun i tender, 
e sa ki anmenn pli bon travay 
pou pli bon pri, se sa kontrakter 
ki ganny sa Kontra. Konmsa ki 
prosedir i marse, e byensir i pas 
lo en Komite avan tousala i 
ganny deside. Mersi Onorab.  
 
MR DEPUTY SPEAKER 
Mersi Minis.  Onorab Labonte.  
 
HON ANDY LABONTE 
Petet Minis pou mwan re fraz 
mon kestyon, vi ki i annan en 
lalis kontrakter ki tou distrik 
ti'n submit avek Local 
Government lo nivo distrik. Si 
petet ler nou annan en proze ki 
dan distrik, nou pa ti a kapab 
donn priyorite bann kontrakter 
ki dan sa distrik?  Mersi Minis.  
 
MR DEPUTY SPEAKER 
Mersi Onorab.  Minister.   

MINISTER ROSE-MARIE 
HOAREAU 
Mr Speaker mersi.  Mersi 
Onorab. I tre ankourazan si zot 
koman MNAs zot bann distrik 

respektif ek bann DAs, zot in al 
rod zot bann bon kontrakter 
dan zot distrik. Sa i byen. Akoz 
i normal ki en dimoun i ede, i 
kapab kontribye dan son 
kominote.  

E fotespere akoz i dan sa 
kominote, i pe fer sa bid pou li 
vin fer sa louvraz. Ki i a donn 
nou en bon louvraz ki ler li lefe 
ki i reste dan sa kominote, ler i 
pase i get son louvraz i fyer.  

Alor, byensir sa bann 
dimoun nou ankouraz zot pou 
zot vin devan. E akoz rezon ki 
sa bann DAs in submit sa bann 
lalis kontrakter? Rezon se ki ti 
annan serten kontrakter ki a to 
zanmen bid, akoz zot pa ti 
ganny zanmen konsidere.  Alor 
zot menm zot, zot in give up.  

Alor se pou kwa ler mwan 
mon’n vin kot Minister, mon'n 
dir avek tou DAs, fer resers dan 
zot distrik, gete si zot napa 
bann kontrakter ki zot kapab 
anmenn devan. Fer zot vini. 
Selman fodre zot louvraz i a 
alaoter.  Fodre zot pri osi i en 
good price.  

E si zot pas tou bann 
kriter, byensir preferans i pou 
al pou sa dimoun ki dan sa 
distrik.  

Akoz zour nou pou bezwen 
en led petet sa kontrakter osi i 
a kapab vin donn en koudmen, 
zour i annan en dezas. Si nou 
pe build en rapor ek li lo nivo 
distrik. Me nou bezwen fer sir ki 
sa dimoun pou delivre en bon 
louvraz pou en bon pri. Mersi 
Mr Deputy.  
 
MR DEPUTY SPEAKER 
Mersi Minister. Onorab William.  
 
HON WAVEN WILLIAM 
 Mersi Mr Speaker. Mr Speaker, 
Minis par lefe ki nou annan nou 
par distrik zis R200mil pou 
depanse pou sa lannen. Mon 
anvi ou eksplik sa Lasanble 
baze lo bann manboulouk 
tandans koripsyon dan lepase, 
kwa zefor an plis ki ou Minister 
in fer pou asire ki sa bann 
manboulouk avek sa pti git 
larzan ki nou'n gannyen pa 
ganny gaspiye? Mersi.  
 
MR DEPUTY SPEAKER 
Mersi Onorab. Minister.  
 
MINISTER ROSE-MARIE 
HOAREAU 
Mersi Mr Speaker. Mersi 
Onorab. Onorab mon kapab dir 
ou poudir ler mon'n vin Minister 
pou Local Government and 
Community Affairs, bann fason 
fer keksoz in ganny revwar. 
Mon annan prezan en tim ki 

asiz lo Evaluation Committee or 
Technical Committee which ever 
one you want to call it.  
  E sa bann dimoun zot 
napa okenn konfli lentere, ler 
zot asiz lo sa Komite. Alor se 
bann dimoun profesyonnel, 
bann dimoun ki konpran byen 
konstriksyon. Bann dimoun ki 
konpran byen bann zafer plan. 
Bann dimoun ki konpran byen 
ki al avek tel kou apepre.  Alor, 
e tou dimoun pe travay ek en 
konsyans.  
  Dan mon Minister mon'n 
kapab build en team spirit, pou 
fer tou dimoun konpran. Menm 
bann ki ti la avan. Mon'n 
anmenn dimoun dan mon fason 
fer keksoz, pou fer zot vwar 
poudir nou bezwen annan 
latransparans. E nou bezwen 
tir sa move repitasyon ki petet 
sa Minister ti annan avan, 
parey ou pe fer resorti la. 

Lepase pou mwan, in fini 
lepase?  Mon'n vwar bokou 
keksoz dan bann files. Ki mon 
vin erite, ki vreman deplorab. Ki 
vreman mal, ki pa ti'n devret 
zanmen ganny fer. Tou sord 
kalite mon'n zwenn.  

Me depi ler sa sanzman in 
ariv, serten prosedir in ganny 
met an plas, tou dimoun nou'n 
asize nou koze, nou'n montre 
kote keksoz ti mal avan. Zot in 
agree, zot in donn nou en pe 
rezon tou akoz ti koumsa, ki 

mon pa pe vin dir la. Me selman 
mon kapab, sa en keksoz mon 
kapab dir avek fyerte. Ki mon 
tim la kot mon Minister, e mon 
pe anmenn sa lespri osi.  Bann 
DAs osi in fini konpran.  

Travay byen ek zot MNA.  
Anmenn keksoz ki pou anmenn 
value for money. Rod bann ka ki 

absoliman neseser e merite. 
Annou fer keksoz pou 
lakominote.  E pa pou bann 
dimoun endividyel ki petet pa 
merite.  

I annan dimoun byen for, 
byen lour finansyerman osi, 
ki’n ganny keksoz kado avek 
Local Government !  Kan i 
annan dimoun ki petet ti pli 
bezwen pa'n gannyen. E lafason 
fer prezan se nou mars drwat. 
Mon pa kapab garanti ki tou 
dimoun pou toultan onnet, me 
selman le moman ki sa dimoun 
i ganny dekouver, en aksyon 
disipliner pou ganny pran. Sa 
mon kapab garanti ou.  

Alor mon krwar lanbyans 
kot Minister, se ki nou pe travay 
onnet, nou'n n fini konpran ki 
mannyer keksoz i devret ete. 
Nou annan bokou move legzanp 
pou nou aprann avek. Ki nou pa 
pou refer menm fot.  Alor mon 
krwar nou lo en bon semen. 
Alor mersi Onorab pou ou 
kestyon. 
 
MR DEPUTY SPEAKER 

Mersi Minis.  Onorab Zialor.  
 
HON NADDY ZIALOR 
Mersi Mr Speaker. Minister baze 
lo larepons ki ou’n donn nou la, 
e baze kot ou’n ankouraz bann 
MNAs o nivo distrik pou rod 
bann bon kontrakter.  I annan 
serten travay dan lepase ki'n 
ganny fer, kot letan parey ou’n 
dir ou’n get dan file ou’n war i 
annan move zesyon.  
  Eski zot Minister pou 
kontinyen avek sa bann move 
kontrakter ki pa’n fini travay? 
Ki travay petet ou’n war 
Minister pe depans an plis bann 
keksoz koumsa?  

Ki nouvo mezir ki annan 
an plas pou asire ki bann 
kontrakter ki'n donn bann 
move louvraz lo nivo kominoter, 
pa pou kontinyen zis servi tax 
payers money? Mersi.  
 
MR DEPUTY SPEAKER 
Mersi Onorab. Minis.  
 
MINISTER ROSE-MARIE 
HOAREAU 
Mersi Mr Speaker. Mersi 
Onorab. Onorab dan enn mon 
bann premye meeting ki mon ti 
obzerve ler mon ti'n fek vin kot 
Minister, mon ti vwar en tel 
konversasyon pe deroule dan 
meeting, konmkwa sa dimoun 
pa'n delivre, sa dimoun in kit 

louvraz dan milye semen.  Sa 
kontrakter in fail tel keksoz.  
 Apre 10 minit pli tar, en 
lot tender i monte sa kontrakter 
pe gannyen. Prezan mwan mon 
ti lev en kestyon koman en 
obzervater, mon ti tou nouvo 
dan mon rol. Mon demande 
mon dir, “be pa san menm sa 
dimoun ki zot pe dir pa ti pe 
delivre, in kit louvraz ?”.  
  Mon dir, “Be si ti kot 
mwan dan lakour.  En boug in 
donn mwan en move louvraz 
enn fwa, mon pa pou donn li 
loportinite donn mwan en move 
louvraz dezyenm fwa!”  
  Alor ankor enn fwa i 
retourn lo sa pwen annan en 
konsyans, ou pran larzan 
Gouvernman, ou pran larzan en 
endividyel, ou bezwen delivre a 
sa oter. E la Mr Adeline koman 
DG pou proze, in ganny son 
lenstriksyon tre kler.  

Mr Adeline i bezwen travay 
tre pros e met en disiplin ek son 
bann dimoun proze. Son bann 
zofisye proze. Ki ler zot pran, zot 
ki pe ansarz, ki pe oversee sa 
louvraz, zot bezwen fer sir ki si 
zot vwar en kontrakter pa pe 
delivre, rapor i bezwen ganny 
fer imedyatman! Pa pli tar apre 
ki Kontra ti'n devret ganny 
delivre !  

Alor, mwan mon annan en 
gran lespwar ki nou bann 
kontrakter, sa bann kontrakter 

ki pe tender louvraz konmela 
pou Local Government ek Zafer 
Kominoter, i konnen poudir 
standar, service delivery ki 
espekte de zot bann kontrakter 
in sanze.  

E osi pou retourn lo pwen 
Onorab Labonte.  Ler en 
dimoun i dan ou kominote ki’n 
ganny sa kontra pe fer sa 
louvraz.  I la ek zot li, tanzantan 
bouz li, i dan zot kominote.  I pa 
pou ale, ale, ale, pou li pa fer en 
bon louvraz, i pou sey 
enpresyonn zot.  

Mon espere zot konman 
bann MNA, mon bann DAs i pou 
delivre en bon travay. Akoz i 
vwar poudir sa mon kominote. 
E menm si i pe travay deor son 
kominote pou Local 
Government, the rules i reste 
parey.  Delivre baze lo sa ki ou’n 
dir ou pou fer e pandan sa letan 
ki ou’n dir ou pou fer. E servi sa 
kantite materyo ki ou’n mete 
dan ou costing.  

Ou pa kapab met 10 bal 
siman apre ou servi zis 2. Apre 
lavey Nwel mon pe ganny en 
phone call pou dir i annan en 
semen ki fek fini dan 3 semenn 
pase in fini, surface in fini sorti 
lo la, feray pe sorti !  

Sa bann kalite louvraz 
nou pa pou aksepte ankor kot 
mon Minister. Mersi Onorab.  
 
MR DEPUTY SPEAKER 

Mersi Minis.  Sa ti dernyen 
entervenan lo sa enn kestyon. 
donk nou ava pas lo kestyon 
limero 22. Onorab Aglae.  
 
HON EGBERT AGLAE 
Mersi Mr Speaker. Swivan bann 
rotasyon DA, eski Minis I kapab 
dir ek sa Lasanble si sa in 
anmenn plis efikasite dan 
zerans distrik e ki bann defi 
kour term ki’n ganny met a zot 
latansyon? Mersi.  
 
MR DEPUTY SPEAKER 
Mersi Onorab.  Minis.  
 
MINISTER ROSE-MARIE 
HOAREAU 
Mersi Mr Deputy speaker. Mersi 
Onorab. Mr Deputy Speaker 
rotasyon bann DAs ti enn 
nesesite pou elev standar. I ti 
neseser pou mou elev standar, 
lefikasite, e prodiktivite lo nivo 
distrik. E pou anmenn en 
nouvo souf dan karyer e dan 
devlopman profesyonnel bann 
DAs.  
  Avan sa rotasyon, nou ti’n 
obzerv serten keksoz. Tel ki ti 
neseser pou retir lenterferans 
politik dan travay Biro 
Ladministrasyon Distrik. I ti 
evidan ki serten servis ki ti ape 
ganny ofer ti baze plizoumwen 
lo afilyasyon politik.  E sa ti 
ganny reflekte dan bann files.  

  Nou ti osi obzerve ki ti 
annan en mank 
profesyonnalizm ek 
konfidansyalite dan performans 
serten DA. Nou ti osi obzerve ki 
servis ki servis ki ti ape ganny 
ofer pa ti lo standar ki i ti 
devret.  
 Nou ti obzerve ki 
kondisyon e leta serten bann 
lenfrastriktir pa ti akseptab, ni 
pou sa DA ek son staff. Ni pou 
piblik. Nou’n osi dekouver ki 
serten DA in dan menm distrik 
pou tro lontan.  Travay ti’n vin 
routin, e nivo motivasyon DA li 
menm ek son staff ti preske pa 
egziste.  
  Serten DA ti’n vin tro 
konfortab. Nivo prodiktivite e 
lefikasite ti’n osi desann. Ti 
napa nouvo linisyativ ki ti pe 
ganny entrodwir.  An rezilta, 
zabitan distrik ti’n vin fristre e 
ti’n nepli angaze dan 
devlopman zot kominote.  
  Mon kapab dir ki serten 
bann Lofis Administrasyon 
Distrik ti pe fonksyonn dan en 
leta lese fer. Kot ti annan bokou 
problenm relye avek kontrol e 
zesyon.  
 Mr Speaker, bann defi 
kour term ki bann DA in partaz 
avek nou i enkli: Leta deplorab 
fizik serten Biro 
Ladministrasyon e Sant 
Kominoter kot zot fek antre 
koman en nouvo DA. Leta 

serten lezot fasilite zere par Biro 
Ladministrasyon Distrik i osi en 
gro konsern.  
  Dan sa rotasyon, serten 
DA in war zot avek serten staff 
ki ti annan en gro problenm 
latitid, lapares, e move 
konportman e disiplin. Sa 
sityasyon partikilye in ganny 
adres tre vit par mon Minister. 
Akoz sa i pa akseptab e i pa pou 
ganny tolere.  
  Serten DA in erit bann file 
ki la pou en bann lannen. I 
annan bann menm plis 5an, a 
10an. Kot promes in ganny fer, 
me pa’n zanmen ganny delivre.  
I regretab ki menm ki serten sa 
bann demann ti byen valab, zot 
pa’n ganny adrese. Menm ki 
dan sa letan ler sa bann 
demann ti ganny fer, pei  ti dan 
en kriz finansyel.  
  Mr Speaker, depi ki sa 
rotasyon in ganny fer. Nou’n 
remark bokou sanzman pozitiv. 
Tel ki: i annan en gran 
amelyorasyon dan kalite servis 
ki pe ganny delivre. Me sa pa 
vedir ki nou aret lanmenm. O 
kontrer nou pou kontinyen 
travay pou fer pli byen ankor.  
  I annan plis transparans 
e bonn Gouvernans dan zerans 
Administrasyon Distrik.  Bann 
DA in konpran ki zot bezwen 
rann kont, e ki zot bezwen swiv 
bann regilasyon ek gidans 
Minister. Zot line of reporting i 

kler e nepli annan konfizyon 
dan sa domenn.  
 Bann DA pe travay pli 
byen ek kanmarad.  Nepli 
annan bann pti lanpir 
personnel. Nou vwar bann DA 
pe enterakte ek kanmarad 
bokou pli byen. Zot partaz bann 
bon pratik. E i annan en bon 
team spirit ki pe ganny devlope 
antre zot e osi avek Minister.  
  Rapor ki nou pe gannyen 
se ki piblik i prezan santi zot pli 
konfortab e pli alez pou akse 
bann servis, ki ganny ofer par 
Biro Ladministrasyon Distrik.  
Sa bann rapor i tre ankourazan 
sirtou pou bann DAs.  Akoz sa i 
vin en motivasyon dan li menm.  
  Bann DAs pe pran bann 
nouvo linisyativ byen pozitiv, ki 
pou annan en bon lenpak dan 
zot kominote. Lenplimantasyon 
sa rotasyon ti enn byen kalkile.  
E mon management team i 
kontinyen donn DAs tou sipor 
neseser.  
  Rol nou DG Zafer 
Kominoter e nou Principal 
Monitoring and Evaluation 
Officer kot Minister, i pou 
zisteman fer sir ki tou DAs i 
ganny tou sipor ki zot bezwen, 
pou kapab byen delivre dan zot 
travay a en tre o nivo.  
  Me Deputy Speaker, sa 
laspe service delivery i reste enn 
nou priyorite. Anliny avek sa 
bon servis ki nou pe espekte de 

zot, bann DAs in ganny 
demande pou reorganiz zot 
district team. E sa byensir avek 
led zot MNA nou ti a byen 
apresye.  
  Nou’n deza komans 
rankontre bann diferan lazans 
ek Minister pou nou travay 
ansanm pou kree en district 
team pli efikas. Pou sa marse, i 
enportan ki nou tou nou bouz 
dan menm direksyon avek en 
lapros kolektiv.  
  Mr Speaker, pou 
ankouraz la transparans e gard 
piblik a zour avek sa ki pe pase 
dan nou Minister.  Nou osi servi 
rezo sosyal pou promot bann 
travay ek aktivite lo nivo distrik. 
Sa i en fason modern pou gard 
piblik e bann feedback ki nou 
pe resevwar i tre pozitiv.  
   Finalman, mon ti a 
kontan pran sa loportinite Mr 
Speaker pou remersye tou bann 
DAs ki pe travay byen dan zot 
distrik.  E mon remersye zot 
bann MNAs pou a sipor ki zot pe 
donnen. Mersi Mr Speaker.  
 
MR DEPUTY SPEAKER 
Mersi Minister. Onorab Aglae ou 
annan supplementary?  
 
HON EGBERT AGLAE 
Mersi Mr Speaker. Mersi Minis 
pou ou larepons.  Minis 
premyerman mon ti a kontan 
demann ou, si sa prensip 

rotasyon i pou reste enn zot 
fason fer dan ou Minister a en 
peryod letan? Pou anpese ki 
parey ou’n dir, serten i tonm 
dan konfor e pa delivre.  
  Dezyenmman Minis, eski 
ou’n fer mansyon politik MNAs, 
and DAs. Mon ti a kontan petet 
Minis ki mannyer ou pou asire 
ki sa lapros ki Prezidan ti 
anonse pou met DA ek MNA 
anba one roof, pa pou anmenn 
okenn lenterferans politik 
ouswa faver politik? 
  E dernyen, ki mannyer ou 
Minister, pe sey mazinen pou 
etablir en performance 
evaluation ki kapab mezir 
travay bann distrik sirtou an e 
ki konsern kot ou kapab 
konpare petet en distrik avek 
lezot distrik. Ki fer ki travay ki 
ganny delivre ki ganny mete par 
ou Minister i reste sa oter ki ou 
menm ou, ou pe anvizaze reste? 
Mersi.  
 
MR DEPUTY SPEAKER 
Mersi Onorab.  Minister.  
 
MINISTER ROSE-MARIE 
HOAREAU 
Mersi Mr Deputy Speaker. 
Mersi Onorab. Onorab mwan 
mon pa garanti personn dan 
naryen.  Me selman en keksoz 
ki mon fer, mon ankouraz 
dimoun, mon ankouraz mon 
staff, mon ankouraz mon team, 

mon ankouraz mon bann DAs 
pou zot travay dir. Zot konn 
mon lekspektasyon ki Minister i 
ekspekte de zot.  

Alor nou tou nou adilt, 
nou tou nou profesyonnel, e 
nou tou nou konn konsekans ki 
ler ou deside fer ou prop zafer 
ou tousel, ki pa neseserman sa 
ki Minister pe dir ou, ou devret 
regard ou koman dan ou service 
delivery. 

Rotasyon DAs tou keksoz i 
baze lo kominikasyon. Mwan 
koman Minis mon pa kapab fer 
zis en desizyon pou dir ok, mon 
pou rotate bann DAs ankor dan 
en an. Pa koumsa ki keksoz i 
fer. Sa larepons la, i pou vin 
plito further down the line en pe 
pli tar dan mon letan la kot 
Minister.  

Kot sa konversasyon pou 
ganny diskite avek bann DAs 
zot menm. I pou en 
kominikasyon, en deba, en 
diskisyon, ki apre en larepons 
kolektiv, en solisyon kolektiv, 
en desizyon kolektiv i ganny 
pran.  

Akoz ler nou pou fer sa 
desizyon nou pa pou zis tir o 
sor.  Zot pou bezwen anmenn 
bann deba pozitiv, the pros, the 
cons. Pou nou konnen kwa ki pe 
marse, kan ki nou devret get 
ankor en kou en rotasyon DA. 
Kan zot, zot krwar koman DA sa 
pou neseser, eksetera.  

Alor i pou en desizyon 
kolektiv. Alor i pou en desizyon 
kolektiv. Alor pou lemoman 
mon napa ni en lannen, ni en 
mwan pou mwan dir ou kan sa 
pou arive.  

MNAs ek DAs mon krwar 
mon’n deza dir dan sa Lasanble 
poudir zot de profesyonnel. 
MNA i en profesyonnel, DA i e 
profesyonnel. E sakenn i konn 
son laliny travay. Lefe ki zot dan 
en sel batiman i pa retir sa 
profesyon ek zot.  Zot tou zot 
konnen kot zot laliny i 
komanse, kot zot laliny i fini. E 
zot tou zot konnen a ki moman 
ki zot pou travay ansanm pou 
benefis zot kominote.  

Apard sa, sakenn i fer son 
prop demars parey nou dir. I 
carry son lavi profesyonnel 
menm ki zot dan menm 
building.  

Zisteman, sa zafer 
evalyasyon ki mannyer nou pe 
evalye pou gete si zot pe 
perform, ki zot febles, ki zot 
bann pwen for. Sa mon pou 
kouver li en pti pe dan mon lot 
kestyon.   

E i en kestyon tre pertinan 
ki ou’n demande e mon a 
kouver li dan mon lot kestyon 
apre. Silvouple.  Mersi.  
 
MR DEPUTY SPEAKER 
Mersi.  Onorab ou annan 
klarifikasyon ankor?  

 
HON EGBERT AGLAE 
Zis Minis. Mersi Minis pou 
kouver mon lot kestyon dan lot 
kestyon. Eski dan sa rotasyon i 
annan okenn DA ki’n refize, e 
ki’n arive ek zot? Mersi.  
 
MINISTER ROSE-MARIE 
HOAREAU 
Onorab. Mersi Mr Deputy 
Speaker. Mersi Onorab. Onorab 
napa okenn DAs ki’n refize pou 
sanz distrik. E mon krwar mon 
bezwen fer resorti ankor, akoz 
mon krwar mon’n deza 
mansyonnen dan Lasanble.  

Me mon pou fer resorti 
ankor ki avan nou ti fer sa 
rotasyon, nou ti fer en 
workshop pou tou DAs e 
management team. Bann DGs 
bann dimoun dan Minister.  
  Pou eksplik zot the 
importance and the value of 
change.  Lenportans e valer 
sanzman dan ou karyer 
profesyonnel. Akoz parey mon’n 
kouver en pe dan mon larepons, 
i annan bann ti’n zis tro 
konfortab.  Ti napa linisyativ.  
Me la dan sa nouvo distrik fodre 
ou war zot ki mannyer zot pe 
debrouye.  
  E mon pou dir klerman, 
nap personn ki’n met okenn 
obzeksyon pou zot bouze. Akoz 
mon krwar tou dimoun in vwar 
poudir sa ti anmenn en nouvo 

souf dan Minister. Mersi 
Onorab.  
 
MR DEPUTY SPEAKER 
Mersi Minis. Onorab Pillay.  
 
HON SEBASTIEN PILLAY 
Mersi Mr Speaker. Mr Speaker, 
mon ti a kontan demann Minis.  
Ou’n dir ki nou pe fer fason pou 
retir politik akoz ou’n dir ti 
annan politik avan dan louvraz 
DA. Eski Minis ou kapab 
konfirmen si ou ki asiz lo sa 
interview panel ki swazir bann 
DA?  

E si par lefe ki ou, ou en 
politisyen akoz se sa ki 
Konstitisyon i dir. Sa pa re 
anmenn en laspe politik dan 
swazir bann DA ki pou al travay 
dan bann distrik. Mersi Mr 
Speaker.  
 
MR DEPUTY SPEAKER 
Mersi Onorab. Minister.  
 
MINISTER ROSE-MARIE 
HOAREAU 
Mersi Deputy Speaker. Mersi 
Onorab. Mon a eksplik ou ki 
mannyer interview DAs i ganny 
fer. An repons pou ou kestyon, 
pou montre ou poudir, anfen 
pou montre tou dimoun. Tou ki 
pou eksplik dimoun ki napa, 
mwan mon pa zwe en rol 
enterferans politik ler bann DAs 

pe ganny interview, ou menm 
dan mon lazournen travay.  
 Apwentman en DA i ganny 
fer koumsa, advert i al dan 
papye. E tou dimoun i lib pou 
apply. Zot aplikasyon i al kot 
HR byensir, HR ek Mrs 
Benstrong ki DG pou 
Community Affairs, e letan li osi 
in deza en DA. Zot asize, zot 
regarde, zot shortlist, enkli lezot 
manm management zot 
shortlist. Zot fer tou zot zafer zot 
menm.  
  Apre zot anmenn shortlist 
pou mon latansyon. E zot 
menm zot, zot organiz zot bann 
interviews, ek tou zafer. Zot dir 
mwan Minis tel zour pou annan 
interview eksetera. Bon, 
Kandida i arive. Wi ler sa 
kandida i arive, i asiz, otour 
mwan i annan en panel.  

Lo sa panel i annan Mr 
Dan Frichot, ki en konsiltan kot 
Minister. I annan Mrs Raymond 
Benstrong ki DG pou 
Community Affairs. I annan Mrs 
Cecile De Commarmond ki DG 
pou HR. I annan PS Perine kot 
Minister. E i osi annan Mrs 
Marlene Valentin ki en FC.  

E la lo sa panel nou 
kouver en pti pe tou laspe ki en 
DA i pou bezwen travay ladan. 
Parfwa menm nou anmenn Mrs 
Murielle Marie akoz li Technical 
Advisor to the PS.  Akoz Mrs 

Marie li osi in deza en DA, i 

konpran byen kwa ki is required 
from a DA.  

Alor ler petet enn sa bann 
dimoun pa la, Mrs Marie i step 
in pou zot. E mwan ki mon rol 
ler sa kandida in antre, mon 
welcome li kot Minister, mon fer 
li santi li alez. Mon remersi li ki 
in apply sa louvraz. E apre mon 
dir li eksplik mwan en pti pe ou 
parkour dernyen 3an, 4an. En 
pti pe parkour personnel, 
profesyonnel. Zis eksplik mwan 
en pti pe ou parkour.  

E sa dimoun li i eksplik 
mwan, i eksplik panel annefe, e 
mwan mon la. E mwan mon fer 
sa senpleman pou mwan ganny 
en pti pe, en konesans sa 
dimoun ki’n apply sa louvraz. 
Mon get en pti pe son 
enteraksyon avek dimoun. 
Mannyer i pe koze, i fer ou konn 
en pti pe son karakter, son 
fason fer. E sa i apepre 5 minit, 
5 a 10 minit pou konverse ek sa 
dimoun.  

Apre eskiz mwan, avan 
mon fer tousala, eskiz mwan 
mon’n bliye dir. Mon entrodwir 
panel ek sa kandida. Tou sa 
bann dimoun ki mon fek dir zot 
la, mon entrodwir sa bann 
dimoun ek sa kandida apre la 
mwan mon fer mon pti bout. 
Mon dir li donn mwan en pti pe 
son parkour pou apepre 3an, 
4an.  

E la ler sa dimoun in fini 
donn mwan en pti pe 
lesplikasyon lo son fanmir, lo 
son bann travay, eksetera.  E 
vwala mon dir li mersi, prezan 
la mon a kit ou avek bann 
dimoun teknikal. E mwan mon 
leve mon ale.  

Alor, mwan mon napa 
okenn lenfliyans lo kwa ki 
ganny deside.  Mwan mon zis 
koman Minis sa Local 
Government e Community 
Affairs. Mwan mon santi ki 
louvraz en DA en louvraz kle 
pou sa Minister.  

E mon krwar i, mon pa 
konnen petet mon manman in 
tro byen elve mwan. Me selman 
mwan mon krwar lakourtwazi, 
mon vin dir ou bonzour, mon fer 
ou feel welcome, apre la mon kit 
ou ek bann dimoun teknik. E se 
tou.  

Apre bann prosedir, bann 
form, bann kestyon i ganny 
demande par panel. Apre ler zot 
in fini at the end of the whole, all 
the interviews. Well at the end of 
the first one zot kriy mwan, zot 
dir mwan Minis sa lot kandida 
pe antre. Mon vini mon fer 
parey, mon fer parey koumsa, 
ziska ler tou dimoun i fini ganny 
interview.  

Apre en desizyon kolektif i 
ganny fer, e i ganny prezante. E 
alor Onorab Pillay, mwan mon 
pa fer okenn lenterferans. Mon 

pa fer okenn manipilasyon ou 
okenn fason pou mwan 
anmenn politik dan interview 
kot Local Government. Mersi Mr 
Speaker.   
 
MR DEPUTY SPEAKER 
Mersi Minister. Baze mannyer 
letan pe ale pou sa kestyon. 
Nou ava pran zis en dernyen 
entervenan lo la. Onorab Philip 
Monthy.  
 
HON PHILIP MONTHY 
Mersi Mr Deputy. Bonzour 
Minis ek ou delegasyon. Minis 
dan ou lentervansyon ou’n 
abord en pe district team, ok? E 
dan lespri sa rotasyon pou fer 
keksoz vin pli efektiv. Mwan 
mon’n aprann ki MNA pa ti 
ganny drwa asize lo district 
team oparavan.  

Eski sa i vreman le ka?  E 
eski MNA pou ganny 
reprezante, pou ganny drwa 
asize lo district team from now 
on dan lespri fer keksoz mars 
dan en fason pli efikas? Mersi.  
 
MR DEPUTY SPEAKER 
Minis in mansyonn district. 
Minis ou’n mansyonn district 
team mon pa sezi? Akoz mon 
war li lwen avek nou kestyon 
orizinal.  Non, bomaten mon’n 
rule out enn, mon pou bezwen 
be fair. Mon ava donn Onorab 

Sophola, nou ava make it avan 
mwen 20. Ok mersi.  
 
HON NOLINE SOPHOLA 
Mersi Mr Speaker. Bonn apre, 
bonzour Minis ek ou 
delegasyon. Minis ou’n dir ki 
ou’n fer rotasyon bann DA dan 
plizyer distrik, pou plizyer rezon 
ki ou’n nonmen.  Be dan 
lenstans kot nou annan DA ki 
ou pa pe kapab fer rotasyon, e 
ou ou’n remarke ki zot annan 
en lakin.  

E eski ou kapab dir nou si 
ou Minister i annan en 
progranm ki in prepare pou sa 
bann DA ki zot ganny menm 
sans parey lezot? Mersi Mr 
Speaker.  
 
MR DEPUTY SPEAKER 
Mersi Onorab. Minis ou’n 
konpran, akoz mon osi mon 
pa’n sezi sa mo? Minister.  
 
MINISTER ROSE-MARIE 
HOAREAU 
Mersi Mr Deputy Speaker. 
Mersi Onorab. Onorab mon fyer 
pou dir ki depi ler mon’n vin kot 
Minister, mon’n fer 2 rankont, 2 
workshops ki mwan menm mon 
ki’n lead sa workshop. E mon 
bann different DGs avek bann 
Department Managers in vin fer 
zot prezantasyon zot osi.  
 Rezon ki mon’n fer sa akoz 
ler mon antre mon’n le tret tou 

DA koman nouvo recruits. 
Konmsi ou bezwen donn zot en 
sans pou zot konnen sa nouvo 
administrasyon i demande de 
zot. Alor mwan mon’n santi li 
neseser.  Mon’n fer 2 sesyon full 
day diferan letan. Mon’n donn 
zot, mon’n fer enn avan zot in 
antre dan distrik sa rotasyon. 
Mon’n fer enn en pti pe apre.  
 E sa i en i pou ongoing li.  
Akoz en keksoz ki mon vwar in 
manke avan ki mwan mon’n vin 
kot Minister, ti napa sa zafer 
coaching, ti napa donn dimoun 
zouti profesyonnel pou travay 
avek. Ti annan en mank 
management, ti annan en mank 
motiv dimoun. Ti annan en 
mank annan en clear laliny 
gidans kler. 
  E mwan mon pa kapab 
blanm sa bann DAs ki pa’n 
ganny sa loportinite, pou zot 
devlope profesyonnelman. Alor 
mon’n tret tou mon ban DAs, 
kantmenm zot in la en bann 
lannen.  

Kantmenm en bann ti 
pros pou al retire, tou dimoun 
nou’n ganny, zot in ganny 
menm leksperyans, sa ki 
Minister ti anvi zot fer from 
hereon.  
  E nou’n donn zot zouti 
parey mon’n dir Minister in 
anploy en Monitoring and 
Evaluation person, ki prezan sa 
zot dimoun kle avek Mrs 

Benstrong ki’n la, ki DG 
Community Affairs. La prezan 
zot annan sa sipor, zot annan 
sa gidans. E mon asire ki parey 
mon’n dir ou mon’n tret tou 
dimoun koman new recruits.  
 Annou met plato, annou 
met koman dir, laplenn nivo, 
annou nou tou komans ansanm 
apre nou a gete ki mannyer nou 
pou ariv devan pli vit. Mersi.  
 
MR DEPUTY SPEAKER 
Mersi Minister. Donk nou ava 
pran dernyen kestyon pou 
Minis Local Government. Sa i 
kestyon limero 23 e mon ava 
envit Onorab Labonte pou 
prezant sa kestyon silvouple.  
 
HON ANDY LABONTE 
Bonzour Minis ankor enn fwa. 
Bon, sa kestyon i demann 
koumsa: - Eski Minis pou 
Gouvernman Lokal i kapab 
enform Lasanble Nasyonal si 
dezormen tou Administrater 
Distrik pou ganny plase lo en 
Kontra lanplwa e eski sa group 
anploye i tonm anba en kad 
profesyonnel spesifik? Mersi.  
 
MR DEPUTY SPEAKER 
Mersi Onorab. Minister.  
 
MINISTER ROSE-MARIE 
HOAREAU 
Mersi Mr Speaker. Mersi 
Onorab. Mr Speaker, koman 

Minis pou Gouvernman Lokal 
ek Zafer Kominoter, sa i enn 
parmi bann sanzman kle ki 
mon ti vwar neseser pou adrese 
ler mon’n vin kot sa Minister.  
   An se moman i annan en 
pti minorite DA ki lo  kontra 
PSC. E larestan zot lo en kontra 
lanplwa kontinyel. An metan 
tou DAs lo en kontra PSC, 
Minister pou dan en pli bon 
kondisyon pou servi sistenm 
evalyasyon Performance-Based 
Management pou evalye zot 
performans e lefikasite.  La mon 
tous en pti pe lo kestyon 
Onorab presedan.  
 Diskisyon avek DPA pou 
sa in fini komanse. I pli fasil 
pou nou plas bann nouvo DA 
ki’n fek antre anba en kontra 
PSC, apre ki zot in pas zot 
probasyon. Alor bann nouvo DA 
ler zot in pas zot probasyon zot 
pou antre lo en kontra PSC.  
 Par kont, bann DAs ki 

annan en kontra kontinyel nou 
bezwen kalkil pey zot, zot 
konpansasyon e benefis avan ki 
nou kapab plas zot lo en kontra 
PSC.  Mon Minister pe travay lo 
kou total ki sa pou vin avek. E 
pou prezant avek Minister 
Finans pou laprouvasyon.  

Nou espere ki enn fwa 
bann demars in konplete, tou 
DAs i ava kapab antre lo en 
kontra PSC. Sa i ava permet ki i 
ava egalite dan metod 

appraisal, dan metod 
lapwentman. Mersi Mr Deputy 
Speaker.  
 
MR DEPUTY SPEAKER 
Mersi Minis. Onorab Labonte.  
 
HON ANDY LABONTE 
En pti kestyon siplemanter 
Minis. Vi ki ou’n tous lo benefis.  
Petet ou kapab eksplik sa 
Lasanble in terms of allowance, 
akoz i annan bann DA ki pe 
ganny nouvo DA, ou petet office 
manager osi nenport ki. Well vi 
ki nou la, selman nou a koz lo 
DA.  
 Petet si zot annan ek 
kalifikasyon oubyen en sertifika 
dan en Degre dan en lot sekter. 
Dizon zot annan en degre dan IT 
par egzanp, i annan serten 
allowance ki zot gannyen. Me 
selman ler ki zot, vi ki zot vin 
anploye koman en DA or lo sa 
kontra DA, zot war zot, zot pa pe 
ganny okenn allowance.  
  Eski ou Minister pe get 
ladan petet ki zot a osi benefisye 
atraver sa kou an plis ki zot in 
deza pran dan en lot seksyon?  
 
MR DEPUTY SPEAKER 
Mersi Onorab. Minis.  
 
MINISTER ROSE-MARIE 
HOAREAU 
Mersi Mr Speaker. Mersi 
Onorab. Onorab sa ler en DA, 

sa bann zafer allowance pou DA 
eksetera, pou leksperyans 
eksetera. Sa i en keksoz pirman 
HR. E mon la mon pa pou 
kapab donn ou bann gran detay 
lo la.  
  Me selman ki mon kapab 
dir ou se ki ler en DA i apply pou 
en louvraz DA, i konnen ki sa 
louvraz i peye. E an gro en saler 
en DA, ki sa dimoun ler i pe 
apply sa louvraz i konnen, mon 
pe vin en DA mon pe vin fer sa.   

Me sa bann zafer 
allowance baze lo bann 
spesyalite ki petet sa dimoun i 
annan, sa mon pa pou kapab 
eksplik ou plis lo la, akoz sa pou 
mwan i pirman en kestyon HR.  
E mon ti a voudre petet rod 
lenformasyon apre fer sirkile 
avek tou Manm lo son larepons. 
Mersi.  
 
MR DEPUTY SPEAKER 
Mersi Minis. Onorab ou annan 
en klarifikasyon?  
 
HON ANDY LABONTE 
En pwen klarifikasyon Minis. 
Eski ou pe konfirmen ki tou DA 
i ganny menm saler or i annan 
DA ki pe ganny larzan plis ki en 
lot? Mersi.  
 
MINISTER ROSE-MARIE 
HOAREAU 
Mersi Mr Deputy. Mersi 
Onorab. Onorab ankor enn fwa 

sa i en kestyon pou HR.  E mon 
pa'n vin la avek bann 
lenformasyon aplikab. Alor nou 
kapab an gro fer tou bann 
MNAs konn larepons sa 
kestyon, enn fwa ki HR in 
kapab donn mwan en larepons. 
Mersi.  
 
MR DEPUTY SPEAKER 
Mersi Minister. Onorab William. 
Antretan PS ou le dir en keksoz 
letan Onorab William pe al pran 
podium? 
 
PS KEVIN PERINE 
Mersi Deputy Speaker.  Tou DA 
i ganny mete lo en Scheme.  Zis 
pou fer resorti ki i annan en 
Scheme ki ankadre bann DA. E 
parkont i annan en serten nivo 
konpetans oubyen kalifikasyon 
ki ganny mete avek sa Scheme.   

E ki nou'n vwar ki pe arive 
sirtou resaman, menm si nou 
pe demann en Degre dan 
Management Onorab, e nou'n 
vwar i annan dimoun ki pa 
neseserman napa sa Degre. Me 
parkont son leksperyans travay 
ki li in fer i vin avek en bon 
bagaz.  

E se pou sa rezon ki panel 
i pran en desizyon kot nou'n 
arete vreman get sa bann zafer 
bout papye.  

 Akoz i annan en zafer ki 
ou'n mansyonn lo kalifikasyon. 
So en Degre, ou kalifikasyon i 

tre enportan. Me pou travay 
koman en DA, ou bezwen 
annan savwar viv, savwar fer. 
Ou bezwen konn koz avek 
dimoun. Alor i sa osi bann 
keksoz ki nou gete apard zis sa 
kalifikasyon ki ganny mete.  

E pou reponn ou kestyon 
an regardan saler. Non, pa tou 
DA ki ganny menm saler. Again, 
akoz mannyer sistenm in ganny 
definir ozordi, en DA ki annan 
en Degre i pou ganny en pti pe 
plis larzan ki enn ki napa en 
Degre.  Oubyen ki napa sa 
kalifikasyon akademik ki nou 
pe demande a ler aktyel.  

Me parkont i pa vedir en 
dimoun ki'n travay dan zesyon 
management oparavan i pa 
defann li apply koman en DA e 
ganny konsidere. E osi pou 
azoute i annan dimoun ki'n 
aparet devan nou avek, dan 
panel avek son gro Masters me 
finalman en dimoun avek en 
Diploma dan Office Management 
ki'n ganny selekte. Akoz lafason 
ki in prezant li dan interview. 
Mersi bokou.  
 
MR DEPUTY SPEAKER 
Mersi PS.  Onorab William.  
 
HON WAVEN WILLIAM 
Mersi Mr Speaker. Mr Speaker, 
mon anvi demann avek Minis, 
par lefe ki ozordi nou konnen 
poudir i annan serten DA ki ti lo 

kontra kontinyel e i annan ki ti 
lo kontra. Mon anvi ou eksplik 
sa Lasanble baze lo ou resers, 
akoz koman en Manm Parlman 
mon santi poudir i annan en 
sistenm pwa de mezir ki'n 
ganny aplike.  
  So dapre ou resers, kwa 
ki ou'n dekouver ki'n fer ki in 
napa consistency ouswa 
tretman menm parey? Ki en 
bann ti bezwen ganny met lo 
kontra kontinyel e en bann dan 
e lot fason. Epi dezyenmman,  
 
MR DEPUTY SPEAKER 
Permanent employment en.  
 
HON WAVEN WILLIAM  
Wi permanent employment. Epi 
dezyenmman, konbyen sa bann 
DA ki lo continual employment e 
konbyen ki lo sa kontra? Mersi.  
 
MR DEPUTY SPEAKER 
Mersi Onorab. Minister.  
 
MINISTER ROSE-MARIE 
HOAREAU 
Mersi Onorab. Mersi Mr Deputy 
Speaker. Ankor enn fwa 
Onorab, lafason ki previous, sa 
management ki ti la avan mwan 
ti fer keksoz, parfwa i pa kler 
akoz. E mwan osi mon’n vin 
zwenn li koumsa. Me ler mon’n 
vin zwenn li koumsa, mon’n 
vwar poudir ou pa kapab annan 

de pwa de mezir parey ou menm 
ou ou'n dir.  
  Vo mye - pou menm sa 
bann DA pou zot tou santi zot 
konmsi zot pe ganny trete 
egalman konmsi, i enportan ki 
zot tou zot dan en form lanplwa 
lo en kontra, ou bezwen annan 
swa enn swa lot.  

Ou pa kapab annan 2 
kalite Employment Scheme dan 
en sel landrwa. I fer divizyon, i 
fer konfizyon, i fer dimoun en 
pti pe, be akoz li i koumsa 
mwan mon pa koumsa.  
  Alor se pou kwa nou 
koman nouvo administrasyon 
nou'n dir annou travay ek DPA, 
met tou dimoun lo en kontra.  
Ler ou lo en kontra ou konnen 
ou bezwen perform. Ou konnen 
ou bezwen delivre. Ou konn 
egzakteman what is expected of 
you.  

Ou konn egzakteman ki sa 
ki nou koman management nou 
pe espekte de ou, akoz nou 
donn ou sa gidans, nou donn 
ou tou sa lenformasyon ki ou 
bezwen pou ou kapab delivre.  
 Alor, akoz ti ganny fer 
koumsa avan? Mon vreman pa 
konnen akoz kantite keksoz ki 
mon’n war dan file mon pa 
konnen akoz in arive. Me 
selman anba sa nouvo 
administrasyon keksoz pe 
ganny fer dan en lot fason. Dan 
en fason en pe pli profesyonnel 

dan sans ki met tou dimoun 
parey.  
  Pou lemoman i annan 4 ki 
lo kontra, i annan tou bann DAs 
ki lo probasyon pa ankor antre 
lo kontra akoz zot ankor lo 
probasyon. Zot osi zot pou vin 
lo kontra. Alor i annan tou sa 
bann nouvo DAs ki la aprezan 
zot pe fer zot probasyon.  
 E apre i annan detrwa osi 
ki’n retire, i annan detrwa osi 
ki'n, sa bann ti lo continual 
employment. En bann in retire, 
en bann in resign.  

Alor i annan en pti pe 
melanz dan tou, me selman 
laplipar i lo continual 
employment. E se sa, sa travay 
ki nou pe fer avek DPA pou 
anmenn tou dimoun prezan lo 
Kontra. Mersi Mr Speaker.  
 
MR DEPUTY SPEAKER 
Mersi Minister. Onorab Aglae.  
 
HON EGBERT AGLAE 
Mersi Mr Speaker. Minis mon ti 
a kontan ganny klarifikasyon, 
vi ki ou'n nonm sa PSE Contract 
la ki ou anvi switch lo la avek 
tou bann DA a lavenir. Eski i 
pou petet vi ki ti annan sa 
Diploma in District 
Administration ki ti ganny fer 

anba Guy Morel Institute, e sa ti 
enn bann kriter oparavan pou 
ou kapab antre lo kontra, fodre 
ou sa.  

 Eski zot pe kontiny dan sa 
laliny kot zot pou bezwen egzize 
ki sa bann DA ki pa ankor 
attain sa kalifikasyon, zot pas 
sa prosesis pou zot al attain sa 
Degre, apre ki ot pou al antre lo 
kontra? Ouswa zot pou ganny 
mete lo en kontra pe enport? 
Mersi.  
 
MR DEPUTY SPEAKER 
Mersi Onorab. Minister.  
 
MINISTER ROSE-MARIE 
HOAREAU 
 Mon a reponn en pti pe apre 
mon a fer PS elabore. Mon 
krwar PS in fer resorti en pti pe 
pli boner ki ou bezwen get sak 
dimoun koman en endividyel. E 
ou bezwen regard performans 
sa dimoun avan, lo son bann 
lannen avan.  

Konmsi i enportan wi en 
dimoun i annan en Degre, i 
annan en kalifikasyon. E si i 
annan en mankman dan 
training nou bezwen anvoy li fer 
sa training.  
  Me selman nou bezwen 
petet pa toultan focus lo en 
Degre. En Degre i en bon 
keksoz, en sertifika i en bon 
keksoz. Me avek li i vin en 
kantite lezot keksoz dan ou 
personnalite, dan ou karakter 
ki bezwen back up sa bout 
papye.  

  E sa konmsi sa lespri ki 
nou pe travay avek.  Ou kapab 
annan en dimoun ki annan zoli, 
zoli Degre dan son file. Me i 
kapab en dimoun ki pares. I 
kapab en dimoun ki pa pe 
delivre. Ou kapab annan en 
dimoun ki napa sa kantite 
sertifika, me ou get son 
performans, ou get son 
linisyativ ou dir ‘’Wow !’’  
 Alor ou bezwen get keksoz 
an totalite, Apre ou bezwen get 
keksoz par, ou bezwen ziz sak 
dimoun lo son merit e lo son 
performans. Me selman nou 
ankouraz dimoun always fer ou 
self-development dan ou karyer. 
Si i annan bann course ki 
enportan pou devlop ou, pran 
ale, fer li.  

E ler ou retournen vin 
montre ki sa ki ou'n aprann 
laba. Pa zis ale apre pran met 
dan file.  Vin delivre sa ki ou'n 
aprann.  Sa osi i enportan.  
 Nou pou toultan la nou 
pou nou ed bann dimoun ki le 
devlope akademikman. Me nou 
osi bezwen port bokou 
latansyon lo bann dimoun ki 
annan sa bonn volonte pou 
travay dir. Sa osi i enportan. 
Mersi Mr.  
 
MR DEPUTY SPEAKER 
Mersi Minister. E nou pou pran 
en dernyen entervenan. E nou 
ava pran enn ki nou pa ankor 

tande George Romain. Onorab 
Romain ou ava al touzour lo 
podium. PS i ava reponn 
touzour. Mersi.  
 
PS KEVIN PERINE 
Mersi Deputy Chair. Onorab 
pou mansyonnen sa Diploma ti 
ganny kree espesyalman pou 
staff Local Government 
spesifikman. I annan de fwa ki 
sa Diploma, i annan dimoun 
ki'n deza konplet sa Diploma a 
ler aktyel. E nou pe anvizaze 
refer li ankor zour annan cohort.  

Parske si napa en cohort 
SIM Guy Morel Institute i pa pou 
pran sa Diploma, i pa pou pran, 
pou napa sa letid ki pou ganny 
fer.  
  So pou fer resorti osi, 
napa en landrwa oubyen en 
lekol Sesel oubyen liniversite ki 
montre en dimoun ki mannyer i 
vin en DA, ok? E mon’n 
mansyonnen taler i vin avek 
bokou fason fer, savwar viv.  

E nou pe antisipe, e nou 
pe ankouraz DA petet ki napa 
sa Diploma, oubyen sa 
kalifikasyon akademik ki nou 
pe demande pou ankouraz zot 
pou al fer.  
  Me sa parkont pa vedir ki 
zot leksperyans pa konte vizavi 
sa enn ki annan son 
kalifikasyon total. Mersi.  
 
MR DEPUTY SPEAKER 

Mersi PS. Onorab Romain.  
 
HON GEORGE ROMAIN 
Mersi Deputy Speaker. Minis 
bonzour ek ou panel. Minis mon 
kestyon i vreman kourt.  Mon ti 
anvi zis konnen dan ansyen DA, 
bann ansyen DA ki mannyer ti 
ganny apwente dan 
administrasyon US avan? Mersi 
Mr Speaker.  
 
MR DEPUTY SPEAKER 
Mersi Onorab. Minister.  
 
MINISTER ROSE-MARIE 
HOAREAU 
Mersi Mr Deputy Speaker. 
Mersi Onorab. Dapre sa ki 
mon’n ganny dir, dapre sa ki 
mon konpran letan mon’n 
enterakte avek HR, avek lezot 
DGs dan Minister ler mon ti fek 
vin Minis kot Minister Local 
Government ek Zafer 
Kominoter.  
  Akoz sa ki mon’n konpran 
se ki plito ti bann apwentman. 
Ti napa vreman interview, ti 
napa vreman pou advertise pou 
donn tou dimoun en sans. Mon 
pa konnen. Me selman en pti pe 
lo sa laliny.  
 
MR DEPUTY SPEAKER 
Hold-on. Minister mon pe tann 
bann komanter off-mic ki i pa 
bann lekspresyon ou mo 
apropriye ki nou devret pe servi 

dan Lasanble. Eskiz mwan pou 
sa Minis. Mon pe zis kosyonn 
bann Manm en.  
 
MINISTER ROSE-MARIE 
HOAREAU 
Me lafason fer avan mon pa tro, 
tro konnen koman ti ganny fer.  
Me selman sa ki mon konnen se 
ki ler mon’n entrodwir sa zafer 
panel avek advertising the post 
eksetera. Met en panel pou 
deside, pou pran kont tou bann 
pwen for e pwen feb,  mon’n 
ganny dir par bann DGs e par 
bann management ki dan 
Minister poudir sa i en nouvo 
fason fer.  
  Alor mon pa konnen ki 
mannyer egzakteman ti ganny 
fer avan, me selman lafason ki 
nou pe fer li la prezan i 
definitivman, mon’n ganny 
konfirmen par mon 
management i en nouvo fason 
fer. Zot lopinyon i valab, zot 
kontribisyon i valab. E avan 
tousala petet pa ti ganny 
ekoute.   

Alor mwan mon pe zis 
repet sa ki mon’n ganny dir par 
mon staff. Mon pa la pou 
garanti naryen. Me selman an 
zeneral se sa leksperyans ki 
mon staff in dir mwan zot in pas 
ladan. Alor vwala ki mon kapab 
dir ou.  E i pou kontinyen 
koumsa. Mersi.  
 

MR DEPUTY SPEAKER 
Mersi Minister. Mon ti'n dir 
dernyen entervenan, me i reste 
nou ankor 3 minit. Onorab 
Kelly Samynadin nou pa ti'n 
tann li ditou depi bomaten. Ou 
annan en kestyon?  
 
HON KELLY SAMYNADIN 
Mersi Mr Speaker. Bonzour 
Minis avek ou delegasyon.  Tou 
dimoun e tou mon bann koleg. 
Minis pou benefis bann dimoun 
ki pe ekoute e osi pou sa 
Lasanble osi. Mon ti a kontan 
konnen ki dirasyon probasyon 
pou bann DAs? E konbyen 
letan, konbyen lannen zot 
Kontra i dire?  
  E answit mon ti ava 
kontan konnen vi ki i annan 
distrik ki DAs in pran zot konze 
ziska ki zot Kontra i fini, par 
egzanp distrik Bel Air, sa distrik 
obviously i end-up san en DA. 
Eski sa distrik i pou bezwen 
aprezan esper lafen kontra sa 
DA pou li kapab ganny en 
nouvo DA?  Mersi.  
 
MR DEPUTY SPEAKER 
Mersi Onorab. Minister.  
 
MINISTER ROSE-MARIE 
HOAREAU 
Mersi Mr Speaker. Mersi 
Onorab. Ki mon kapab dir 
ankor se ki, premyerman 
probasyon en DA Onorab i 6 

mwan. E pandan sa 6 mwan 
nou fer sir ki sa DA nou atas li 
avek en DA eksperyanse, pou li 
kapab vwar en pti pe demaraz 
louvraz en DA. Nou apel sa en 
induction. Nou pa zis met li dan 
distrik li tousel pou al sey gete 
kisisa louvraz en DA.  
  I ganny atase avek en DA 
ki i shadow sa DA pou apepre 
en semenn. Ki i ganny en pti pe 
konprenezon ki mannyer 
lazournen en DA i deroule. Ki 
bann kestyon ki piblik i vin 
demande eksetera, eksetera.  
Pou zis ranforsi son 
leksperyans avan i antre dan 
son distrik.  
  Son kontra li menm i 2an. 
Tou DAs i lo Kontra, bann ki lo 
Kontra i pou lo en kontra 2an. 
E ler kontra en existing DA i fini. 
Sa job i ganny advertise, e sa DA 
li ki deza la i annan tou dwa 
reapply. Me i pou tonm dan en 
group dimoun ki pa travay pou 
Local Government ki'n osi apply 
pou sa louvraz.  
  Alor i en fason kler e i tre 
senp. Ou Kontra i fini, ou anvi 
reste dan ou travay, ou re 
apply. E si ou shine plis ki sa 
bann nouvo ki'n vin interview 
ou reste. Si non, en nouvo 
dimoun i ganny mete.  

E koumsa ki keksoz i 
marse. E parey mon’n dir tou 
keksoz i ganny fer par en panel. 
Ou konpran?  

  E malgre ki i annan bann 
serten komanter ki ti pe ganny 
fer. Mwan mon pa fatig mon ek 
sa bann komanter. Akoz mwan 
mon travay anba, mon travay 
dan Cabinet Prezidan 
Ramkalawan. Mwan mon pran 
direktiv ek gidans sorti kot 
Prezidan. Mon pa pran direktiv 
ek gidans sorti kot en bann 
endividyel ki annan serten 
lopinyon. Tou dimoun i lib son 
lopinyon.  
  Me selman mwan mon 
konnen kote, pou ki mon pe 
travay.  E mwan mon kontan 
travay kler. Annou travay kler, 
tou dimoun i get on ansanm. 
Tou dimoun i konnen in kalifye 
akoz kwa. E vwala nou pa 
bezwen al pran traka dimoun 
pou anmenn lo nou.  
 

(APPLAUSE) 
 
MR DEPUTY SPEAKER 
Mersi Minister. PS.  
 
PS KEVIN PERINE 
Mersi Mr Deputy. Zis pou mwan 
reponn en bout kestyon Onorab 
Samynadin lo kote konze. Ki i 
fer ki nou ankouraz nou bann 
DA a ler aktyel pou pran konze 
avan zot kontra i fini ? Akoz 
nou'n vwar dan lepase poudir 
DA in preski pa pran konze 
ditou.  

  E a ler aktyel nou pe fer 
fas avek en sistenm ekonomi ki 
tou dimoun i okouran. Nou 
annan DA i annan konze ki 98 
zour, 89 zour. Alor i osi 
enportan ki nou ankouraz sa 
bann DA avan kontra i fini pran 
zot konze ki Minister 
Gouvernman Lokal pa war li 
avek en burden Gouvernman 
pou al pey sa 89 zour konze ki 
reste.  
  E parkont pou osi 
mansyonnen, parey ou'n 
mansyon distrik Bel Air, mon 
war ou pe donn sipor ou koleg 
Onorab. So dan leka ki i pou 
napa en DA a ler aktyel, i pa 
vedir ki Biro Ladministrasyon 
Distrik i fermen. Parske nou 
annan office manager ki i limero 
2 dan bann distrik ki li osi in 
ganny train pou pran bann rol 
DA letan i pa la.  

E si vreman i annan 
nesesite parey nou'n deza fer 
dan distrik Anse Etoile 
oparavan, nou anvoy en Ag DA 
a ler aktyel ziskan zour prosedir 
interview i fini re ganny fer e 
nou apwent en nouvo DA. Mersi 
bokou.  
 
MR DEPUTY SPEAKER 
Mersi PS. E final word mon 
donn LGB ki'n endik mwan i le 
dir en pti keksoz.  
 
HON BERNARD GEORGES 

Mersi Mr Speaker.  Mr Speaker, 
mon pa anvi ni prolonz deba 
ozordi, ni pou rank. Alor si ou 
anvi aret mwan, mon ava 
konpran. Mon ti'n demann 
laparol en pti pe pli boner pou 
entervenir lo sa 2 premye 
kestyon Onorab Lemiel avek 
Onorab Aglae.  

Me malerezman letan pa'n 
permet. E mon demann mwan 
si ou ava permet mwan, pa 
demann en kestyon, me zis 
demann Minis pou ranforsi en 
pwen, ki mon krwar i enportan 
pou tou bann distrik. Ki in fer 
pli boner e ki mon ti anvi ki i 
ranforsi. Mon ava demann ou … 
 
MR DEPUTY SPEAKER 
Go ahead. Nou pa ti ankor tann 
ou depi bomaten.  
 
HON BERNARD GEORGES 
Mersi Mr Speaker. Minis eski ou 
kapab dan bann zafer 
emergency avek dezas, akoz 
mon krwar sa i enportan, i tous 
nou tou. E nou tou nou 
konsyan. Eski ou kapab 
konfirmen ki swa pou 
emergency, swa pou dezas ler i 
arive dan en distrik, ki pwen 
kontak se DA?  
 DA se la kot sa problenm i 
ganny anmennen. E li i son rol 
pou li lyez avek DRDM, avek ou 
Minister, avek whatever 
Lazans, avek Local Government, 

avek MNA. Me premye pwen 
kontak se DA?  

Eski zis ou kapab 
konfirmen ki sa i leka pou ki tou 
dimoun i konpran, e ki tou nou 
dimoun dan nou distrik osi i 
ava konpran? Mersi.   
 
MR DEPUTY SPEAKER 
Minister.  Mersi Onorab.  
 
MINISTER ROSE-MARIE 
HOAREAU 
Mersi Mr Speaker. Mersi 
Onorab. Egzakteman Mr 
Georges. Onorab Georges sa ki 
ou'n dir. Ler, dan ki emergency, 
ki en dezas, ki nenport keksoz 
vreman grav ki arive dan en 
distrik, DA i reste sa pwen 
focus, sa pwen kontak. 
  Prezan li DA, la li prezan i 
komans met tou bann lezot 
bout an pratik. Sa se en keksoz 
ki nou pe ensiste. E sa i vin 
avek en gidans ki nou kot 
Minister nou'n donn bann DAs. 
Fodre zot reponn zot telefonn.   
Akoz i annan serten louvraz 
parey mwan mon sorti, mon 
annan bokou leksperyans dan 
lavyasyon.  
  E mwan pou pros 20an 
mon lavi mon telefonn in on 365 
zour dan lannen 24 er. Akoz se 
sa lanatir sa louvraz.  The 
nature of the job, se sa. Ou 
bezwen en dimoun, nenport ler 
maler i kapab arive. Ki en 

dezas, ki en emergency, ki en lot 
keksoz, ou bezwen reste. En 
dimoun i bezwen kapab access 
ou.  
  Alor bann DAs in ganny 
dir tre klerman ki zot bezwen 
reponn zot telefonn. Sa it is part 
of the job. I form part zot travay. 
E ler nou konnen sa pe ganny 
fer alor i fer sir i ede, i facilitate. 
Ki ler en keksoz i arive ki 
dimoun i bezwen kontakte zot, 
zot pran zot telefonn. Akoz se 
zot sa dimoun ki bezwen prezan 
komans deklans sa plan, ki nou 
bezwen met an mouvman pou 
ed sa distrik, sa dimoun, sa 
fanmir.   E alor koumsa.  

DA i vin the focal point. Li 
prezan i kordin tou bann 
DRDM. I telefonn isi, i telefonn 
laba. I annan tou son bann lalis 
kontak son bann dimoun e la 
zot tou zot rankontre lo teren, e 
la keksoz i komans bouze.  

Alor yes Onorab Georges 
mersi pou ou kestyon. DA son 
rol i tre enportan, i enn kle ler i 
annan en problenm dan distrik. 
Mersi.  
 
MR DEPUTY SPEAKER 
Mersi Minis. Donk sa in 
anmenn nou lafen nou sesyon 
kestyon pou Minister 
Gouvernman Lokal pou la. Nou 
pou adjourn e mon konnen i 
annan bann Komite ki pe 
zwenn. Bills Committee, 

Scrutiny of Bills pe zwenn dan 
Members Lounge. Donk nou 
repran travay 2er apre midi.  
 

(BREAK) 
 
MR SPEAKER  
Bonn apre midi tou Manm 
Onorab. Bonn apre midi nou 
telespektater e oditer a lekout. 
Dabor mon ti a kontan eksprim 
mon apresyasyon pou bann 
lekspresyon senpati e 
kondoleans ki Lasanble in 
prezante bomaten. E osi tou 
bann Manm ki'n prezant mwan 
bann tel mesaz. Mon remersi 
zot pou zot sipor.  
 Mon remersi osi bann 
manm piblik ki mon pa'n ganny 
sans reponn personnelman pou 
sa bann menm mesaz sipor.  
 Avan nou kontinyen avek 
kestyon, mon pou pran en pti 
pe letan pou en item ki mon 
bezwen dil avek. E sa se en 
Right of Reply sorti kot Mrs 
Yvette Antat ki ti ganny 
mansyonnen dan Lasanble 
semenn pase.  
  I annan serten pasaz dan 
son let ki mon pa dakor ki i 
vreman en size kot in ganny 
aggrieved. Me selman pou fer 
keksoz senp mon pou lir son let 
an antye.  
 ‘’Dear Mr Speaker,  
I would like to bring your 
attention to National Assembly 

Sitting for Wednesday 02nd June 
2021 (part 3). The item on the 
Order Paper was for a statement 
by Minister Patricia Francourt, 
about burial services in 
Seychelles.  It was announced 
that the ASP had taken over the 
said services from the Cemetery 
Services Agency, effective 01st 
June 2021.  
  The session started in an 
orderly manner with the 
Minister, CEO of ASP, Finance 
and Attorney General providing 
the details factually.  

However, the session 
degraded into blasphemy when 
the MNAs were provided with 
the opportunity to ask questions.  
 Without any justification 
and or evidence whatsoever, 
they started to insult me 
personally and vilified my 
reputation without much care or 
consideration to me, my family 
and my close friends.  
 There were false 
accusations of corruptions and 
thieves without any proof.  
Honorable Regina Esparon said 
that I had a rock blasting 
company which I was using to 
charge exorbitant prices.  
 Mr Speaker, this is a lie.  I 
never had a rock blasting 
company. They assassinated 
my character without any proof 
whatsoever to back their games 

for political points and to provide 
fanatical entertainment.  
 I am disappointed in you 
Mr Speaker, for not extracting 
from your wealth of knowledge 
and wisdom and vast 
experiences, to intervene on 
behalf of an innocent citizen.  
  You allowed the MNA for 
English River to mislead the 
people that he was defending 
my reputation, when his mission 
was to drag my name into a 
sewage gutter.  
  Mr Speaker, you of all 
people should know that I am 
innocent until proven otherwise. 
Why did you stay silent while 
people under your stewardship 
kept on making false 
accusations against me?  
 Mr Speaker, I need an 
apology from the National 
Assembly, for the way that they 
conducted themselves during 
the said session. My taxes are 
paid up to date and I am not 
being investigated by any 
authority. 
 I hope Mr Speaker that you 
will be bold enough to stand up 
for my rights under the 
Constitution of Seychelles which 
you have sworn on the oath to 
uphold.  
 I am asking you in the 
spirit of my Right of Reply to 
read this letter in open session 

at the next sitting of the National 
Assembly.  
  I thank you for your kind 
consideration and look forward 
to hear from your office soonest. 
‘’ 
 Mon a permet bann Manm 
ki'n ganny mansyonnen en pti 
moman zis pou fer en pti 
deklarasyon. Si i annan lot 
statement ki zot anvi fer, zot a 
bezwen fer sa a en lot moman 
apropriye.  Onorab Esparon. 
 
HON REGINA ESPARON 
Mersi Mr Speaker. Mr Speaker 
mon’n note konteni sa let ki 
ou'n sirkile.  Me selman mon pa 
le fer en statement mwan, be 
selman sa madanm fodre i aret 
dir ek dimoun poudir dimoun in 
vol son 4 ponjar ki donn zot pou 
kas ros dan trou, si i napa sa 
lakonpannyen. Mersi Mr 
Speaker.  
 
MR SPEAKER 
Mersi Onorab Esparon. Bon, 
nou pou - I annan lot Manm 
ki'n lev lanmen? Onorab 
Labonte wi. Silvouple.  
 
HON ANDY LABONTE 
Bonn apre midi Mr Speaker. 
Monn en pe surprise ki mon non 
in ganny monte dan sa let Mrs 
Antat. Ki ganny dir poudir mon 
ti pe mislead Lasanble in 
regards sa sityasyon ki'n ganny 

devlope. Ki aparaman what I 
was doing ki mon ti a swete ki 
li konman enn mon constituent 
ki son non i ganny met o kler.  
  I vreman dezapwentan 
akoz mon annan en gran respe 
pou li. E les mwan dir, met lo 
rikord poudir mwan avek Mrs 
Antat nou pe kominike. E mon 
war i drol ki in servi mon non 
pou dir poudir mon pe mislead 
akoz nou lo en bon term. E mon 
pe dir ek li direkteman poudir si 
i pa koupab i annan zis pou li 
clear son non.  
  So i mal pou li dir poudir 

mon ti pe mislead akoz all I was 
doing was donn li mon full 
sipor. Mersi.  
 
MR SPEAKER  
Mersi Onorab Labonte. Byen 
nou pou pas lo kontinyasyon 
avek kestyon. Avan nou 
komanse les mon a zis dir ki 
mon siport bann statement ki 
Deputy Speaker in fer lo 
mannyer nou pou diriz 
Question Time.  
 Sa i en prosedir ki nou 
etabli dan ABC avek 
konsantman bann Leaders. So 
mon demann zot pou konnen 
poudir si zot annan 
revandikasyon lo la, zot kapab 
touzour apros zot bann Leaders 
si zot war zot anvi fer komanter 
lo ki mannyer sesyon pe marse. 
Mersi.  

  Avek sa nou ava apel 
Minis ek son delegasyon 
silvouple.  
 Donk bonn apre midi 
Minis Justin Valentin. Minister 
for Education. E avek Minis nou 
annan Mrs Sandra Lepathy 
Principal Public Relations and 
Communication Officer. E osi Mr 

Alex Souffe Director for 
Education.   
  Mon’n pran 10 minit lo 
zot Question Time ki fotespere 
mon a kapab rann. Mersi.  
  Nou a komans lo premye 
kestyon ki sorti kot Onorab 
Sylvanne Lemiel pou Minis 
Valentin.  
 
HON SYLVANNE LEMIEL 
Mersi Mr Speaker. Bonn apre 
midi Minis avek ou delegasyon.  
Bonn apre midi tou dimoun. 
Mon kestyon i al koumsa: - 
 Minis, dan diskisyon pou 
Bidze ou ti enform sa Lasanble 
ki pou annan bann reform 
mazer ki ou pe al fer dan ou 
Minister pou ki i vin pli 
performan e efikas: - 

Eski ou kapab donn sa 
Lasanble lenformasyon detaye 
lo sa bann reform ki ou’n fer e 
pe al fer dan ou Minister e ki 
mannyer sa reform pou 
anmenn sa rezilta ki ou vreman 
anvi war i arive dan ou 
Minister? 

Mersi Mr Speaker.  

MR SPEAKER  
Mersi Onorab Lemiel.  Minis 
mon rekonnet ki sa i en kestyon 
ki en pe larz. Mon ava envit ou 
pou donn en summary silvouple 
kantmenm. 
 
MINISTER JUSTIN VALENTIN 
Mersi Mr Speaker. Bonn apre 
midi Mr Speaker. Bonn apre 
midi tou bann Manm Onorab. 
Mr Speaker dabor kominote 
Ledikasyon i zwenn ansanm 
pou osi senpatiz avek ou.   
  Mr Speaker, nouvo plan 
Minister Ledikasyon ki mon’n 
enfliyanse, i enn ki'n reorganiz 
bann priyorite e reorganiz la 
fason ki nou desarz bann 
diferan servis.   Mon’n servi 
mon linisyativ koman Minis pou 
mwan propoz en sanzman 
fondamantal lo lafason ki nou 
pou fonksyonnen dan 
ledikasyon. Pou li pli byen 
reponn bann bezwen e servis ki 
konsern sa Minister.  
  Sa plan in ganny siporte 
par bann Manm senior dan 
Minister Ledikasyon. In ganny 
partaze avek bann Direkter tou 
lenstitisyon. E zot bann konsey 
lekol.  Malerezman lot faz nou 
sansibilizasyon in ganny 
retarde akoz COVID-19. 
  Me nou espekte tre 
prosennman angaz bann paran, 
ansenyan, etidyan. Bann 

Sekter Prive e lezot 
lorganizasyon Nasyonal dan 
lenterpretasyon sa nouvo plan.  
  Nou'n dakor lo nivo 
Minister Ledikasyon pou nou 
servi medya pou ede propaz sa 
nouvo langazman nou Minister. 
Nou’n deza atraver medya 
Nasyonal partaz plan 
Ledikasyon an se ki konsern 
modernizasyon vizavi teknolozi.  
 E la mon demann Onorab 
mersi pou donn mwan 
loportinite. Mersi pou son 
kestyon. Pou donn mwan 
loportinite pou reponn bann 
plan, pou koz lo bann plan.  
  Tenm sa nouvo plan se 
lev lenspirasyon e asire ki 
rezilta laprantisaz i itil e fer 
sans. Fonksyon Minister 
Ledikasyon i vize ver 
laprantisaz bann etidyan. Mon 
pe propoz en plan ki dabor lev 
aspirasyon bann akter 
prensipal. Pou fer ki zot osi zot 
donn lanmen lev laspirasyon 
bann etidyan, avek bi annan 
lenpak direk lo laprantisaz.  
  Sa plan Mr Speaker, i 
annan bann lyen direk avek 
manifesto Gouvernman aktyel, 
e an menm tan i pran bann 
eleman enportan ki ti egziste 
dan plan Minister Ledikasyon 
ki ti ape servi pou stimil en 
latmosfer pli entelektyel e pli 
relevan.  

  Sa 6 bi zeneral ki mon 
anvi avans devan i comme 
swivan :  

Asir en sistenm 
ledikasyon ki relevan, alaoter, e 
ki i a laporte zanfan dan tou 
kous lasosyete Sesel.  
  Dezyenmman, eksplor 
posibilite etablir diferan model 
lekol dan Sesel.  
 Trwazyenmman, asir 
lakonplisman e sikse tou bann 
etidyan.  Asire ki Seselwa i 
annan konpetans e konnesans 
pou travay e pou fonksyonnen. 
Asir en devlopman konplet dan 
tou zanfan e promot bann 
devlopman Polisi ki baze lo 
levidans.  
  Baze lo bann performans 
Minister Ledikasyon dan 
lepase, e o nivo performans ki 
nou ti a swete vwar. Mon’n 
etablir 7 target spesifik.  E sa 7 
target i konsern laprantisaz, i 
konsern vwar ki zanfan i 
toultan ganny ankadre byen 
par bann ansenyan. I osi koz lo 
poursantaz dan legzanmen 
nasyonal, enternasyonal.  
  I osi vwar ki i annan bann 
sant profesyonnel ki pa 
neseserman met lanfaz lo bann 
performans akademik selman. 
E byen sir nou ti a swete war 
plis bann Seselwa talante ki 
antre dan sistenm Ledikasyon.  
 Mr Speaker, pou akonplir 
mon bann bi e target, mon’n 

swazir 6 pwen lentere sa ki nou 
apel focus area. E sa i comme 
swivan:  

Gouvernans e zesyon, 
lansennyman, laprantisaz, 
disiplin, teknolozi, e 
kolaborasyon.  
  Dan kad sak sa bann 
pwen lentere, i annan bann 
lobzektif enportan ki nou anvi 
fer. An kad Gouvernans e 
zesyon, nou pe swete fer ki 
bann lenstitisyon skoler i vin pli 
otononm, sirtou dan prosesis 
zer zot prop fonksyon.  
 An se ki konsern 
lansennyman, nou pe viz ver 
devlopman en konteks 
lansennyman ki 
profesyonnelman ris e an 
sekirite pou tou travayer dan 
sak lenstitisyon.   
  Dan kad laprantisaz, nou 
anvi lev laspirasyon e 
lakonplisman bann etidyan.  
 Mr Speaker, disiplin i en 
pwen lentere enportan mon 
progranm. Nou pe met ansanm 
tou nou zefor, pou fer ki 
konportman bann etidyan i 
amelyore e dan tou son sans. E 
ki osi disiplin dan bann 
travayer dan sistenm 
ledikasyon i osi vin enn ki reste 
a la oter.  
  Nou napa swa, nou pou 
bezwen moderniz nou sistenm 
ledikasyon. Pou fer li vin pli 
efektiv, pli vivan, e pli relevan 

pou sa zenerasyon ki nou pe 
ansennyen. Nou bezwen 
rekonnet plis devlopman ki 
arive otour ledikasyon, otour 
teknolozi, e fer ki osi dan 
ledikasyon nou konnekte e 
reste a zour a tou sa bann 
devlopman.  
 Defi ki nou pe pas ladan 
akoz sa pandemi COVID-19, i 
zistifye akoz ki nou devret met 
lanfaz lo modernizasyon. 
Ansenyan e lezot travayer 
Ledikasyon i devret ankouraze 
pou vin pli kreativ e inovativ, si 
ansanm nou anvi anrisir 
laspirasyon sa zenerasyon ki 
nou pe travay pou zot.  
 Mr Speaker, mon plan i osi 
met lanfaz lo kolaborasyon. En 
sistenm ledikasyon ki pe 
aprann e ki pe grandi, i bezwen 
kolabor e grandi ansanm avek 
lezot. Nou bezwen benefisye 
bann lagreman e langazman 
bann lenstitisyon ki nou 
partner avek.  
  Groser e pozisyon 
zeografik Sesel i obliz nou pou 
nou swazir partner stratezik.  
Sak sa bann partner i itil dan 
zot prop fason, e zot ed nou 
adres defi avek plis lafors.  
  Kestyon fondamantal a sa 
pwen, se kwa ki mon pe 
anmennen nouvo dan sa plan? 
Premyerman, mon plan i 
mirwar sa ki pe pase otour 
devlopman ledikasyon dan 

lemonn osi ki dan Sesel.  Mon 
prezant bann pwen lentere ki 
bezwen ganny adrese e 
promouvwar, pou anmenn en 
progranm ledikasyon pli 
relevan pou sa zenerasyon.  
 Spesifikman pou Sesel, 
nou ti a swete atrakte plis 
profesyonnel talante dan 
ledikasyon. E pou sa arive bann 
mouvman Nasyonal ki krwar 
dan sa parkour pou bezwen 
travay ansanm.  
  Mon anvi petet klersi 
pozisyon Minister Ledikasyon 
letan ki i dir ‘’Education is a 
shared responsibility.’’  Mr 
Speaker mon anvi komans sa 
fraz avek sa 2 mo senp, pou fer 
ki sa fraz i lir comme swivan 
prezan :  
 ‘’Success in education is a 
shared responsibility.’’ Dan sa 
laliny monn kre en divizyon 
networking and engagement 
pou fer ki nou donn valer lafors 
kolaborasyon dan ledikasyon. 
Kolaborasyon i devret mityel.  
Tout an respektan lentegrite 
tou bann ki enkli ladan.  
  Bann Departman 
Ledikasyon in ganny restriktire. 
Nou pou annan 2 Departman 
Servis Ledikasyon. Sa 
Departman i regroup tou 
Lenstitisyon Edikasyonnel Leta 
pou fer ki servis ledikasyon i 
ariv kot sak bann lenstitisyon 
dan en ot kalite.  

 Dezyenm Departman i 
Departman Devlopman Sekter 
Ledikasyon. Sa Departman i 
okip Sekter Ledikasyon dan 
Sesel e fer sir ki sa sekter i 
devlope anliny avek bann 
dinamiz lokal e enternasyonal.  
   Pou zer fonksyon 
ledikasyon, mon’n met ansanm 
Minis e sa 2 Sekreter Prensipal. 
E mon’n osi kre en nouvo rol ki 
apel Direkter Ledikasyon e 
kolektivman sa group i form tim 
egzekitiv ki ekivalan avek High 
Level Committee dan serten 
lezot Minister.  
  En lot sanzman radikal ki 
mon’n propoze se re organiz sa 
konsep School Division. Mon’n 
war li neseser pou ankouraz sa 
prosesis lotonomi bann 
lenstitisyon pli vit. 
Tradisyonnelman, bann 
lenstitisyon skoler i depan 
bokou lo headquarters. E dan 
mon analiz mon’n konvenki, ki 
sa laranzman ki ti egziste pa ti 
pou neseserman fasilit lotonomi 
bann lekol.  
  Pou nepli annan en 
School Division. Alor elimin en 
kous responsabilite ant 
Direkter bann lenstitisyon e 
Sekreter Prensipal.  Sa 
devlopman Mr Speaker, i anliny 
avek Lalwa Ledikasyon Sesel.  
  En lot laspe nouvo dan 
mon progranm ledikasyon, i 
tous bann lenstitisyon 

direkteman.  Laranzman pou 
curriculum implementation and 
coordination i pou ganny 
administre dan lekol. Nou 
devret kontinyen ekip bann 
ansenyan pou pran kontrol 
progranm skoler lo nivo lekol.  
  Anmezir ki sa nouvo fer i 
ganny byen anzandre dan bann 
lenstitisyon, nou a osi bezwen 
en sistenm pou anmas levidans 
lo lenplimantasyon e lo son 
rezilta. Dan sa laliny mon pou 
konsantre bann premye lannen 
sa plan, lo formasyon plis 
profesyonnel ki kapab devlop e 
zer bann prosesis otour 
progranm skoler.  
  Mon anvi ankouraz bann 
priority centers parmi bann 
lenstitisyon edikasyonnel.  
Lenstitisyon ki nou dekouver i 
annan en lafors an partikilye 
dan en domenn, bann spesyalis 
dan Minister Ledikasyon pou 
travay avek sa bann 
lenstitisyon, pou fer zot dabor 
vin pli for dan sa domenn avek 
bi vin sa bann leaders ki i ava 
kapab travay avek lezot 
lenstitisyon.  
 E la mon pe demann sak 
lenstitisyon, pou komans fer en 
levanter e rode kwa ki zot for 
ladan. Kwa ki zot lafors pou zot 
vin bann priority centers dan 
ledikasyon.  
  Mr Speaker, si sak 
lenstitisyon i devlop en lafors, 

nou ava annan nou omwen 50 
priority centers dan Sesel.  Mon 
progranm pe kre lespas pou fer 
bann travayer ledikasyon 
komans form bann diferan 
lasosyasyon profesyonnel, ki 
nou pe apel professional 
network.   
  Sa bann professional 
network i a en fason pou bann 
travayer, enstrikter, ansenyan 
form bann regroupman 
profesyonnel ki annan menm 
lentere pou zot kolabore e 
epanouir.  

Mon’n osi kre lespas pou 
bann think tank pou ki 
tanzantan dan ledikasyon nou 
ava annan kolok, seminars, 
konferans, ki donn en nouvo 
dinamiz e leksitasyon dan sa 
sekter.  
  Mr Speaker nou bezwen 
anbelir latmosfer entelektyel 
dan Sesel. Annan en academia 
pli ris. E nou osi nou devret 
annan e akey bann gran 
profeser dan sa Pti Leta Zil.  
 Mon pe eksplor posibilite 
ki bann sant profesyonnel i 
konmans mazin konsevwar zot 
loperasyon lo bann model 
biznes, ki relevan dan zot 
konteks. Pou sa arive, nou pou 
bezwen sirman travay avek 
Minister Finans, an menm tan 
eksplor bann model ki egziste 
dan lezot ziridiksyon.  

  Ti a swetab ki tou sant 
profesyonnel ti a donn lanmen 
kontribye finansyalman, pou 
soutenir zot lenstitisyon dan 
kad devlopman lenfrastriktir, e 
devlopman profesyonnel.  
  E ki i annan nouvo pou 
bann etidyan dan mon 
progranm? Mr Speaker dabor 
mon anvi lev zot laspirasyon. 
Fer ki laprantisaz i relevan e ki 
rezilta laprantisaz i itil e fer 
sans.  
 Sak bann nouvo eleman 
dan sa progranm, in ganny fer 
pou benefis direk bann etidyan. 
An menm tan nou pe revwar 
pozisyon Recreational and Extra 
Curricular Unit pou organiz plis 
bann aktivite extra skoler pou 
bann etidyan.  
  An konklizyon Mr 
Speaker, koman en dimoun ki 
krwar dan resers e levidans, 
mon pou donn en rol prominan 
Seksyon Resers dan Minister 
Ledikasyon,  Pou ki sa 
progranm ki nou pe enplimante 
i ganny analize o fir e a mezir 
nou fonksyonnen. Levidans i a 
ganny anmase, e nou a fer bann 
lazistaz an konsekans.  
  Pou sak bann pwen 
lentere, nou pou annan en 
taskforce.  Setadir bann lafors 
lentervansyon ki pou 
promouvwar e siperviz 
lenplimantasyon bann lobzektif 
prensipal.  

 Sa Departman Devlopman 
Sekter Ledikasyon i kre osi en 
lespas pou tou lenstitisyon 
skoler prive ouswa piblik, pou 
konekte lo en menm platform. 
Pou asire ki ledikasyon dan 
Sesel i grandi e prospere.  
  Mr Speaker, mon 
progranm i osi kre lespas pou 
nou kontinyen poz kestyon e 
rod solisyon pou bann defi 
enportan, dan devlopman 
ledikasyon Sesel. Mon pe 
anmenn lo latab bann 
konversasyon parey, nesesite 
pou revwar bann diferan model 
e sistenm skoler.  
  Nesesite pou fer bann 
lekol ouswa bann Sant 
Ekselans. Nesesite pou revwar 
si sa model ledikasyon ki 
egziste Sesel i ankor relevan. 
Nesesite pou revwar kad e kod 
servis bann travayer dan bann 
diferan lenstitisyon skoler.  
 Ledikasyon atraver 
lemonn pe sanze e nou pa 
devret, e nou pa kapab dan 
Sesel reste statik, ouswa esper 
bann gran pei bouze pou nou 
bouz lo zot ritm.  
 Sesel i annan son konteks 
inik. Nou pou bezwen alor 
envestir dan nou bann 
spesyalis lokal e menm kre plis 
spesyalis, pou donn lanmen 
met an plas en sistenm 
ledikasyon ki reponn bezwen 

Sesel prenon kont tou son bann 
konpleksite e karakteristik.  
  Donk menm mon’n 
prezant zot en progranm pou sa 
3an, mon rekonnet dinamiz 
mondyal, dinamiz e frazilite sa 
sekter.  

Alor mon fer provizyon 
anba sa Departman Sekter 
Ledikasyon pou kontinyen 
sirvey devlopman pou nou 
sanze ouswa aziste an mezir ki 
Sesel i bouze e i avanse. Mersi 
Mr Speaker.  
 
MR SPEAKER  
Mersi Minis. Mon swet byenveni 
PS Odile De Commarmond ki 
fek antre dan lasal. Onorab 
Lemiel ou bezwen rekonnet ki 
ou'n lev en size ki vast, 
enteresan me selman vast. Si 
ou ti pou pran letan pou 
egzamin tou bann detay nou ti 
pou al tou lazournen.  
 Me i senpleman ki i en 
lokazyon petet ki nou kapab 
demann Minis pou retourn dan 
Lasanble a en moman oporten, 
pou nou kapab pran en 
statement ek li e fer en sesyon 
pli long.  

Onorab Lemiel mon a pas 
kot ou pou ou kestyon 
siplemanter avan mon pran 
lezot Manm si i annan. Mersi.   

HON SYLVANNE LEMIEL 
Mersi Mr Chair.  Minis mersi 
pou ou larepons ki ou’n 
donnen.  Wi i vreman enteresan 
sa plan.  Me en keksoz ki mon 
ti a kontan konnen, eski tou ou 
staff dan Minister i okouran ? 
Par egzanp la ou’n vini ou’n vin 
eksplik nou ou’n dir ki ou’n 
zwenn ou’n disseminate en pti 
pe sa bann lenformasyon avek 
bann heads petet of bann 
department, or divisions dan ou 
Minister.   
 Eski tou lezot staff anba i 
okouran ki pe pase?  Zot in 
gannyen sa bann 
lenformasyon?  E parkont i 
annan serten seksyon or serten 
Departman ki ti egziste dan ou 
Minister avan. 
 E ozordi i pe al ganny 
entegre dan ou Minister pou ou 
annou pran en legzanp ANHRD, 
en legzanp.  So eski tou sa bann 
travayer dan ANHRD zot in fini 
konnen egzakteman dan sa 
reform ki pe al arive la, ki pe al 
arive avek zot?   

Akoz i paret mwan ki i 
annan serten lensertitid kot i 
annan serten staff sirtou zot pe 
vreman enkyet.  Konmsi zot pe 
mazinen eski mon pou annan 
en lanplwa dan Minister 
Ledikasyon letan ki ANHRD in 
form parti Minister, or mon pou 
bezwen al dan en lot sekter?   

 En lot keksoz ki mon ti a 
kontan konnen, mon vreman 
apresye lo kote kot ou’n donn 
bann lo kote laprantisaz, kot 
oule focus lo teknolozi 
gouvernans zesyon e tou sa.   
 Me kot i konsern 
laprantisaz,  ki mannyer ou 
Minister pou fer pou par egzanp 
ki mannyer ou Minister pe ede 
pou anmenn egalite ou kapab 
dir parmi zanfan ki 
dezavantaze? 
 Ozordi nou annan bokou 
sa bann zanfan dezavantaze 
dan nou sosyete, letan nou pe 
koz dezavantaze nou pe koz 
sosyoekonomikman ant akse 
avek teknolozi petet pou 
amelyor zot performans dan 
lansennyman dan Ledikasyon li 
menm.   
 Ki ou Minister pe fer plan 
dan sa nouvo reform ki ou pe 
vin avek pe get ou Minister an 
menm tan laprantisaz ki ou pe 
mazin fer pou sa bann zanfan ki 
dan sa kategori?  Mersi Mr 
Speaker.   
 
MR SPEAKER 
Mersi.  Minis ou ava adres sa 
bann kestyon silvouple.   
 
MINISTER JUSTIN VALENTIN 
Mersi Mr Speaker.  Mersi 
Onorab pou ou bann kestyon 
siplemanter.  Premye kestyon 
ou pe koz lo eski tou dimoun 

dan Minister Ledikasyon i konn 
sa plan?   
 Parey mon’n dir nou’n 
konmans disseminate sa plan.  
Me nou’n ganny retarde akoz 
COVID.  O firanmezir nou pe 
anzandre nou plan, nou pou 
koz avek tou bann dimoun, 
bann lenplikasyon 
lenplimantasyon sa plan.   
 Donk i annan lo nou plan 
pou fer ki tou dimoun - akoz en 
plan menm si ou pou koz avek 
tou dimoun en sel kou, zot pa 
pou konpran ou byen e sa 
prosesis i en prosesis kontinyel 
anmezir ki nou fonksyonnen e 
ki nou bouze.   

Tou dimoun i devret vwar 
li dan sa plan e tou ki 
konsernen zisteman zot devret 
konnen ki pe pase.   
 E lefe ki mon’n dir bann 
lenstitisyon e bann direkter 
lenstitisyon, nou espekte ki 
deza zot pe konmans, cascade 
sa bann keksoz pou fer sir ki 
tou dimoun i konnen ki pe 
arive.   
 Dezyenmman ou’n koz lo 
bann reform eski mon pe dir tou 
dimoun par egzanp ou’n 
mansyonn ANHRD an 
partikilye?  Pou lemoman nou 
pa ankor pran okenn pozisyon 
lo ANHRD.  Sa konsep i ankor 
pe ganny diskite.  E nou napa 
lenformasyon direk a se moman 
pou nou partaz avek dimoun.   

 Me bann leaders ANHRD e 
avek Minister Lanplwa nou pe 
diskite ki mannyer nou kapab 
fer ki sa agency i vin pli efikas.   
 An se ki konsern 
laprantisaz bann zanfan, tou 
zanfan i annan en plas dan sa 
progranm.  E se pou se la ki 
mon’n apel sa nou pe lev 
laspirasyon bann etidyan. 
 Nou pe fer sir ki etidyan i 
vwar li e si nou pou al an detay 
egzakteman ki nou pou fer pou 
sak sa bann etidyan i pou en pe 
konplike parey Mr Speaker in 
dir.   
 Me selman se kont ki wi 
dan sa plan i annan plas pou 
tou bann etidyan a tou nivo.   
 E zisteman en keksoz 
enteresan ki mon’n deza dir dan 
ler mon ti pe prezante, se ki nou 
pou sey fer, nou pou sey 
konseptyaliz en sant 
profesyonnel, omwen 2 sant 
profesyonnel ki pa met lanfaz lo 
bann size akademik. 

 Pou fer ki bann zanfan ki 
en pe mwen feb ki en pe pli feb 
dan lo kote lakademik, i kapab 
vwar li pe progrese pou li zwenn 
en sant profesyonnel.   Mersi Mr 
Speaker.   
 
MR SPEAKER 
Mersi Minis.  Onorab John 
Hoareau. 
 
HON JOHN HOAREAU 

Mersi Mr Speaker.  Bonn apre 
midi Mr Speaker, bonn apre 
midi tou dimoun a lekout Minis 
ek ou delegasyon.   
 Mr Speaker mon kestyon i 
baze lo plan Minis Valentin, pou 
fer bann sant profesyonnel vin 
lotonomi.  E pou zot kapab al 
ver en pti pe zot prop finans.   
 Mon pe demande ,si par 
egzanp  Lekol Maritim kot zot pe 
run osi en hostel an menm tan e 
ki sa i siksede ede pou cross 
subsidize zot bann letid, zot 
bann keksoz, si sa i en metod ki 
zot pe ankouraze pou annan 
dan lefitir? 

 E osi lespas pou public 
private partnership dan 
ledikasyon sirtou bann pos- 
segonder ki annan en vole 
endistriyel ? 

 E si Minis osi pe mazinen 
pou downsize en pe 
headquaters pou ki resours i 
kapab  ganny mete en pe plis lo 
bann sant  profesyonnel, dizon 
SIT ki annan bann lekipman ki 
annan plis ki 20an e i neseser 
ki annan renouvelman?  Mersi.   
 
MR SPEAKER 
Mersi Onorab.   Minis. 
 
MINISTER JUSTIN VALENTIN 
Mersi Mr Speaker.  Mersi 
Onorab.  Onorab sa kestyon 
mon kontan sa kestyon akoz i 
vin dan laform en sizesyon.   

 Wi i parey mon’n dir, i 
enportan ki nou fer ki bann 
sant profesyonnel sirtou letan 
zot pe mazin zot loperasyon zot 
mazin osi lafason ki zot kapab 
zer en pe larzan, generate en pe 
larzan pou zot kapab 
fonksyonnen.   

E okenn posibilite ki zot 
kapab fer sa i pou enteresan.  E 
nou pe demann zot pou travay 
avek Minister Finans pou ki sa 
ki zot pe fer i anliny avek bann 
Polisi Minister Finans osi.    
 Donk nenport, nenport 
keksoz enteresan e ki legal nou 
pou ankouraz bann sant pou 
fer.  Byensir zwenn avek bann 
diferan partners, sa osi nou 
ankouraze. 

 Akoz parey nou’n dir 
Minister Ledikasyon dan lepase 
in baz son moto lo education 
being a shared responsibility e 
mon krwar sa i kontinyen pou 
nou avanse.  Mersi. 
 
MR SPEAKER 
Mersi.  Mon pou pran ankor en 
siplemanter apre mon pou 
rezerv bann kestyon osi i annan 
letan ler nou’n repas lo lezot 
kestyon ekrir.  E mon a pas 
loportinite lo en Manm lot kote, 
kantmenm mon annan detrwa 
Manm kote isi.  Onorab 
Sophola. 
 
HON NOLINE SOPHOLA 

Mersi Speaker.  Bonn apre midi 
Minis ek ou lekip, tou Manm 
Onorab e tou dimoun ki a 
lekout.   
 Minis dan ou 
prezantasyon ou’n koz lo 
administrasyon curriculum dan 
lekol.  Minis mon en pti pe 
konsernen plito mon ava dir 
mon en pti pe trakase avek sa 
pwen.  Eski ou kapab elabor en 
pti pe lo la silvouple?  Mersi. 
 
MR SPEAKER 
Mersi Onorab.  Minis. 
 
MINISTER JUSTIN VALENTIN 
Mersi Mr Speaker.  Mersi 
Onorab pou ou kestyon.  
Onorab, tou bann keksoz ki ou 
fer dan Ledikasyon, ou 
konmans avek en leksitasyon 
pou konmans osi avek en 
ezitasyon.   
 Me parey mon’n dir mwan 
mon krwar dan en prosesis kot 
letan ou pe fer en keksoz ou osi 
annan kapasite, e nou annan sa 
kapasite konmela dan Minister 
Ledikasyon, pou nou kapab 
analize anmezir nou 
fonksyonnen.   
 E okenn keksoz ki anmezir 
ki ou pe fer ou analize, ou 
anmas levidans e ou aziste li an 
konsekans.  So pa bezwen per.  
Pa per akoz wi nou abitye avek 
en model.  Me le kestyon se, 
eski sa model aktyel in anmenn 

sa rannman ki nou ti pe 
espekte?   
 Mwan mon pou dir dan 
mon analiz, non.  Alor nou 
bezwen bouz lo en lot model.  E 
anmezir nou bouz lo sa lot 
model, nou bezwen osi dabor 
analize sa model pe anmenn en 
rannman.   
 E an gro ki mon pe fer, 
nou pe dir letan ki en progranm 
lekol in fini ganny ekrir 
problenm lekol i egziste deza.   
 Alor la met li dan lekol.  
Met li dan lekol e annou 
enplimante.  Annou 
enplimante.  Alors la pou 
lemoman nou pou focus lo baz 
enplimant sa progranm ki deza 
egziste.   
 Annou pa bezwen 
konsantre lo ekri lezot nouvo 
progranm la pou lemoman.  
Annou enplimant bann ki 
egziste, anmezir ki o firanmezir 
nou aziste li pou nou rod sa 
rannman ki nou pe rode.  Mersi. 
 
MR SPEAKER 
Mersi.  Nou pou pas lo prosen 
kestyon, Onorab Noline 
Sophola ankor.  Onorab.   
 
HON NOLINE SOPHOLA 
Mersi Mr Speaker.  Minis 
pandan sa letan pandemik 
COVID-19, i annan plizyer 
nouvo fason lansennyman dan 

sistenm ledikasyon ki’n ganny 
entrodwir.   

Sa bann inovasyon pe 
anmenn bokou konsern 
finansyel e fristrasyon lo bann 
paran, zelev osi byen ki 
ansennyan. 

Minis avek sa letan 
vreman dir ki nou popilasyon pe 
fer fas avek, dimoun napa 
bokou landrwa pou tap laport 
pou ganny lasistans finansyel.  
Me nou tou nou konnen ki 
ledikasyon i enportan pou nou 
bann pti trezor. 

Minis eski ou kapab 
eksplik nou Lasanble ki mezir 
ki ou Minister i pran pou siport 
paran, zelev e bann ansennyan, 
pou asire ki nou bann zanfan 
pa ganny prive zot drwa a 
ledikasyon e an menm tan ki 
ansennyan i kapab byen 
delivre?  Mersi Mr Speaker. 
 
MR SPEAKER 
Mersi Onorab.  Minis. 
 
MINISTER JUSTIN VALENTIN 
Mersi Mr Speaker.  Mersi 
Onorab pou ou kestyon.  Mr 
Speaker sa pandemik COVID-19 
ki nou pe eksperyanse an se 
moman, pe enpakte dan en 
fason tre negativ dan lemonn an 
zeneral.  E nou sistenm 
ledikasyon pa’n ganny eparnye.   
 Toudmenm Minister parey 
nou okouran i reste angaze pou 

fer tou sa ki i posib pou asire ki 
laprantisaz bann zanfan i 
kontinyen malgre sa bann defi.  
Bann mezir ki Minister 
Ledikasyon in met an plas i 
comme swivan:  

Leson pou diferan nivo i 
ganny divize lo SBC 3, Minister 
ti antreprann en proze spesifik 
pou diviz leson atraver platform 
nimerik.  Sa ti nesesit an 
formasyon en group ansenyan 
lo sa 2 platform nimerik, 
microsoft teams e zoom. 

 Bann lenstitisyon skoler 
in servi diferan mwayen pou 
transmet leson avek zot bann 
etidyan. Sa i enkli ;- google 
classroom, WhatsApp, mobile 
app, blog e lezot metod ankor.   
 Resours edikasyonnel ti 
ganny upload lo website 
Minister Ledikasyon.  Minister i 
konsyan ki pa tou zanfan ki 
annan akse avek bann mwayen 
teknolozi ki’n ganny 
mansyonnen.   

Alor provizyon neseser ti 
ganny fer pou asire ki tou 
zanfan i ganny son leson par 
egzanp par photocopy.   
 Mr Speaker, en sipor an 
term sipor adisyonnel, Minister 
ti ganny lasistans avek bann 
lakonpannyen 
telekominikasyon, kot bann 
etidyan avek bann ansenyan ti 
ganny serten rediksyon lo 
internet.   

 Malerezman pou etidyan 
lekol primer, sa servis in 
bezwen arete akoz bann 
lakonpannyen pa ti satisfe avek 
lafason ki sa servis ti a pe ganny 
itilize.   
 Malgre tou sa zefor ki 
Minister, bann lenstitisyon 
skoler e son bann pe fer nou 
rekonnet kantmenm ki serten 
defi i persiste ;- tel ki speed e 
kou internet serten paran ki pa 
pe angaze pou kolekte e retourn 
avek travay zanfan a ler, e osi 
serten ansenyan ki pa pe onor 
zot langazman vizavi zot 
responsabilite.   
 Mr Speaker malgre tou, 
lenformasyon ki mon pe 
gannyen avek bann lenstitisyon 
i montre ki leson pe ariv kot 
bann zanfan.  Zeneralman bann 
paran i satisfe avek zefor zot 
lekol bokou ansenyan pe 
dekouver e aplodir bann nouvo 
fason ansennyen. 

 Ki vedir drwa a 
ledikasyon bann zanfan pe 
ganny prezerve e ki nou pe 
kontinyelman travay avek nou 
bann partner, pou asire ki nou 
delivre lo nou misyon menm 
pandan sa peryod pandemik.   
 An konklizyon, 
Gouvernman Sesel i fer 
provizyon pou donn lasistans 
sosyal fanmir ki dan bezwen 
depandan lo sityasyon vizavi 

bann kriter ki’n ganny etabli.  
Mersi Mr Speaker.   

 
MR SPEAKER 
Mersi.  Onorab Sophola ou 
annan siplemanter?   
 
HON NOLINE SOPHOLA 
Thank you.  Mersi Minis ou’n 
donn en bon pe lenformasyon ki 
mon asire ki pep Seselwa sirtou 
bann paran deor ki apresye.  Me 
selman Minis plizyer 
ansennyan pe konplent 
itilizasyon zot prop data, servi 
zot prop data ki parfwa i ganny 
menm koupe.   
 E ki serten lekol pe 
rankontre problenm avek 
internet.  Eski sa bann 
ansenyan ki pe servi zot prop 
data, eski zot pou ganny refund 
zot larzan?  Oubyen eski i 
annan en keksoz ki Minister pe 
prevwar pou fer pou zot? 
 Dezyenm, sa 
lakonpannyen 
telekominikasyon ki ou’n fek 
koz lo la, ki ou’n dir i pa pe 
siport lekol primer.  Mon 
demande ki ou sey fer en pti 
analiz si tou lekol segonder pe 
ganny sa avek zot?   
 Apre mon dernyen se eski 
ou kapab konfirm ek nou 
Lasanble konbyen lekol ki 
internet pe fonksyonn 
efikasman?  Mersi Mr Speaker.   

MR SPEAKER 
Mersi.  Minis.   
 
MINISTER JUSTIN VALENTIN 
Mersi Mr Speaker.  Mersi 
Onorab pou ou kestyon.  
Onorab ou kestyon an se ki 
konsern bann ansenyan ki pe 
servi zot prop data.  Parey 
mon’n dir nou’n deza fer 
provizyon pou bann ansenyan 
ganny asiste par bann 
rediksyon ki bann 
lakonpannyen 
telekominikasyon in avans 
devan, 
 Eski Minister pou refund 
zot data, zot larzan?  Sa i ava en 
kestyon ki nou ava analize, o 
firanmezir ki nou etidye bann 
lenpak COVID dan lasosyete.   
 Nou met lo latab, e 
zisteman, mon kapab retourn 
avek sa ka dan Lasanble petet, 
pou nou koz lo ki mannyer nou 
kapab etabli, etabli bann fason 
pou fer ki nou kontinyen ed 
bann ansenyan.   

Parey nou’n dir,  sa zafer 
servi teknolozi i en pe nouvo e 
wi nou rekonnet i ser, e alor i pa 
pou depan zis lo Minister 
Ledikasyon pou rod en solisyon.  
Nou, nou kapab propoz bann 
model e byensir nou bann 
solisyon i ava ganny diskite.   
 Me sa ki enteresan osi 
poudir, se i enportan ki bann 
ansenyan letan i annan bann 

keksoz ki arive, zot koz avek osi 
avek zot lekol.  Par egzanp ou pe 
nonm bann keksoz ki pe arive 
la, ki mwan ki Minister 
Ledikasyon pa pe ariv kot mon.   
 Alor nou osi la nou bezwen 
demann bann langazman bann 
dimoun, pou koz avek petet 
bann Lotorite petet ki 
apropriye, pou nou kapab pran 
bann desizyon enportan.   
 Ou’n servi en fraz en 
lakonpannyen ki pa pe sipor 
lekol primer.  Pa neseserman 
dan sa fason ki nou ti anvi dir.  
Sa lakonpannyen an partikilye 
ti ape siport lekol primer me in 
realize, poudir letan i pe fer sa 
package zisteman sa package 
pe al kot bann paran, e bann 
paran ti pe pa neseserman fer 
sa ki ti devret fer avek sa bann 
data.  

 Mon panse ki sa 
lakonpannyen in vwar letan in 
fer son bann monitor e zot in 
pran en desizyon pou arete.   
 E la petet i ava byensir 
nou osi, nou ava annan en 
responsabilite petet pou 
sansibiliz bann dimoun.  Akoz 
tousala i en nouvo i en nouvo 
lavi ki nou pe travers ladan, alor 
tou dimoun i pou bezwen petet 
en serten ledikasyon pou nou 
konpran pli byen sa fason fer.   
 Me sa ki mon reste pozitiv, 
se ki letan nou koz avek bann 
lakonpannyen 

telekominikasyon dan Sesel, zot 
pe ekout nou e zot sey zwenn 
nou lanmwatye semen.  E sa 
pou nou i tre ankourazan.   
 Mr Speaker dernyen 
kestyon pe demann mwan pou 
mwan fer en levanter lo servis 
internet dan lekol.  Mon pa’n 
prepare pou sa kestyon mon pa 
pou kapab reponn sa kestyon a 
sa moman la, me nou kapab 
reponn sa kestyon a en lot 
moman.  Mersi. 
 
MR SPEAKER 
Mersi Minis.  Mon ava pas lo 
Onorab Letourdie.   
 
HON JANY LETOURDIE  
Mersi Mr Speaker.  Bonn apre 
midi tou dimoun.  Minis an se 
moman i annan ansenyan avek 
serten paran ki pe pran en pe 
traka apropo bann etidyan ki 
zot performans pe abese.  Akoz 
sa sanzman detanzantan avek 
zot schedule laklas.   
 E alors la i annan en 
nesesite e osi en demann pou 
fer bann extra class.  Eski ou 
Minister i ava annan sa volonte 
pou donn sipor bann ansenyan, 
pou fasilit zot pou kapab fer sa 
bann extra class pou benefis sa 
bann zanfan?  Mersi. 
 
MR SPEAKER 

Mersi Onorab.  Onorab 
Samynadin ou kapab al deryer 
si oule.  Minis wi ou repons. 
 
MINISTER JUSTIN VALENTIN 
Mersi Mr Speaker.  Mersi 
Onorab pou ou kestyon.  
Onorab ou kestyon i kapab 
ganny reponn dan zis en mo, wi 
nou annan sa volonte e nou pou 
annan sa volonte pou ede. 
 Akoz osi nou pe senpatiz 
avek bann zanfan, nou pe 
senpatiz avek bann ansenyan 
dan sa larout tre difisil pandan 
sa letan.   

E nou annan en lekip ki 
annan bann ansenyan a ker e 
nou anvi ed sa bann ansenyan 
e bann lezot etidyan pou nou 
traverse e reste dan zot letid.  
Mersi Mr Speaker. 
 
MR SPEAKER 
Mersi Onorab Samynadin.   
 
HON KELLY SAMYNADIN 
Mersi Mr Speaker.  Bonn apre 
midi Minis avek ou delegasyon.  
Minis eski ou kapab donn en 
leksplikasyon sa Lasanble lo si 
pou annan okenn sanzman lo 
kordinasyon bann end of cycle 
exams S5 National Exams avek 
IGCSE ki sipoze ganny 
enplimante a, lafen lannen? Si 
wi okenn leksplikasyon lo la 
silvouple.  Mersi. 

MR SPEAKER 
Onorab Samynadin mon vwar 
ou kestyon i lwen avek subject 
matter.  Minis ou kapab donn li 
en repons dan 2 laliny 
silvouple.   
 
MINISTER JUSTIN VALENTIN 
Mersi Mr Speaker.  Mersi 
Onorab sa kestyon ki tou 
kestyon ki konsern Legzanmen 
nasyonal, enternasyonal i an se 
moman lo latab e en desizyon 
pou ganny pran ankor dan 
omwen en semenn.   
 
MR SPEAKER 
Mersi.  Wi mon a pran Onorab 
Zialor. 
 
HON NADDY ZIALOR 
Mersi Mr Speaker.  Bonn apre 
midi Minister ek ou lekip.  
Minister anliny avek kestyon 
letan ou’n nonm bann 
lakonpannyen 
telekominikasyon, eski ou pe 
ganny sipor tou lakonpannyen 
telekominikasyon, in terms of 
bann internet package ki pe ofer 
bann paran?  E on average 
petet si ou annan en nide 
apepre i pou kout en paran pou 
li ganny servis internet pou en 
mwan?  Mersi. 
 
MR SPEAKER 
Mersi Onorab Zialor.  Minis.   
 

MINISTER JUSTIN VALENTIN 
Mersi Mr Speaker.  Mersi 
Onorab.  An se moman nou 
annan 2 lakonpannyen ki nou 
pe koz avek, e sa bann 
konversasyon ki nou pe fer avek 
zot parey mon pe dir i tre 
ankourazan e wi zot pe siport 
nou.   

E mon panse zot osi zot 
annan bokou lezot 
lorganizasyon ki a pe tap zot 
laport alors zot pe sey gete kot 
pou zwenn tou dimoun 
lanmwatye semen.   
 Me selman Minister 
Ledikasyon pou lemoman wi, 
nou satisfe lafason ki nou pe 
ganny ki nou bann demann pe 
ganny adrese.   
 An zeneral vitman sa ki 
mon rapel nou pe ganny on 
average, on average 7 a 6 GB 
pou apepre R125 par mwan on 
average.  Mersi Mr Speaker.   
 
MR SPEAKER 
Mersi.  Minis mon ava pran 
dernyen kestyon lo sa size e 
annou rapel ki nou gard 
kestyon lo size orizinal.  Onorab 
Pillay.   
 
HON SEBASTIEN PILLAY 
Mersi Mr Speaker. Mr Speaker 
mon ti a kontan demann Minis, 
Minis in e tal en gran plan ki 
dekoul avek sa kestyon.  

 So Minis kan eski ou pou 
kapab donn nou lenformasyon 
lo ki sityasyon internet dan 
bann lekol?  Lekel bann lekol ki 
konnekte e ki kantite lekol ki 
annan problenm koneksyon?  

 E si ou kapab fer nou 
ganny sa lenformasyon within 
sa semenn ki vini pou ki bann 
MNAs ava kapab vwar kote zot 
kapab siport bann lekol e bann 
paran e bann edikater. 
 E prenon kont sa ki ou’n 
propoz ek nou, ek ou plan tre 
anbisye ki ou’n prezant devan 
nou, lekel egzakteman dan ou 
Minister ki fer interface la an se 
moman avek bann lekol, pou 
vwar ki sityasyon bann lekol i 
ladan? 

 Sirtou mon konnen Mr 
Speaker ou pa’n allow kestyon 
Onorab Samynadin,  sirtou an 
relasyon par lefe ki zanfan pe 
fer online lamazorite keksoz 
online, pou zot sey ganny 
lenformasyon lo sa lo zot 
studies, bann legzanmen ki 
state exams parey Onorab 
Samynadin in mansyonnen, pe 
vini, e ou pe dir nou dan en 
semenn.  So nou ti a kontan ou 
vin en pti pe pli donn nou en pti 
pe plis garanti la Minis.   
 Kan eski pou annan en 
desizyon firm lo size IGCSE an 
relasyon avek laprantisaz 
online?  Akoz i annan lekol ki pe 
vwar zot dan en sityasyon kot 

zanfan pe bezwen retourn dan 
lakour akoz zisteman problenm 
COVID ki nou pe pas ladan.  
Mersi Mr Speaker. 
 
MR SPEAKER 
Minis. 
 
MINISTER JUSTIN VALENTIN 
Mersi Mr Speaker.  Mersi 
Onorab pou ou kestyon.  An se 
ki konsern sa levanter lo 
internet nou kapab fer Lasanble 
ganny sa lenformasyon ankor 
dan, PS i asir mon ki nou kapab 
fer sa demen ganny sa 
lenformasyon.   
 E zisteman an term 
interface, lekel sa dimoun ki pe 
kominik avek lekol pou fer sir ki 
tou bann keksoz i anba kontrol 
pou konnen ki pe arive?   

PS Ledikasyon servis 
Ledikasyon PS Decomarmond i 
an kontak lo en baz toulezour 
avek lekol lo sa size e i annan 
osi bann renyon, bann meeting 
ki’n ganny fer avek diferan lekol 
a diferan moman pou fer ki nou 
konpran sa sityasyon ki pe 
arive e nou pran en desizyon.   
 E ou pe demann mon pou 
nou konnen kan nou pou pran 
sa desizyon?  Mon panse ki nou 
bezwen pran sa desizyon tre 
byento, akoz bann zanfan i 
bezwen anrezistre.  E nou, nou 
kapab dir ki bann data ki nou 
pe annan bann kominikasyon 

ki annan le 30, Zen nou pou’n 
kapab pran fini pran en 
desizyon, lo ki pou arive 
egzakteman, si bann zanfan 
pou fer sa legzanmen ouswa zot 
pa pou fer, ouswa ki mannyer i 
pou ganny fer an se ki konsern 
bann Legzanmen Nasyonal.  Le 
30, Zen nou ava pran en 
pozisyon.  Mersi. 
 
MR SPEAKER 
Mersi Minis.  Nou a pas lo 
kestyon swivan.  Onorab Egbert 
Aglae. 
 
HON EGBERT AGLAE 
Mersi Mr Speaker.  Bonn apre 
midi Minis ek ou panel.  Avek 
nouvo lapros kot i konsern 
groupman e lenterval batch 
etidyan al lekol, eski Minis i 
kapab eksplik sa Lasanble:- 

Ki mannyer sa pratik pe 
marse e ki benefis ki sa pe 
anmennen dan nou sistenm 
Ledikasyon, eski i kapab vin en 
pratik lonterm? 

E eski zot pe ganny 
korporasyon neseser avek tou 
bann akter kle?  Mersi.  
 
MR SPEAKER 
Mersi Onorab.  Minis. 
 
MINISTER JUSTIN VALENTIN 
Mersi Mr Speaker.  Mersi 
Onorab pou ou kestyon.  Mr 
Speaker mon panse kestyon ki 

Onorab pe poze pe adres sa 
modalite kot en group zanfan i 
vin lekol en semenn, e lot group 
i vin son semenn answit a 
leksepsyon bann etidyan ki pe 
prepare pou fer Legzanmen 
Enternasyonal.   
 Zesyon Minister 
Ledikasyon an konneksyon 
avek zesyon bann diferan lekol 
in swazir sa pratik an vi ki pli 
meyer fason an se moman pou 
delivre lansennyman, an 
prenon kont bann legzizans 
Minister Lasante, vizavi nonm 
bann zanfan ki devret dan 
lakour lekol e dan laklas a en 
moman.  
 An se moman sa pratik pe 
ede, pou ki bann zanfan i 
kontinyen ganny leson, ganny 
kontak direk avek bann etidyan 
e pe osi ede pou redwir 
posibilite transmisyon.   
 Tou lendikasyon ki nou pe 
gannyen atraver bann Minutes 
Meeting sorti kot bann lekol, i 
demontre ki laprantisaz pe byen 
deroule bann ansennyan pe 
eksprim ki zot pe ganny plis 
letan pou depans avek zot 
etidyan.  

 E ki apard bann pti ka 
izole ki nou pe gannyen 
malerezman, an zeneral nivo 
disiplin i tre ankourazan e 
lanbyans pou laprantisaz i pli 
favorab.   

Sepandan i regretab pou 
note,  e sa i sorti direkteman kot 
bann lekol, ki serten zanfan ki 
zour i pa zot tour pou vin lekol, 
zot pa angaze avek travay ki zot 
in gannyen pou fer.  Sa i detri 
tou zefor ki Minis Ledikasyon ek 
son bann parti prenan pe fer 
pou ki laprantisaz pa ganny 
afekte.   
 Mr Speaker mon profite 
pou rod langazman tou paran 
dan laprantisaz zot zanfan, dan 
sa peryod difisil.   
 Pou reponn sa kestyon si 
nou kapab fer sa pratik vin en 
pratik lonterm.  Menm si 
Minister Ledikasyon i santi ki 
sa pratik i annan tandans pou 
annan serten rannman,  me 
Minister Ledikasyon tousel pa 
pou kapab desid sa.  I pou 
bezwen bokou diskisyon 
konsiltasyon e analiz lo sa size.  
Donk i tro boner pou pran en 
pozisyon lo la.   
 Mr Speaker an se ki 
konsern korperasyon bann 
akter kle.  Nou’n ganny 
korperasyon bokou paran 
ansenyan i konpran sa ki pe 
arive e sa ki nou pe sey fer. 
Zesyon e gouvernans lekol pe 
ede siport sa metod.   
 Me parey mon’n dir pli 
boner serten paran i bezwen vin 
pli angaze.  Setadir serten 
paran i bezwen demonstre plis 
volonte pou travay avek lekol 

kot zot zanfan i ete.  Lo nivo 
nasyonal sa metod i enterfer 
avek fonksyon e loperasyon 
bokou lezot lorganizasyon.   
 Minister Ledikasyon i 
rekonesan an ver bann 
lorganizasyon ki’n konpran nou 
e an menm tan nou rekonnet 
difikilte bann lezot 
lorganizasyon pou adapte.   

Si sa sityasyon COVID i 
persiste, Minister Ledikasyon 
pou konsider en dyalog 
Nasyonal lo sa size.   
 Mr Speaker mon le profit 
sa lokazyon pou remersye nou 
bann partners pou kontinyen 
siport Minister Ledikasyon.  
Mersi Mr Speaker.   
 
MR SPEAKER 
Mersi Minis.  Onorab Aglae ou 
annan kestyon siplemanter?  
Mikro Minis. 
 
HON EGBERT AGLAE 
Minis mersi pou ou larepons.  
Minis eski ou kapab eksplik sa 
Lasanble i annan serten paran 
ki annan serten konsern kot i 
konsern ledikasyon zot zanfan 
avek sa kalite pratik, kot zot 
santi zot pa ankor psyche in 
pare avek sa kalite routin li 
menm li.   
 E letan ki zot annan dan 
zot lanmen zot menm zot pou 
sey avek sa kalite pratik li 
menm, zot worry ki petet zot 

zanfan i annan ki ganny kit 
deryer.   

Akoz i annan zanfan i 
annan paran ki pli doue pli 
donnen, i annan ki petet pe 
pran en pe letan pou adapte 
pou ariv lo sa nivo ki zot 
Minister ti a kontan.   
 Baze lo sa, eski zot pe pran 
kont si demen ouswa lafen 
lannen sirtou pandan 
legzanmen eski bann zanfan pa 
pou, pou annan ki pou en pe 
deryer baze lo bann rezilta ki 
pou antre?   
 E ki zot pe mazin fer petet 
sa tandans pou sey ede pou 
bridge sa gap dan sa bann 
ledikasyon sa bann zanfan, kot 
i annan en pe pou pli avanse e 
en pe petet pou reste an aryer?  
Sa i enn.   
 Dezyenmman kot i 
konsern resours imen kot lekol 
avek sa kalite pratik, an vi ki 
bann zanfan la nou pe vwar 
poudir parey kot Port Glaud, 
lekol Port Glaud i bezwen 
fermen ek sityasyon mon krwar 
i annan 2 lekol ankor, mon’n 
vwar dan Nasyon in mete pe 
fermen, 
 Eski sityasyon resours 
imen pa fas sityasyon COVID 
dan lekol zot heads-on Minister 
lo la, pou fer ki napa okenn 
zanfan ki reste unsupervised, e 
bann SOPs ki ganny mete par 
sa sityasyon COVID pe ganny 

touzour respekte pou anpese ki 
i annan plis propagasyon viris 
dan lekol ?   
 E dernyerman mon ti a 
kontan petet kot i konsern 
teknolozi mon konnen ou dir ou 
pa’n pare pou reponn kestyon 
dan sa laliny, me selman eski 
ansanm ek Gouvernman vi ki 
zot asiz lo menm lo Cabinet lo 
Platinum li menm li; 

 Kot i konsern aksepte 
teknolozi sirtou bann gadget, 
eski i annan serten provizyon 
demars ki an mars pou fer ki 
bann lekol menm avek nou 
bann korespondans Bilateral 
Miltilateral aletranze, i annan 
serten demars ki pe ganny fer 
pou nou kapab ganny sipor 
,pou nou kapab met a laporte 
nou etidyan etandonnen ki 
sityasyon i kontinyen parey i ete 
ozordi.  Mersi. 
 
MR SPEAKER 
Mersi.  Minis, ale.  
 
MINISTER JUSTIN VALENTIN 
Mersi Mr Speaker.  Mersi 
Onorab pou ou kestyon.  Mon 
anvi konmans avek ou 
trwazyenm kestyon, an se ki 
konsern teknolozi.  Parey mon’n 
dir dan nou progranm, mon’n 
lans sa proze modernizasyon.   

E modernizasyon byensir 
pou get teknolozi dan tou son 
konpleksite. Nou ti a kontan 

tou nou bann zanfan ti ava 
annan akse avek internet annan 
en pti tablet pou zot kapab servi 
dan lekol.  Me byensir sa i pa 
pou en keksoz ki pou ariv 
demen, me wi sa i enn mon 
volonte.   

E mon ti a voudre sa i 
arive semenn prosen si ti kapab 
arive ti pou gou.  Me i pa pou 
kapab ariv parey ositan vit 
parey nou ti ava anvi.  
 Ou premye kestyon i 
konsern lo bann dezavantaz sa 
metod?  Wi sa metod i annan en 
dezavantaz.  Me pou lemoman i 
le metod pli byen ki nou annan 
pou lemoman dan nou 
dispozisyon.   
 E la mon konnen ler i 
konsern ledikasyon mon 
toultan kree lespas osi pou lezot 
dimoun kontribye.   
 Si i annan okenn dimoun 
petet i kapab mazin bann 
alternativ, pou mwan sa i pou 
enteresan.  E nou kree lespas 
pou nou koz lo bann alternativ, 
pou ki nou kapab travay 
ansanm pou byennet bann 
zanfan.   
 Me nou pou fer sir nou pa 
pou kit okenn zanfan deryer 
otan ki posib.  E se la ki nou rod 
mwayen pou bann ki napa.  
Parey mon ti dir dan en kestyon 
presedan, pou bann ki napa ki 
bann lezot keksoz ki nou fer 
parey nou fer photocopy e nou 

ankouraz i annan bann paran 
bann ansenyan ki konnen 
poudir i annan serten zanfan, ki 
petet pa pou byen benefisye si i 
reste se zot, ler sa bann zanfan 
i retourn lekol i travay ek sa 
bann zanfan en pe plis.  Alor 
personn pa pou kit deryer.   
 E letan nou pe koz lo 
legzanmen, wi nou pa pou 
kapab defavoriz okenn zanfan 
dan sa prosedir.   

I en keksoz ki’n arive san 
presedans. Minister Ledikasyon 
a se moman la i premye 
Minister Ledikasyon dan Sesel 
ki pe lead Ledikasyon dan en 
pandemik.  Zanmen in deza 
arive sa oparavan.  Nou pe 
aprann o firanmezir.   

Nou pa pou kapab dir sa 
ki nou pe fer i le meyer dan en 
fason.  E parey mon dir ou nou 
pou toultan mwan mon toultan 
travay ek levidans pou nou 
anmas levidans an mezir ki nou 
pe ale.  Pou nou diskite anmezir 
kot nou pe ale pou gete ki 
direksyon ki nou pe ale ki nou 
kapab pran.   
 E mon panse ki PS ale dir 
mwan lo sa akoz ou an kontak 
toulezour avek bann lekol.  Mon 
pou donn PS laparol, akoz mon 
konnen i anvi dir keksoz.  Mr 
Speaker si ou permet mon. 
 
MR SPEAKER 

Mersi wi, PS i kapab pran 
laparol.   
 
PS ODILE DECOMARMOND 
Mersi Mr Speaker.  Mersi 
Onorab pou ou kestyon.  Nou a 
pran dabor bann stratezi ki pou 
bridge sa gap ki ou pe koz lo la.   
 E i annan parey diferans 
stratezi ki lekol pe travay lo la.  
I annan keksoz ki nou ti’n deza 
fer sorti par egzanp kot i 
konsern preparasyon pou bann 
Legzanmen Nasyonal avek 
Legzanmen Enternasyonal, sa 
ekspre nou pe kit vakans Out 
pou fer sa bann laklas ekstra sa 
bann kategori zanfan.   
 Kot i konsern nou bann 
lezot legzanmen ki nou apel li 
‘’End of key stage’’ sa meeting ki 
Minis in koz lo la ki nou pe ed 
nou pou pran desizyon.  Se nou 
pe fer sir ki bann topik ki nou 
pe pran i bann topik ki tou lekol 
i ouver.  En fason ki nou pa pe 
kit okenn dimoun deryer.   
 Me selman pou ou annan 
en evalyasyon.  Fodre annan en 
evalyasyon me selman ki lo ki 
profonder evalyasyon sa ki 
bann keksoz ki nou pou bezwen 
agree lo la.   
 Kot i konsern resours 
imen, sa metod ki nou’n servi i 
ede pou fer fas avek okenn 
mankman resours imen.  Si par 
egzanp en semenn i annan en 
group zanfan ki vini.  E si i 

annan ansenyan ki pa la alors i 
kouver sa bann lezot laklas ki 
napa ansenyan.  E se sa 
metodolozi ki bann lekol pe 
servi.  I enn bann rezon osi akoz 
nou pa pe kapab ouver an tou 
kapasite. 

 Parey lekol Port Glaud si 
ou rapel nou ti’n ouver pou 
kapasite.  Me selman akoz i 
annan sa bann mankman 
nou’n bezwen re aziste la pou 
zot fer zot vin osi en semenn en 
group en semenn en lot group.   
 E sa i osi ed nou pou nou 
mentenir en pti pe nou bann 
SOPs nou bann zenn.  Metod ki 
nou pe eseye sa avek sa semenn 
la, se ki par egzanp pou nou kas 
okenn laklas sirtou bann lekol 
en pe pli gran, ki nou kas laklas 
an de. 

 Ki olye vin en nivo en 
semenn en nivo en lot semenn, 
tou nivo i ava vini tou le semenn 
me selman an pti group.  E sa i 
ava ed nou en pti pe pou kontrol 
en pti pe plis nou bann group 
zanfan, pou nou met an en pti 
pe plis lanfaz lo bann ka pangar 
nou annan plis kontaminasyon.   

Alors nou pe servi sa e nou 
pe konmans li avek pli gran 
lekol pou nou gete ki mannyer i 
marse.  Apre pou nou kapab 
aplik li avek lezot lekol.  Mersi 
Mr Speaker.   
 
MR SPEAKER 

Mersi wi nou a sey fer letan pou 
enn de Manm.  Nou a pran 
Onorab Uranie. 
 
HON ROCKY URANIE 
Mersi Mr Speaker.   Minis en pe 
dan laliny parey Onorab Aglae ti 
pe dir ordinerman dan en term 
i annan apepre 13 semenn 2 
semenn ladan i ganny tire pou 
assessment ek legzanmen.   
 So i reste nou apepre 11 
semenn.  11 a 10 semenn. So 
zis ou dir mon zanfan pe vin par 
enterval savedir zanfan pe vin 
apepre 5 semenn lekol 5 a 6 
semenn lekol.   
 Eski ou pe donn lasirans 
ki la sa ansenyan i ganny letan 
kouver son progranm, son 
curriculum ki ganny etabli pou 
sa term ek zanfan?   
 E apre Minis mon pe rode 
ki mannyer sa sistenm common 
assessment i marse si zot ankor 
pe fer li?  Mersi Mr Speaker. 
 
MR SPEAKER 
Mersi.  Minis.   
 
MINISTER JUSTIN VALENTIN 
Mersi Mr Speaker.  Mersi 
Onorab pou ou kestyon.  Ou 
ankor azour avek kalandriye 
lekol.  Non Onorab nou pa pou 
kapab kouver tou sa progranm.   
 Term in ganny redwir 
single mathematics.  Term in 
ganny redwir, zanfan pe vin 

mwens lekol nou pa pou kapab 
kouver tou sa progranm.  Me 
parey PS in dir nou pou gete ki 
bann topik komen ki bann 
dimoun in ki bann etidyan in 
fer. E la nou kapab aprezan fer 
en evalyasyon baze lo sa topik. 
 Lekol in ganny disturb.  
Full stop.  Mersi Mr Speaker.  

Me selman mon krwar i annan 
en kestyon common exam e 
ankor sa kestyon i spesifik lo 
lekol avek ki PS i travay avek lo 
en baz toulezour i pou dan en 
pli bon pozisyon pou nou donn 
en leksplikasyon lo common.   
 
MR SPEAKER 
PS wi.   
 
PS ODILE DECOMARMOND 
Mersi Mr Speaker.  Parey mon’n 
dir pou bann ‘’end of key stage’’ 
savedir nou annan bann ‘’end of 
key stage exam’’ ki vin dan P2, 
P4, P6 avek S3 sa bann 
legzanmen se sa ki nou pe get 
en pti pe bann topik komen ki 
bann lekol in kouver.   
 Lezot ki nou apel li ‘’Non- 
end of key stage,’’ par egzanp 
P3 P5 bann nivo koumsa ki 
detrwa depi detrwa lannen pase 
sa osi nou fer li parey en 
legzanmen komen.  E sa 
definitivman sa voyaz avek 
bann lenteripsyon lekol pou 
bezwen fer zot legzanmen baze 



Verbatim Report  NAS Sitting Tuesday 15th June, 2021 
 
 

86 
 

lo bann kouver bann topik ki 
zot, zot in kouver.   
 Savedir sa pou napa en 
Legzanmen Nasyonal se sa 
bann desizyon ki nou pe travay 
lo la, la.  Mersi. 
 
MR SPEAKER 
Mersi mon a pran dernyen 
Onorab Pillay, si ou pare.  
 
HON SEBASTIEN PILLAY 
Mersi Mr Speaker.  Mr Speaker 
mon ti a kontan demann Minis 
akoz mwan mon en pe 
konsernen lo lefe ki mon pa le 
fer polemik ek sa sityasyon, 
akoz nou konnen zanfan pe ale 
vini, e nou pe vwar bann laklas 
pe frenmen.   
 Bann resours ki ou annan 
actually ou’n task li to the limit.  
Pou bann teachers la i in ariv 
limit zot kapasite, pou zot 
kapab kontinyen perform anba 
sa sityasyon.  Akoz lenteripsyon 
kontinyasyon i pe met en 
presyon lo zot.   
 E mon krwar ou devret 
Minis vin pli angaze 
personnelman avek sa 
sityasyon, e pa zis dir nou ki PS 
ki pou akoz sa i form par ou 
progranm Ledikasyon, avek bi 
pou rod solisyon.   
 Eski Minister pe konmans 
mazin lo lefe ki i annan zanfan 
pou bezwen fer repeat pandan 
bann lannen ki pe vini ?  Akoz 

sityasyon zot nivo konpetans 
zot nivo zot nivo zot abilite ki zot 
in gannyen, pandan letan ki’n 
annan lenteripsyon?  Mon 
premye kestyon.   
 Mon dezyenm kestyon pou 
klarifye an relasyon bann 
zanfan ki pe al fer bann 
legzanmen matekilasyon parey 
IGCSE.  Ki sityasyon nou pe 
vwar nou ladan aktyelman la 
par lefe ki nou konnen poudir 
vakans Out ok pou ganny servi 
pou bann laklas atrapaz. 

 Me ou ek mwan nou konn 
byen tou bann edikater nou 
konn byen la anndan given sa 
nivo lenteripsyon ki zanfan in 
gannyen, i pa pou posib fer ra 
tapaz pou tou zanfan.   
 So ki Minister pe propoze 
pou fer pou sa bann zanfan, 
dan sa kategori ki sipoze sit sa 
legzanmen? E ki mannyer sa 
pou afekte intake pou bann 
lekol pos-segonder lannen 
prosenn?  Mersi Mr Speaker. 
 
MR SPEAKER 
Mersi Onorab.  Minis. 
 
MINISTER JUSTIN VALENTIN 
Mersi Mr Speaker, mersi 
Onorab pou ou kestyon.  
Onorab dan Minister 
Ledikasyon nou annan nou 
mwayen travay nou metod 
travay.   E mwan mon angaze 
mon reste azour a tou moman 

ki pe ariv dan Ledikasyon, mon 
konnen nou annan nou par 
egzanp la pou zer sa sistenm 
COVID, nou annan nou en sant 
komann, ki nou’n fer o nivo 
Minister Ledikasyon, pou fer sir 
ki nou mon gannyen enformen 
tou keksoz ki pe pase. 

E byensir mon osi al lo 
teren pou al gete ki pe pase, e 
nou fonksyonn ansanm.  Me 
selman parey mon dir li PS ki 
lead Sef Egzekitiv, i lead servis 
Ledikasyon, e i pli azour lo bann 
loperasyon toulezour ki pe pase 
lo lekol. 
 E se pou se la rezon, ki 
mon les li koze pou kapab donn 
plis lenformasyon pou 
siplemant sa ki mon pe dir.  
 Lo nivo atrapaz.  vre, 
parey mon pe dir, ozordi la nou 
pa pou kapab pran sa desizyon 
ki pe arive ki pou arive.  Me nou 
an kontak avek lekol, nou pe 
diskite avek lekol e sa ki pe 
arive avek lekol i pe donn nou 
en lendikasyon ki nou pou fer.   
 Nou annan en tandans ki 
nou pou fer, me selman i annan 
lekol ki pe dir nou pou pare i 
annan lekol pe dir nou pa pare 
nou bezwen etidye, nou bezwen 
get vre ki pe arive vre 
sirkonstans ler nou’n pran tou 
bann levidans nou’n met atab lo 
latab nou pou konnen ki pe 
arive.   

 E sa sistenm atrapaz wi 
nou pa pou kapab, ou konnen i 
annan zanfan ki i annan sa 
volonte li tousel personnel.  E li 
sa zanfan li i annan ki pa 
neseser sa bann extra classes i 
kapab fer tou sa bann keksoz lo 
li menm e sa lenteripsyon akoz 
COVID pa neseserman afekte li, 
sa i annan sa bann zanfan.  E 
nou konn en pe sa bann zanfan.   
 I annan byensir ki wi i pou 
dan en problenm.  Diskisyon 
prezan lo intake bann segonder 
S5.  Ou konnen bann pli gran 
pei i annan model ki zot fer.  
Nou osi nou bezwen rod en 
model ki apropriye pou Sesel.   
 Nou pa anvi defavoriz 
bann etidyan okenn etidyan 
dan sa prosedir intake.  Alor la 
nou ankor an Zen nou ankor an 
Zen, nou annan ankor en pe 
letan pou nou kapab rod sa 
model, ouswa sa metod ki pli 
fair, ler in ariv dizon Novanm 
Desanm, pou nou kapab dir ok 
vwala lafason ki nou pou pran 
sa sityasyon a men. 
 La ozordi bann 
konversasyon i ankor lo latab, i 
ankor pe ganny diskite, 
desizyon ki mannyer nou pou 
progrese nou pa ankor ganny 
nou pa ankor ganny pran nou 
pa ankor pran.  Mersi Mr 
Speaker. 
 
MR SPEAKER 

Mersi Minis.  Avek sa nou a pas 
lo prosen kestyon Onorab 
Gervais Henrie.   
 
HON GERVAIS HENRIE 
Mersi Mr Speaker.  Bonn ape 
midi tou dimoun.  Kestyon i lir 
koumsa ; 

  An vi defi ki Sesel pe fer 
fas avek akoz trafik e 
litilizasyon drog, eski Minis pou 
Ledikasyon i kapab donn en 
apersi nou Lasanble, lo ki 
mannyer sa sityasyon pe ganny 
reflekte dan tou lekol atraver 
pei?   
 Setadir konbyen lofans 
ki’n ganny anrezistre kont 
etidyan sa dernyen 5an?   
 Ki mezir disiplin ki’n 
ganny administre e ki mezir 
prevantif ki pe ganny aplike?  
Mersi Mr Speaker. 
 
MR SPEAKER 
Mersi Onorab.  Minis.   
 
MINISTER JUSTIN VALENTIN 
Mersi Mr Speaker.  Mersi 
Onorab pou ou kestyon.  Mr 
Speaker premye parti sa 
kestyon pe demande konbyen 
lofans ki’n ganny anrezistre 
kont etidyan sa dernyen 5an?  
2016 a 2020.   
 Nou definisyon lofans dan 
nou larepons i vedir bann ka 
kot etidyan in ganny atrape 
avek en sibstans e in ganny 

konfirmen ki en drog par 
Lapolis oubyen en rapor lo en 
etidyan ki’n fer en tes drog e son 
rezilta i pozitiv.   

Dapre rikord Minister 
Ledikasyon, i annan en total 
178 ka ki’n ganny anrezistre 
kont etidyan primer, segonder e 
pos-segonder dan sa dernyen 
5an. 
 An rezimen i plis ka dan 
segonder,  

3 an 2016,  
19 an 2017,  
11 an 2018,  
77 an 2019  
 43 an 2020.   

Dan sa 178 ka an total 153 i 
dan segonder.  Rikord ki mon 
annan i montre 17 ka dan 
primer pandan sa dernyen 5an 
8 ka dan pos-segonder.   
 Nou pe osi panse ki bann 
ka dan pos-segonder i riske ariv 
an deor lekol ki pa neseserman 
ganny rikorde dan sa kont 
ouswa siperveyans ki egziste 
dan primer e segonder pa 
neseserman parey dan pos-
segonder.   
 Ler en etidyan i ganny 
atrape avek drog dan lakour 
lekol, prosedir Zero Tolerance 
Drug Policy i ganny aplike 
comme swivan.  Etidyan ki an 
posesyon drog i ganny mete 
anba sipervizyon kot lofis 
Headteacher, paran i ganny 
apele, ka i ganny raporte avek 

Lapolis  e lekol i demann 
Lapolis pou fer en 
lentervansyon neseser.  Servis 
Sosyal i ganny apele dan ka kot 
paran pa kapab ouswa i refize 
vin lekol.  
 Etidyan i ganny 
anmennen Kordgard pou 
enterogasyon dan prezans 
paran oubyen Servis Sosyal.  
Etidyan i ganny sispann pou 10 
zour e zot ganny en let warning.   
 Dan ka kot etidyan pe 
trafik drog Lapolis i fer en ka 
prosekisyon.   

An se ki konsern bann 
mezir prevantif ki pe ganny 
aplike, Minister pe ganny 
enplimant bann mezir prevantif 
e disiplin comme swivan ;  Nou 
pe met bokou zefor dan 
lenplimantasyon nou Zero 
Tolerance Drug Policy lo drog ki 
en konponan dan the Whole 
School Behaviour Management 
Policy, pou dekouraz zanfan 
anmenn drog dan lekol.   
 Bokou zefor i ganny mete 
pou konsyantiz zanfan lo danze 
drog atraver zot bann progranm 
skoler notaman, Personnel, 
Social and Citizenship 
Education.   
 Tou resaman le 1 Zen 
nou’n lans lenplimantasyon The 
Education terms and Condition 
of contractual obligations 
Regulation 2019 avek bi pou 
konsyantiz zanfan lo zot 

lobligasyon ki enkli bann Polisi 
e code of conduct.   
 Management lekol i fer 
bann random check dan 
bomaten kot baro lekol, 
konman en mezir pou anpes 
etidyan antre avek drog dan 
lakour lekol.  Management lekol 
i met an plas en lekip ansenyan 
e lezot travayer lekol parey 
school warden e school security 
officer pou siperviz etidyan lo 
lakour lekol pandan 
rekreasyon.   
 Sepandan fodre note ki 
tou personnel lekol i responsab, 
sipervizyon etidyan a tou 
moman kot lekol.  Sak lekol i 
annan en zofisye sekirite ki 
ganny anploye pou asir sekirite 
zanfan kot lekol, atraver patrol 
ki ganny fer otour lekol pandan 
lazournen.  Sa i osi en fason 
pou dekouraz zanfan pou fer 
tranzaksyon drog dan lakour 
lekol.   
 Minister pe kontinyelman 
travay an etrwat kolaborasyon 
avek bann Lazans lo 
prevansyon drog pou edik 
zanfan lo danze drog e osi 
devlop zot rezilyans.   
 Kontribisyon sa bann 
Lazans i konpletman nou 
progranm Personnel, Social and 
Citizenship Education.   
 Minister in met fence 
otour preski tou lekol, e 
lenstalasyon camera sirveyans 

kot mazorite lekol segonder e 
pos-segonder.  Sa legzersis ti 
konmans avek bann lekol ki ti 
pe raport plis ka ki relye avek sa 
problenm drog e lezot lofans.   
 Nou pe kontinyelman 
travay an kolaborasyon avek 
servis Lapolis, pou fer patrol e 
kan i neseser rod servis dog unit 
koman lezot mwayen pou 
dekouraz trafik drog dan 
zalantour e menm dan lakour 
lekol.   
 An konklizyon, Minister 
Ledikasyon pe akey nenport 
lezot sizesyon ki okenn endividi 
ou lazans ti a kontan donnen 
pou nou ansanm deal ek drog 
kot lekol.   
 Minister in fer en demars 
pou en sant byen okipe ki a 
ganny servi letan en etidyan ki 
fer en lofans grav, ouswa ki pe 
kontinyelman kas regilasyon, i 
bezwen ganny retire lekol 
tanporerman pou swivre bann 
progranm reabilitasyon. 
 Alor Minister i reste 
touzour angaze dan sa demars, 
pou annan sa sant, pou bann 
etidyan ki vin viktim dan en pli 
kout dele.  Sa i ava en mwayen 
pou pli byen siport sa bann 
zanfan, san ki zot ava annan 
lenfliyans direk lo lezot zanfan.   
 Mr Speaker sikse Minister 
Ledikasyon pou kontrol drog lo 
nivo lekol, pou depan lo sikse 
pou kontrol ouswa elimin drog 

dan sak kominote kot nou bann 
zanfan pe viv.   
 Andotmo nou tou nou 
annan en rol tre enportan dan 
sa lalit, pou byennet nou zanfan 
e pou prosperite nou pei.  Mersi 
Mr Speaker. 
 
MR SPEAKER 
Mersi.  Siplemanter Onorab 
Henie.   
 
HON GERVAIS HENRIE 
Mersi Mr Speaker.  Mersi Minis 
pou ou larepons.  Zisteman 
Lasanble i konsernen avek sa 
size se sa ki nou’n anvi ki piblik 
an zeneral i konpran gravite sa 
sityasyon dan nou sistenm 
skoler.   
 Mon kestyon siplemanter 
mon ti ava apresye breakdown 
ankor sa bann statistik ki ou’n 
donn nou si i available ek ou.  
Par egzanp mon ti ava kontan 
konn an term gender fiy, garson 
bann lofans si zot annan.  
Ouswa lekel lekol 
partikilyerman ki sa bann ka i 
pli frekan.  Par egzanp letan 
nou p koz 77 ka an 2019, ki 
bor?  
 E touzour an term 
statistik si zot annan ki 
mannyer lekol prive i ganny 
reflekte ladan?  Sa i pou 
breakdown bann statistik.   
 Dezyenm kestyon 
siplemanter se ki nou konnen 

poudir an mwayenn pou sa 
dernyen 5an ki nou pe koze, 
Lasanble Nasyonal anyelman in 
donn CARE en Bidze apepre 
R3.2milyon e APDAR osi pa’n 
ganny mal larzan par egzanp sa 
lannen nou’n donn li plis ki R73 
milyon.   
 Eski Minister Ledikasyon, 
i satisfe - ou’n koz lo bann zafer 
lazans partenarya avek bann 
Lazans,  eski Minister 
Ledikasyon i satisfe avek 
performans sa bann 
lorganizasyon pou donn en 
koudmen dan sa lalit kont 
drog?  Sa i mon 2 kestyon 
siplemanter. 
 Me zis an pasan Mr 
Speaker, akoz Minis in dir 
okenn bann sizesyon, mon ti 
ava sizere ki zot idantifye 
atraver bann NGOs par egzanp 
ki travay avek bann drug addict, 
pou trouv bann dimoun ki’n 
sirtou bann zenn, ki’n sirmont 
sa sityasyon akoz ti annan en 
fiy mon krwar bor La Digue en 
fwa ki ti donn son leksperyans, 
bann dimoun koumsa, ki 
montre poudir posib pou ou 
sorti, ouswa akoz ou pa merit al 
ladan, bann Ambassadors ki 
kapab ganny anmenn dan lekol 
e pou koz lo zot leksperyans 
avek bann zanfan. 
 Par egzanp bann dimoun 
dan prizon ki’n reformen ki ti 

annan en zistwar labi sibstans.  
Mersi.   
 
MR SPEAKER 
Mersi Onorab.  Minis Onorab in 
demann ou pe statistik mon pa 
konnen si ou tim i annan.   
 
MINISTER JUSTIN VALENTIN 
Mersi Mr Speaker.  Mersi 
Onorab pou ou kestyon 
siplemanter.  Onorab ou bann 
statistik ki ou pe demande la 
avek nou, akoz nou pa’n antre 
dan sa direksyon nou ti pe donn 
en apersi zeneral pou konpran 
lanpler sa sityasyon.   
 Me wi i neseser selman 
parey pou en pe plis laklerte lo 
sa size, vwar en pe bann 
statistik en pe pli detaye parey 
ou pe dir an term gender an 
term bann lekol, nou pa ti anvi 
osi la piblikman nonm bann 
lekol diferan ki pe arive.  
 Tousala mon krwar i 
enportan e nou ti a kontan 
zisteman pe zwenn Lasanble 
pou en lot forum petet, pou nou 
koz lo sa sistenm drog e gete ki 
mannyer dan sa kominote nou 
kapab nou osi donn lanmen ed 
Minister Ledikasyon pou fer fas 
avek sa size.   
 Me nou pa pou kasyet, i en 
problenm dan lekol e nou pe sey 
nou mye pou ed pou solve sa 
sityasyon. E ou sizesyon i 
ganny note.   

Wi bann Lazans ki travay avek 
Minister Ledikasyon i konpran 
nou e zot donn lanmen soutenir 
nou, bann Lazans ki bann lezot 
Minister i donn lanmen 
soutenir nou.   
 E la toudswit mon annan 
sa lalis par egzanp bann 
patenaire ki travay Minister 
Ledikasyon dan sa size, i annan 
CARE, i annan Departman 
Sosyal, i annan Wellness 
Centre, Ladefans, Lapolis, 
Youth Health i annan bokou 
lezot Departman ki travay avek 
nou.   
 
MR SPEAKER 
Mersi Minis.  Bon mon a rann 
sa 10 minit ki mon ti pran dan 
Question Time, avek kestyon 
Onorab Bistoquet. 
 
HON ROSIE BISTOQUET 
Mersi Mr Speaker. Bonn apre 
midi Mr Speaker. Bonn apre 
midi tou Onorab, bonn apre 
midi Minis avek ou delegasyon. 
Mon annan en pti kestyon 
Minis. I annan sa Polisi ki ou'n 
nonmen sa Zero Tolerance Drug 
and Alcohol Policy.  

Mon pa tro konnen ki 
lannen i date. Akoz mon’n anba 
mon'n surf anba internet mon 
pa vwar son lannen. E sa i ti 
ganny fer avek Minister 

Ledikasyon ek Minis Lazenes. 
Ki mon pe demande Minis.   

Eski, avan mon demann 
sa mon ti a kontan felisit ou 
Minister. Sirtou sa tim ki pe 
travay dan Minister Ledikasyon 
bann psikolog, Mrs Desire 
Hermitte. Sa tim mon konnen 
zot in lager for kont sa fleo. 
Felisitasyon Minis ek ou tim.  

Eski sa Polisi pou ganny 
revize, byento? E eski i annan 
okenn SOPs Standard 
Operating Procedures ki zot pou 
met anmars, pou fer sir ki bann 
progranm i mars byen? Sirtou 
bann ki pou definir bann 
standar bann progranm vize ver 
referal, apre counselling?  

Akoz dan sa Polisi i annan 
plizoumwen sa prosedir ki pou, 
ki dir ki pou fer ek en etidyan si 
i ganny atrape ek drog en fwa, 
de fwa, trwa fwa.  

Be selman i napa en 
Standard Operating Procedures 
as such, pou kapab fer bann 
progranm marse, si an ka en 
group dimoun pa la, ki 
mannyer zot pou handle sa 
sityasyon. Mersi. 
 
MR SPEAKER      
Mersi Onorab. Minis.  
 
MINISTER JUSTIN VALENTIN   
Mersi Mr Speaker. Mersi 
Onorab pou ou kestyon. Ankor 
Onorab ou’n demann en 

kestyon ki vreman spesifik. En 
kestyon ki sa pratik pe ganny 
fer, i en pe letan.  

Mwan depi ler apre, depi 
ler mon’n vini la mon pa'n 
zwenn mon pa’n anzandre dan, 
dan sa demars.  Ankor lo sa 
kestyon mon pou les PS 
Ledikasyon akoz in la pli bokou 
letan. I konnen ki mannyer sa 
progranm egzakteman i marse.  
E i pou kapab donn en pli bon 
lekleraz lo, lo sa topik.  

Me sa ki mon kapab dir, 
nou, nou fer sir ki nou bann, 
nou bann, annefe mwan mon 
pou fer sir ki bann Polisi tou 
bann Policies ki egziste. Akoz en 
Polisi dan ledikasyon ler ariv 
3an in fini vye.  

E mon pou fer sir ki bann 
Polisi i re, i ganny review pou li 
met li azour avek sa ki pe arive, 
sa avek a zour avek la realite 
aktyel.   

Mr Speaker si ou permet 
mwan, mon ti kontan les PS 
reponn lo sa Zero Tolerance 
Policy. 
 
MR SPEAKER      
Wi PS.   
 
PS ODILE DECOMMARMOND 
Mersi Mr Speaker. Mersi 
Onorab pou ou kestyon. Anliny 
avek nou prosedir ki nou pe fer 
pou delineation of 
responsibility, pour donn lekol 

lotonomi. Nou'n bezwen revwar, 
sa Whole School Behavior 
Management Policy.  

Me prezan avek sa Whole 
School Behavior Management 
Policy i vin son Code Conduit, i 
vin son Zero Tolerance Policy e 
tousala ki pe vin ansanm.  

Savedir la nou pe, nou pe 
revwar tou sa Polisi. Keksoz ki'n 
retard nou se akoz COVID, kote 
parey pou sa ‘zero tolerance’ 
nou bezwen konsiltasyon avek 
lezot partener.  

E lo la ki nou'n ganny enn 
pti pe retar. Nou’n larestan 
keksoz i preske an mars pou 
nou kapab lanse nenport ler.  
Mersi. 
 
MR SPEAKER      
Mersi PS. Onorab Labonte. 
 
HON ANDY LABONTE    
Mersi Mr Speaker. Bonn apre 
midi Minis avek panel. Bon, 
Minis dan ou larepons ou'n dir 
bann partner ki ou travay avek 
se Lapolis avek La Defans.  

So mon kestyon i baze 
sirtou bann lekol ki pe ganny 
difikilte ki en pe dan santral. La 
mon pe koz partikilyerman 
Lekol La Rivière Anglaise kot 
nou konnen ki la kot, larantre 
SPTC.  

I annan en gro devlopman, 
en tranzaksyon drog si oule ki 
deroule. Petet ki ou Minister an 

relasyon avek sa kestyon, ki 
stratezi zot pe mazinen pou 
travay avek Ladefans avek 
Lapolis pou fer sir ki, i annan en 
prezans regilye Ladefans e 
lapolis la, ki kapab anpes en pe 
sa bann tranzaksyon drog 
vreman deroule la. E sa i enplik 
pou bann lezot lekol osi, ki 
annan?  

 E antretan menm lo kote 
sekirite mon’n tann ou nonmen 
dan, dan lekol. Petet zot sipoze 
pe renouvle, oubyen revwar 
lafason ki bann lazans ki pe 
sekirite dan lekol.  

Nou konnen poudir i 
annan bann sekirite ki pe fer 
bann louvraz eksepsyonnel. La 
mon mazin Mr Clement Dogley 
e lezot sekirite ki dan lekol. 
Petet ki mannyer ou mazinen, 
petet kit sa bann sekirite ki pe 
fer en travay byen dan lekol, 
dan plas ki nou pou tir zot i 
kapab vin en lot problenm, pou 
nou lekol? Mersi. 
 
MR SPEAKER      
Mersi Onorab. Minis.  
 
MINISTER JUSTIN VALENTIN   
Mersi Mr Speaker. Mersi 
Onorab pou ou kestyon. 
Onorab, ankor ou bann kestyon 
finalman i vin bann sizesyon ki 
nou ti kapab pe komans pans lo 
la.  

Bokou lekol, bokou lekol 
ki annan sa bann problenm 
drog i kontakte nou e zot rod 
bann sipor e se la kot nou, nou 
engage Lapolis e Ladefans dan 
sa aktivite. Be nou koz avek 
plizoumwen Lapolis.  

E Lapolis prezan li i rod 
son bann, son bann travayer, 
son bann akter siplemanter pou 
ed li dan sa lafors.  

  Wi e la mon pe demande 
petet pou bann Onorab   ki 
letan zot frekant bann lekol osi, 
petet pa tou keksoz ki lekol i dir 
nou. E ki nou konnen ki 
egzakteman pe arive. Zot dan 
en kominote, e dan en kominote 
kekfwa plis ki nou. E zot vwar 
bann, bann challenges ki petet i 
kapab vin en defi.  

E la si zot alert nou, nou 
ava gete ki mannyer nou, nou 
kapab prezan engage bann 
partener ki travay ek nou pou 
fer ki sa bann, sa bann menas i 
ganny eliminen o pli vit pli 
posib.  

E sekirite kot lekol, 
sekirite kot lekol pou nou i reste 
en keksoz enportan. E parey 
mon dir, mon krwar dan good 
practices mwan. E letan nou 
vwar en lekol kot sa pe mars tre 
byen, nou pou osi demann zot 
ki mannyer zot fer pou petet ed 
lezot lekol ki pa pe reisi parey.  

E si i neseser mon pa 
konnen letan nou pe koz a 

lavenir, letan nou ava pe koz 
petet lo Bidze nou ava petet gete 
ki mannyer nou kapab revwar 
lafason ki nou rearanz sekirite 
kot lekol, pou fer sir ki i vin an 
pli sekirite e an konteks drog i 
anpes drog ariv kot lekol, ariv 
kot nou bann zanfan. Mersi Mr 
Speaker.    
 
MR SPEAKER      
Mersi Minis. Pour ou dernyen 
item nou annan en kestyon ki 
Onorab Vidot ti’n mete koman 
Urgent Question ki anfen, on 
dire i pa tro irzan.  

Me selman nou kapab 
pran li koman en Question 
Without Notice.   E Minis i a 
donn en repons Onorab Vidot. 
E nou pou napa letan pour 
siplemanter. Onorab Vidot ou 
kapab poz ou kestyon. 
 
HON AUDREY VIDOT  
En pti leklersisman Mr 
Speaker. Eski mon pou ganny 
sans apre pou demann 
siplemanter koman mon 
kestyon ki mon’n demande?  
Mersi. 
 
MR SPEAKER      
Anfen, annou regard letan. 
Kontinyen avek ou kestyon 
Onorab Vidot. 
 
HON AUDREY VIDOT  

Mersi. Eski Minis pou 
Ledikasyon i kapab donn 
Lasanble detay konbyen lekol ki 
pe ganny asiste pour donn 
goute zanfan par bann endividi 
an deor? Konbyen zanfan ki pe 
ganny asiste e lekel sa bann 
endividi? Mersi.  
 
MR SPEAKER      
Minis. Ou kapab adres sa 
kestyon. 
 
MINISTER JUSTIN VALENTIN   
Mersi Mr Speaker. Mersi 
Onorab pou ou kestyon. Mr 
Speaker Gouvernman Sesel i 
kontinyen gard son langazman, 
pou asire ki byennet tou zanfan 
Seselwa i ganny proteze.  

Donk Gouvernman i fer sir 
ki sa sistenm Dedicated Fund i 
mars byen. E mwan koman 
Minis Ledikasyon i mon devwar 
asire ki bann responsab lekol i 
servi sistenm ki an plas, pou 
vwar tou bann zanfan ki merit 
ganny asiste anba son 
progranm Dedicated Fund.  

Nou rikord in montre ki 
annan 924 zanfan primer, e 314 
lo nivo segonder ki aktyelman 
pe ganny asiste. Mr Speaker 
napa zanfan ki pe ganny kit 
deryer entansyonnelman. I 
annan larzan dan Bidze pou 
soutenir byennet zanfan 
Seselwa.  

Kestyon poze par Onorab, 
pe demann mwan pou donn 
detay lo kontribisyon bann 
endividi ouswa lorganizasyon ki 
pe asiste pou donn goute.  

Mr Speaker bann endividi 
ki donn goute lekol apard ki 
Parti US in toultan swazir pou 
reste trankil, anonim, san 
soufle okenn lafanfar.  

 
(APPLAUSE) 

 
MINISTER JUSTIN VALENTIN   
Zot fer en volonte pour zanfan 
avek zot leker, san polye sa 
volonte ek okenn azanda 
personnel ou partizan.  

 
(APPLAUSE) 

 
MINISTER JUSTIN VALENTIN   
Donk mon pou kontinyen, mon 
pou kontinyen respekte sa 
volonte. E mon pa pou nonm zot 
non. Si apre mon lentervansyon 
ozordi, sa bann lorganizasyon e 
endividi i demann mwan pou 
idantifye zot, la mon a fer le 
neseser e mon a donn zot sa 
vizibilite ki mon krwar zot 
merite.  

Mon sezi sa lokazyon Mr 
Speaker, pou mwan remersye 
tou dimoun e tou lorganizasyon 
ki travay avek Minister 
Ledikasyon. E ki kontribye 
pozitivman dan devlopman e 
epanouisman bann zanfan.  

Me sepandan, mon kapab 
dir ki annan endividi ouswa 
lorganizasyon dan sa bann 
lekol swivan. Belau, La Rosiere, 
Grand Anse Mahé, e Bel Ombre 
ki pe asiste e konplemant zefor 
Gouvernman. E parey mon’n 
dir zot fer li san okenn benefis 
personnel. 

Apre Mr Speaker i annan 
Parti US ki ti a pe donn an 
mwayenn 700 goute par zour. 
Me zot in deside pull-out, lo baz 
ki Minister Ledikasyon pa pe 
distribye zot goute.  

Sa ki enteresan ek bann 
endividi ou lezot lorganizasyon 
ki pe konplemant zefor 
Gouvernman, i annan pe fer li 
bokou lannen pase e zot reste 
humble, e trankil. Zot pa kol 
okenn sticker lo zot 
lorganizasyon lo dipen. 

 
(laughter)  

 
MINISTER JUSTIN VALENTIN   
Ouswa lo bwat dyous. E zot pa 
degorz Minister Ledikasyon pou 
sarye zot goute, zot fer li trankil 
e diskretman.  

Mr Speaker koman en 
paran, e en endividi responsab, 
mon anvi koz lo non zanfan 
Seselwa. Mon ti a kontan ki nou 
aret zwe ek santiman bann 
zanfan ki pli feb finansyerman. 

 
(APPLAUSE) 

MINISTER JUSTIN VALENTIN   
Fer politik, fer politik lo zot 
sityasyon sosyoekonomik i en 
denigrasyon direk.  

 
(APPLAUSE) 

 
MINISTER JUSTIN VALENTIN   
Si nou anvi donn sa bann 
zanfan en keksoz, annou fer li 
onnetman avek leker dan en 
trankilite.  Mon ti a swete ki enn 
fwa pou tou, nou aret atak 
lemosyon bann zanfan dan nou 
bann pipili verbal.  

O non Gouvernman Sesel, 
mon pe asir tou paran e tou 
zanfan ki mwan mon pou asire 
ki byennet bann zanfan i ganny 
proteze e respekte e ki zanmen 
Gouvernman Sesel pou mepriz 
bann zanfan bann bezwen de 
baz.  

Alor bann zanfan, depans 
zot lenerzi pou aprann, e pa 
zanmen viv dan lafreyer ki 
Gouvernman pou les zot lafen ! 

 A sa pwen, mon pe 
demann okenn endividi ki 
konnen kot i annan zanfan ki 
pe vin lekol vant vid, pou aret 
pokrit e avans devan vin dir 
Lotorite.  

 
(APPLAUSE) 

 
MINISTER JUSTIN VALENTIN   

Aret dir nou, aret dir nou ki 
annan en kantite me nou dan 
Lotorite nou pa konnen. Vin dir 
nou, lekel sa bann zanfan e nou 
a servi bann mwayen ki egziste 
e nou a etablir pou gete ki 
mannyer zot kapab ganny 
soutenir e siporte.  

Mr Speaker i mon swe 
profon lo non bann zanfan ki 
mwen fortinen, pou nou termin 
sa deba, termin sa le skandal e 
respe dinyite sa bann zanfan ! 
Mersi Mr Speaker. 

 
(APPLAUSE)     

 
MR SPEAKER     
Mersi.  Bon silvouple. Mon pou 
termin sesyon kestyon la mon a 
remersye. Mon krwar repons 
Minis in konplet. Mon a 
remersye Minis   ek son 
delegasyon pou son 
partisipasyon. Nou a repran 
travay 4er en kar. Mersi.  

 
(BREAK)    

 
MR SPEAKER     
Madanm Clerk enform mwan ki 
nou ti manke pran First 
Reading lo bann Bills ki ti lo 
Order Paper.  

Alor pou nou ganny, en pti 
moman Onorab Pillay. Onorab 
Vidot.  Pou nou ganny sa set 
zour pou semenn prosenn nou 

pou fer First Reading la. Wi mon 
a pran ou pwen Onorab Vidot. 
 
HON AUDREY VIDOT  
Mersi Mr Speaker. 
 
MR SPEAKER     
Ki, si - en point of order, kwa?  
 
HON AUDREY VIDOT  
Wi mon pe lev.  
 
MR SPEAKER     
Yes ok. 
 
HON AUDREY VIDOT  
Si ou permet mwan mon annan 
en matter of privilege anba 
41(1). 
 
MR SPEAKER    
Wi.  
 
HON AUDREY VIDOT  
Mr Speaker mwan, mon pa'n 
ganny okenn lenformasyon 
konmkwa dan ABC ki en Manm   
letan i annan son kestyon, i 
napa drwa demann son 
siplemanter. Akoz bomaten i 
annan Manm ki’n demann zot 
kestyon e in ganny permisyon 
pou zot demann zot 
siplemanter. 

I vreman tris, ki mwan 
koman en Manm mon santi 
mwan privilez in ganny afekte. 
Omwen, ou ti devret les mwan 
kapab demann Minis mon 

kestyon siplemanter e si li i ti a 
anvi fer son bout politik i ti pou 
annan sans pou li fer Mr 
Speaker.  

Akoz i annan bann keksoz 
ki enportan ki Minis pa’n donn 
detay ase detay ki mon’n 
demann li atraver mon kestyon.  
 
MR SPEAKER     
Mersi Onorab Vidot.  
 
HON AUDREY VIDOT  
Mersi.  
 
MR SPEAKER     
Mon asir ou sa kestyon ti pase 
lo biznes ABC. E nou ti agree ki 
nou pou fer li koumsa. Non, 
mon pou pran pwen. Mon pa 
pou pran pwen Onorab Aglae 
sorry. Mon pou pran pwen 
Onorab Pillay. E apre nou a 
avanse. Wi Onorab Pillay. 
 
HON SEBASTIEN PILLAY  
Mersi. Mersi Mr Speaker. Mr 
Speaker mon pa pou - Ozordi i 
pa en zour pou mwan fer okenn 
polemic dan Lasanble Nasyonal 
avek ou.  

Mwan sa ki mon annan 
poudir ou se ki i pa sa ki nou ti 
agree dan ABC. Sa ki nou'n 
toultan agree, e si ka sa Manm 
ki move son kestyon i annan en 
drwa pou li demann en 
siplemanter. 

Sa i lozik ki nou’n toultan 
aplike. Sa ki nou ti osi agree, 
sete lefe ki nou ti annan en 
kantite kestyon, lo mon kote 
latab ti montre bonn volonte, 
pour ki pou nou kapab fini 
travay Lasanble akoz nou ti 
annan en Order Paper ase 
sarze, ki nou limit kantite 
kestyon siplemanter.  

E ki bann Manm ki move 
zot kestyon orizinal i ganny plis 
loportinite pou demann zot 
kestyon.  

An okenn ka, an okenn ka 
kot nou'n agree pour ki Manm 
ki demann son kestyon orizinal, 
pa kapab demann son kestyon 
siplemanter ki dayer in arive 
dan Lasanble, depi Lasanble, i 
Lasanble. 

 Mon ti ava demande Mr 
Speaker avek tou respe. Ki si 
mon pou vin ABC, e mon 
montre mon bonn volonte e 
mon bonn volonte pou ganny 
reponn koumsa, Mr Speaker 
then mon bezwen, avek tou 
respe Mr Speaker ki mon annan 
pou ou, mon bezwen dir ou 
poudir la Mr Speaker in annan 
en mank fairness.  

E mon ti ava apresye, mon 
ti ava apresye, ki nou pa al dan 
sa laliny, nou pa al dan sa 
direksyon. E mon ti le zis azoute 
Mr Speaker ki ou ti anvoy mwan 
en WhatsApp ki mon ti reply 
you noted, lo desizyon ki ou ti 

pran pou zisteman kapab fini 
Order Paper e ki sa WhatsApp in 
ganny fer referans avek, a 
plizyer repriz bomaten.  

Mon pou al lo rikord la, 
poudir ki ankor enn fwa si sa i 
lafason mon bonn volonte i 
ganny, i ganny rekonpanse, Mr 
Speaker mon pou bezwen 
seryezman alors remazin lo 
lafason ki mon pran bann 
sizesyon ki sorti.  Akoz mon 
lentere, mon lentere ladan Mr 
Speaker sete pour ki ou, ou 
kapab konplet travay ki 
Lasanble i annan.  

Mon ti pran 
konsiderasyon osi moman 
difisil ki ou, ou pe pas ladan, e 
mon’n pran konsiderasyon lefe 
ki Lasanble i annan en kantite 
travay devan li.  E mon ti a 
kontan met sa devan ou Mr 
Speaker. Mersi.   
 
MR SPEAKER   
Mersi Onorab Pillay.  Mon'n 
note pwen ki ou'n fer. I mon 
konprenezon ki nou ti pou 
prosed avek Order Paper, 
kestyon koumsa. Onorab 
Georges ou anvi adres sa pwen. 
 
HON BERNARD GEORGES      
Mersi Mr, Mr, Speaker, Mr 
Speaker. Mr Speaker i pa ditou 
mon lentansyon pou, pou koz lo 
sa size akoz Standing Orders i 
kler. Onorab Vidot in raise en 

matter of privilege e napa deba 
lo en matter of privilege. Se en 
keksoz ki al dan ou domenn.  

Mon ti anvi zis, fer sorti en 
pwen pou Lasanble konpran. E 
sa se anba Order 37(d), se ou 
tousel ki annan diskresyon si 
pou allow okenn supplementary 
questions or not. Personn, pa 
napa en drwa.  

Donk napa en privilez dan 
Lasanble pou demann en 
supplementary question, i en 
diskresyon ki ou, ou annan.  

Neanmwen pratik in 
toultan ete ki si letan i permet i 
annan supplementary question 
ki ganny demande. Mersi. 
 
MR SPEAKER   
Mersi nou a terminen lo la. E 
nou a prosede avek leres. 
Onorab Aglae, silvouple si ou 
annan lot pwen, notifye mwan 
kisisa e mon a pran demen 
bomaten silvouple. Mersi. 

 Kantmenm i pa lo sa size 
e si i en lot pwen nou pou 
kontinyen avek Order Paper. 
Notifye mwan apre lo ki pwen 
ou anvi leve e nou a fer letan 
pour ou. Mersi.  

Onorab Madanm Clerk 
mon envit ou pou fer First 
Reading lo bann Bills ki ti lo 
Order Paper. 
 
MADAM CLERK 
Mersi Mr Speaker.  

This Act may be cited as 
The Statutes Law Revision 
(Miscellaneous Amendments) 
Act 2021.   

This Act may be cited as 
The Seychelles Tourism Board 
(Repeal) Bill, 2021.  

This Act may be cited as 
The Criminal Offences 
(Standards Scale of Fines) Act 
2021. Mersi Mr Speaker. 
 
MR SPEAKER   
Mersi Madanm Clerk. Sa bann 
Bills in fer First Reading. Mon 
krwar lo Order Paper. Onorab 
Pillay nou’n fini pase.   
 
HON SEBASTIEN PILLAY  
Mr Speaker. Wi mon, mon pa 
oule, mon pa oule enteronp flow 
Lasanble. Me mon ti ava, mon ti 
ava beg ou lendilzans, pou ou 
donn loportinite Onorab Aglae, 
pou zis met sa pti pwen, i en 
pwen housekeeping devan ou. 
Ki mon krwar i neseser pou nou 
etablir serten, serten lord dan 
travay Lasanble.  

Mon ti ava demann ou 
avek ou permisyon allow 
Onorab Aglae pou fer sa pwen 
avek ou Mr Speaker.   
 
MR SPEAKER   
Onorab Aglae ou a notifye 
mwan lo ki pwen ou anvi adrese 
apre silvouple. Nou pe 

kontinyen avek nou Order. Nou 
Order Paper.  

Nou pou pran Mosyon ki 
nou’n ti’n komans lo la e sa se 
Mosyon LGB lo, hah! Sa non i 
difisil African Free Trade.  

Mon, eskiz mwan, mon pe 
rod sa referans lo mon Order 
Paper. Madanm Clerk ou a 
nobou lir sa Mosyon pour mwan 
silvouple. Mersi.  

Wi, Mosyon ki nou ti pe 
debat lo la se pou ratify the 
Agreement Establishing the 
African Continental Free Trade 
Area (AfCFTA).  

E mon annan serten 
Manm ki ti deza lev lanmen pou 
zot entervenir. E nou a 
kontinyen avek sa deba. E lo la 
mon annan premye Onorab 
Adelaide. 
 
HON FRANCOIS ADELAIDE  
Mersi Mr Speaker. Bonn apre 
midi Mr Speaker. Bonn apre 
midi tou dimoun. Mr Speaker   
mon ti demann, mon ti 
demande pou entervenir lo sa 
Lagreman akoz mon santi ki sa 
Lagreman i a en bon keksoz pou 
Sesel.  

E ki si Sesel, avek tou 
bann pei Lafrik i zwenn ansanm 
e nou donn nou sipor pou sa 
Lagreman byensir keksoz pou 
en pe pli meyer pou, pou nou 
tou an zeneral.  

Parey, parey in dir sa 
Lagreman pe i anvi fasilit biznes 
dan Lafrik e vi ki nou, nou en 
pti pei Lafrik e nou osi nou 
annan bann resours tel parey 
pwason. E sa i pou ede, pour ki 
nou osi nou kapab partisipe an 
menm tan ganny en pe plis avek 
bann, bann pei Lafrik. 

 Mr Speaker inifikasyon 
Lafrik i en keksoz ki lontan 
bann dimoun oparavan ti pe, ti 
pe rode. E ler mwan, mon 
mazinen mon ti ankor zenn e 
posibleman ki Onorab Georges 
ti ankor DG sa letan, kot ti 
annan en, mon rapel ti annan 
en kaset. Ki ti annan en msye 
son tit ti Africa Unite. Sa ti Bob 
Marley. 

 E tou kou in vwar li, in 
vwar poudir Lafrik i en pei ki 
annan bokou.  E i remarke 
poudir bann dimoun zot pa pe 
inifye pou nou kapab eksplwat 
maksimonm ki nou annan avek   
nou kontinan.  

E bokou dimoun, petet 
lannen 2000. Nou ti tann en 
Prezidan Muammar Gaddafi ki 
ti anvi fer en United State of 
Africa. Petet i osi i ti'n trouve 

poudir i annan bokou keksoz ki 
Lafrik i kapab gannyen si i 
annan sa linite.  

Me sa i souvan annan, 
ganny gete koman petet en 
lobstak pou bann lezot pei ki 

pa, dan Lafrik. E sa i ede pour 
kontinyen fer bann, diskisyon. 

 E   sa ki i fer ki i annan 
bann pei, bann dirizan dan 
Lafrik ki zot les zot ganny 
antrennen avek sa bann nide. E 
e sa i ede ki Lafrik pa kapab vin 
ansanm.  

E sa, sa konsep ki zot ti 
anmennen pou fer en United 
State of Africa. Zot ti demande 
pou nou servi en sel, en sel 
larzan ki ti pou apel Afro 
Currency e sa petet ti en lot nide 
ankor.  

Ozordi Lerop i annan son 
Euro, Lanmerik i annan son 
dolar e sa petet ti pou ed, ed pei 
Lafrik, be selman ankor enn fwa 
nou pa vreman konnen si son 
konsep ti pou bon. 

 Be solman lo sa kote 
inifikasyon mon krwar ki, ti en 
keksoz ki ti devret kapab ganny 
konsidere me parey mon'n dir. 
Tou dimoun i annan diferan 
nide e petet sa osi i en keksoz 
pou nou gete dan lavenir.  

Be solman ler ou pe gete 
an zeneral. Nide i bon e si Sesel 
i le antre, i osi dan sa Lagreman 
parey mon krwar ki laplipar 
bann Manm in dir zot pou 
siporte, byensir i pou en plus 
pou nou.  

Ler nou pe koz lo sa 
Lagreman ki nou pe al, nou pe 
dir pou nou ratifye i kapab ede 
pou anmenn linite. E nou 

konnen linite i anmenn progre, 
e progre i anmenn larises e 
byensir lendepandans.  

So mon panse, ki koman 
en Manm mon pou donn mon, 
mon sipor pou sa lagreman, 
mon krwar vreman ki Sesel pou 
benefisye menm si i annan 
bann lezot, i annan bann lezot 
laspe ki nou bezwen fer sir ki ler 
nou pe ratifye, vi ki nou al o pli 
profon. Nou ava, nou ava kapab 
konnen ki lezot keksoz ankor ki 
nou pou benefisye e ki kapab 
donn Sesel lavantaz.  

Me Mr Speaker mon pa 
pou tarde, avan mon fini lo la. 
Mon le retourn Sesel   isi,  dan 
nou pe kot nou pei la. I 
enportan ler, ler nou pe donn 
nou sipor pour sa lagreman. I 
enportan ki nou bann 
politisyen, nou vreman konsyan 
ler nou pe dir nou pe siporte, 
pour ki Lafrik i bouz devan.  

Nou bezwen komans 
montre sa dan nou pei isi Sesel 
nou menm.    Kot nou pa devret 
pe ganny vwar dan nou pti pei 
kot nou, nou pe koz lo ede pou 
Lafrik bouze, me solman nou pa 
pe ede pou nou pei bouze.  

Nou’n vwar dernyerman 
dan medya kot Sesel pe ganny 
bann move, move kouver 
lapres, akoz i annan bann lezot 
nide par deryer ki pe fer ki nou 
pe portrait Sesel koman en state 
ki dimoun pa kapab vini. 

 Nou pe portrait Sesel 
koman en state ki i annan 
bokou problenm. E nou’n 
tande. Zis dimans Sesel in 
ganny, in lo medya nou’n trouve 
poudir i annan pirat ki'n antre 
lo zil. E sa i ede pou donn nou 
pei bann vilen zimaz. 

 E si sa i al dan lapres deor 
byensir i pou en dezavantaz pou 
nou pei.  So i enportan sirtou 
nou ki pe ratifye sa bann 
politisyen isi anndan ki nou 
serye e nou pare pou vwar ki 
Sesel i bouz devan. 

 Annou siport kanmarad 
ladan, annou pa fer li pou nou, 
pou nou parti. Be annou fer li 
pour Sesel an zeneral, pour ki 
Sesel koman sa pti pei dan 
Lafrik, i ava vin en legzanp e 
lezot bann pei Lafrik i ava swiv 
e ki, vreman ler nou pe, nou tou 
nou pe lev lanmen pou vot pour, 
pour sa Lagreman nou ava pe 
fer li ek leker. E nou ava pe fer 
li pour ki Sesel i bouze, Lafrik i 
bouze e nou tou benefisye. 

 Mr Speaker mersi bokou 
pou donn mwan sa pti letan. E 
i enportan pou ki mon'n 
bezwen, met sa pwen ki 
mannyer Sesel ler nou, nou pe 
ratifye koman politisyen nou osi 
nou bezwen angaze to the 
maximum. Mersi.  
 
MR SPEAKER   

Mersi Onorab. Mon ti annan 
Onorab Labrosse ou, ou pe 
pran laparol? Wi. Ale.        
 

HON RICHARD LABROSSE 
Bonn apre midi, Mr Speaker.  
Bonn apre midi tou dimoun ki a 
lekout.  Mr Speaker, mersi pou 
donn mwan laparol pou dir 2 pti 
mo lo sa Mosyon ki devan nou, 
ratifikasyon.  Ozordi devan sa 
setyenm Lasanble nou pe ganny 
demande pou ratifye en 
lagreman  pou etabli dan 
limenm sa ki pou apel  African 
Free Trade Area. 
 Mr Speaker, an se moman 
ki nou pe debat lo sa 
ratifikasyon isi dan Lasanble, in 
deza annan apepre plis ki en 
trantenn pei ki’n deza fini 
ratifye sa Konvansyon e osi 
parmi i nou vwazen Ile Maurice. 
 Pandan  en sesyon ekstra 
ordiner pou bann Sef Deta 
Lafrik ki ti fer an Addis Ababa 
an Zanvye, 2012 en desizyon ti 
komans diskite ki  Lafrik pou 
bezwen promouvwar komers 
atraver bann pei dan Lafrik.  
Parey nou dir, plan ti ganny met 
ater pou realiz sa.  Keksoz ti vin 
pli serye an Zen, 2015 an Sid 
Afrik konsernan sa 
ratifikasyon. 
 La bann  Sef Deta 
Gouvernman ki ti prezan  ti lans 
sa negosyasyon ek bann 
lagreman ki enkli bann 

lobzektif ek bann prensip 
mekanizm pou negosyasyon. 
 Mr Speaker, sa ki pli 
enteres mwan plis avek sa  
ratifikasyon, se ki mon pei Sesel 
pou benefisye avek en tel 
ratifikasyon.  Wi, Mr Speaker. 
Sa pou ed nou fer komers dan  
bann diferan sekter dan bann 
pei Lafrik kot la osi mon 
mazinen pou annan en pe lord 
osi kot i konsern prosedir fer 
biznes e osi  pou ede rezourd 
okenn diskord ki relasyon 
biznes i kapab anmennen. 
 Kot la osi Mr Speaker, 
mon mazinen ki laport pou plis 
lenvestisman e bann Polisi ki a 
fer ki bann Polisi ki gouvern 
konpetisyon osi i a vin en pe pli 
fair pou bann lezot pei dan 
Lafrik. 
 Sesel koman en Pti Leta 
Zil, parfwa nou santi  nou 
vilnerab, parfwa nou vwar nou 
pe frot zepol ek bann pli gro  
pwisans dan lemonn.  La nou 
pe koz bann pwisans ekonomik. 
Parfwa avek sa pti git resours ki 
nou annan,  sa i fer ki nou bann 
lopinyon lo serten keksoz 
parfwa pa vreman pran an 
kont.  Sa i mon prop fason vwar 
keksoz, Mr Speaker. 
 Kwa ki fer mwan al dan 
laliny?  Ler ou get parfwa bann 
reprosman ki nou gannyen 
souvandfwa avek bann gro 
lorganizasyon.  Parfwa mon 

santi ki bann fason fer or mon 
santi ankor enn fwa ki i bann 
fason pou met serten baraz dan 
nou vites kot nou pe ale dan 
serten sekter.   

Me mon osi rekonnet Mr 
Speaker, ki wi i neseser de 
tanzaot pou revwar bann fason 
fer biznes dan Sesel.  Ankor enn 
fwa la mon pou felisit nouvo 
Gouvernman avek zot bann 
nouvo nide inovativ. 
 Dan mon diskour pou 
repons Minis Finans pou ladres 
Bidze, 2021 mon ti enplor 
nouvo Gouvernman pou get 
bann nouvo fason pou kapab 
tarde osi bann keksoz 
tradisyonnel, menm ki an 
abondans dan nou pei.   

Kot nou kapab met plis 
valer-azoute lo la.  Me ler mon ti 
pe ekrir sa, son avan, ler mon ti 
pe ekrir Minis pou 
Lenvestisman, Minis Vidot.  Ti 
mont lo televizyon pou donn en 
pe detay lo bann, lo sa nouvo.  
Ler nou pe koz lo bann resours 
tradisyonnel la, nou ti pe koz lo  
kannel e osi lavanniy. Sa ti 
bann zouti ki ti aplik dan nou 
lekonomi bann letan  pase, Mr 
Speaker. 
 Me dapre sa bann vye ki 
mon’n kapab ganny en dyalog 
avek, sirtou dan mon kominote, 
in dir mwan ki tousel ti ganny 
sezi.  Sa bann devlopman parey 
kannel, lavanniy, an ‘77 ti 

ganny arete akoz dapre sa ki ti 
vini ti fer nou krwar ki sa ti en 
travay lesklav.   

Nou ti al konsantre plis 
dan touris, touzour  dapre sa 
vye, kot la en serten gro zans ti 
deklare  ki touris i diber  lo nou 
dipen.  Me avek sa lepidemi 
COVID i’n montre nou ki 
lemonn osi i bedwen revwar 
fason biznes e menm nouvo 
fason fer. 
 Mr Speaker, pou fini mon 
ti a kontan osi dir vi ki sa 
ratifikasyon pe koz osi pou fer 
sir ki bann ki’n siny lagreman 
pou osi fer ki tou bann pei i 
ganny gete egal, no matter ki 
grander ki zot ete, menm osi  ler 
nou pe koz esanz  lenformasyon 
sirtou lo kot komers.   

Sa i reste ankor en pe 
challenging sirtou menm dan 
bann sekter parey Finansyel. La 
i ava en pti pe pli fasil. 

 E la osi mon’n note ki sa 
African Due Diligence 
Respiratory Platform, la ankor 
enn fwa Mr Speaker, si an ka 
okenn lenvestiser etranze i 
annan okenn lentere ouswa 
ganny aprose, pou vin fer nouvo 
business venture, swa isi, swa 
dan bann lezot Lafrik, e la mon 
santi ki sa lenformasyon i ava 
vin en pti pe pli fasil  pou zot 
gannyen. 

 Avek sa 2 mo Mr Speaker, 
mon pou donn mon sipor pou 
sa ratifikasyon.  Mersi. 
 
MR SPEAKER 
Mersi Onorab Labrosse.  Zis 
pou verifye, i reste mwan lo mon 
lalis Onorab Pillay avek Onorab 
Henrie. Fotespere mon pa’n 
mank personn ki ti’n lev 
lanmen.  Tre byen.  Onorab 
Pillay. 
 
HON SEBASTIEN PILLAY 
Mersi Mr Speaker.  Mr Speaker, 
i 4.30 e mon napa lentansyon 
pou pran en kantite letan lo sa 
Mosyon.  Me selman mon krwar 
i enportan ki nou sezi 
loportinite pou fer serten pwen, 
me pou mwan osi adres serten 
komanter ki’n ganny fer. Akoz 
mon krwar ki i enportan ki nou 
Seselwa nou sitye nou lekor 
kote nou ete ozordi. 
 Premyerman mon krwar 
sa ki evidan, se ki nou tou ki 
Seselwa nou kontan Sesel. E se 
ki nou tou ki Seselwa, nou 
toultan oule sa ki pli byen pou 
Sesel.  E ler nou dezagree lo en 
keksoz, nou pa devret zanmen 
fer nou dezagreman vin en 
keksoz personnel.   

Me i devret vin en 
dezagreman lo swa ou pran en 
sit ideolozi oubyen lo filozofi ki 
en dimoun pe pran. 

 E sa ki nou’n vwar, i se ki 
lo sa enn size, nou’n ganny en 
lagreman malgre sa lagreman 
in ganny prezante dan diferan 
fason, atraver diferan largiman 
pou enn sey montre en lot ki 
ou’n mal fer oubyen ou annan 
en keksoz pou fer ladan oubyen 
ou annan sa.   

Kan pou mwan tou sa la i 
relevan akoz at the end of the 
day, lamazorite Manm dan sa 
Lasanble lo sa kote latab e lo lot 
kote latab pou vot an faver sa 
Mosyon.  Akoz i en Mosyon ki 
bon, i en Mosyon ki konsern 
nou pei. 
 Me i pa vedir ki poudir nou 
napa bann konsern ki bezwen 
ganny adrese.  Ceci dit mon ti a 
kontan met bann konsern 
devan loter Mosyon pou li 
kapab adrese akoz ler mon’n 
regard en pti pe lezot pei, sirtou 
Lafrik e sirtou bann pei ki 
annan en pouvwar ekonomik 
ase sibstansyel, mon’n vwar zot 
lapros atraver sa lagreman si 
oule oubyen atraver sa size ki 
nou pe diskite.   

Zot lapros in enn kot zot 
parfwa mentenir en serten si 
oule en serten proteksyonizm 
otour bann lendistri oubyen 
bann biznes, oubyen bann 
sekter kot zot konnen poudir 
zot deza etabli koman en pei.  E 
kot zot santi i kapab annan en 
lenpak lo zot lekonomi si zot 

allow sa bann sekter pou vin 
ganny met an koz atraver bann 
provizyon ki sa lagreman pe met 
devan nou.   
 Premyerman Mr Speaker, 
annou regard Sid Afrik. Enn 
bann eleman konsyansye ki Sid 
Afrik kot i in toultan annan e sa 
i konsern lefe ki Sid Afrik, kot i 
ete Lafrik, i fasil pou lamazorite 
dimoun sorti dan lezot pei, 
antre Sid Afrik e vin travay.   

E enn bann konponan sa 
lagreman se byensir mouvman 
dimoun pou al dan letan pei 
kanmarad pou zot al ganny 
akse avek lanplwa, pou annan 
lesanz profesyonnel si i annan. 
 Me lenpresyon ki mwan 
mon gannyen ler mon swiv 
bann deba, bann politisyen Sid 
Afriken, i se ki zot pe vwar 
annan en tandans pou annan 
bokou lezot dimoun 
retantisman sorti dan lezot pei, 
ki pe antre dan zot pei, pe pran 
louvraz. E sa in menm dekoul 
dan bann unrest sosyal ki nou’n 
vwar lo televizyon dan plizyer 
lavil Sid Afrik.   

Nou tou nou a rapel, pa 
resaman me in dan medya en 
pe letan pase.  An relasyon avek 
bann travayer min.  Dan bann 
min Sid Afrik, e nou konnen Sid 
Afrik i en pei i annan bokou 
mineral.   
 Lezot pei parey Cameroon 
in konsider lenpak ki sa i kapab 

annan par egzanp lo zot 
lendistri timber, akoz zot en pei 
ki annan en lendistri ase 
prononse ki’n fer bokou lavans 
dan lendistri prodiksyon timber.  
E sa i fer ki zot regard lafason ki 
sa lendistri i kapab evolye, dan 
en fason ki sa i benefisye a 
priyorite Cameroon.  E pou 

anpes sityasyon kot ou kapab 
ganny transfer pricing oubyen 
lezot eleman antre ki erode sa 
baz ekonomi ki zot kapab 
annan. 
 En lot pei parey par 
egzanp Zambia ki tre devlope 
dan par egzanp dan domenn 
bann min pou copper.  In osi 
eksprim son bann konsern.   

Me lagreman zeneral, se ki 
sa i sipoze en bon keksoz pou 
Lafrik.  Me tou sa bann pei ki 
mon’n nonmen i bann pei ki lo 
kontinan. E alors 
transbordman, transportasyon, 
mouvman pe ganny fer lo 
kontinan atraver transpor e son 
kou pou sa mouvman i bokou 
pli ba.   

E la mon pe koz sa kou, i 
pa zis en kou lo mouvman 
dimoun, me i en kou lo 
mouvman materyo, lo 
mouvman prodwi.  Tousala i 
bokou pli ba. 
 Sesel par kont nou en zil.  
E mouvman dimoun, mouvman 
prodwi, mouvman raw 
materials i bezwen ganny fer 

atraver bato oubyen atraver 
avyon.  So, i annan en kou 
adisyonnel ase prononse, ki 
pou vin avek si nou, nou pe 
angaz nou dan en fason agresiv, 
dan bann konponan ki sa 
protokol pe met devan nou. 
 So kestyon ki nou bezwen 
pe demande, se eski nou pou zis 
ratifye en protokol, e sa i en 
konsern ki mon’n annan menm 
ler mon ti asiz lo lot kote latab.   

Eski nou pou zis ratifye en 
protokol san ki nou regard 
tanzibman dan ki kalite benefis 
i kapab anmennen.  I byen pou 
tik sa bwat, dir ou’n ratifye tel 
Protokol.   

Me eski tanzibman i pe 
anmenn en benefis sirtou par 
lefe ki nou tou nou’n realize e 
nou’n vwar ki lenpak COVID-19 
lo nou lekonomi in montre nou 
ki nou bezwen pe koman si ou 
le think outside the box, oubyen 
parey bokou dimoun i dir, 
throw away the box e komans 
regard keksoz dan en lot fason. 
 E se sa kot mon ti a 
kontan mover Mosyon i fer en 
lapros pou edik nou, met lanfaz 
lo rezondet,  ki nou pou bezwen 
fer apre ki nou ratifye sa 
Protokol.  Ki mannyer nou pou 
angaz nou pou vin parti prenon 
dan sa Protokol.   

Akoz nou bezwen admet 
poudir Sesel nou’n devlope, 
nou’n avanse.  Nou’n avanse 

akoz nou tou Seselwa nou’n en 
krwayans dan travay dir e nou 
fer nou mye dan sa domenn ki 
nou ladan pou nou devlope.  
Nou bann biznesmenn Seselwa 
in fer bokou sakrifis, i annan 
ki’n fer tre byen.   
 Mon koleg ki’n koz avan 
mwan in mansyonn 2 lendistri 
ki ozordi nou pe tann koz lo la, 
son renouvelman. Me nou 
bezwen osi regard bann kou ki 
pou asosye avek re devlop sa 
bann lendistri.  E pou mwan sa 
ki mon pe rode se what is the 
next step pou nou? 
 Akoz mon’n ekout en 
kantite largiman ki’n ganny 
avanse, i annan en keksoz ki 
mon oule fer kler avek Lepep 
Seselwa.  Mwan mon en 
patriyot, mon fanmir i reste 
Sesel, mon zanfan i al dan lekol 
Gouvernman, tou sa ki arive 
Sesel i annan en lenpak lo 
mwan. 
 Mon napa okenn 
lentansyon pou nwir mon pei, 
akoz i annan lenpak lo mwan, 
lo mon fanmir, lo mon vwazen, 
lo mon kominote. 
 E kestyon ki mon pe 
kontinyelman demann mon 
lekor, pandan sa bann dernyen 
mwan sirtou depi ler COVID in 
komanse,  se kwa ki nou pou fer 
koman en pei pou nou kapab pa 
trouv nou dan sa sityasyon 
ankor ?  Kwa ki nou bezwen 

sanze koman en pei pou nou pa 
trouv nou dan sa sityasyon 
ankor? E mon a dir ou Mr 
Speaker, malgre ki mon’n sey 
mon mye pou mwan reserse, 
demann bokou lenformasyon, 
demann bokou kestyon.   

Mon pe demann mon lekor 
kote sa solisyon pou sorti e ki 
mannyer nou pou kapab rod sa 
solisyon.  E zisteman bann 
Protokol parey i devret kapab 
ofer nou en loportinite pou nou 
rod sa bann solisyon. 
 E sa ki mon pou angaz 
Lasanble pou fer koman tou 
bann Manm ki’n koz an faver sa 
Mosyon, pou pa zis vin koz an 
faver sa Mosyon dan Lasanble.  
Me pou aktivman met presyon 
lo Gouvernman pou fer 
Gouvernman realiz loportinite 
ki sa Protokol i kapab 
anmennen pou nou.  
 Akoz nou tou ki la anndan 
nou anvi nou lavi i retournen.  
Sakenn antre nou la anndan 
nou konn en dimoun ki ozordi 
par egzanp, en koup ki dan 
middle income, 2 teachers ki’n 
al sey rod en loan ek labank pou 
fer zot lakaz, ki’n bezwen met li 
on-hold. 
 Nou konnen en lot dimoun 
ki ti’n komans son biznes, in 
pran loan ek labank e pe ganny 
difikilte pou re pey son loan ek 
labank.  Nou menm nou, 
sakenn antre nou la anndan, 

nou annan nou ban plan 
personnel, nou bann lanbisyon,  
nou bann lanvi personnel ki 
tousala in bezwen ganny met 
on-hold akoz zisteman nou pei 
pe pas atraver en sityasyon 
ekonomik difisil.   
 E fer nou pou dezagree lo 
lafason ki sa i ganny deal avek, 
me met tou sa bann 
dezagreman akote.  Ler ou tir 
tousala, sa ki reste se ki nou 
tou nou Seselwa, nou tou nou 
bezwen reste lo sa ros ki apel 
Sesel e nou tou nou bezwen sey 
rod en solisyon pou Sesel. 
 E mon krwar sa ki mon 
oule dir apre midi, se ki i annan 
en keksoz ki mon oule dir apre 
midi se ki annan ou pa zis vin 
koze lo sa lagreman, annou pa 
pran sa la lapros pou zis play lip 
service to the argument, pou zis 
dir poudir nou’n koz lo sa 
lagreman, nou pou aprouve, i 
annan en bon keksoz, eksetera. 
 Me sey demann nou lekor 
ki reelman nou kapab fer 
koman en Lasanble pou 
ankouraz Gouvernman, pou 
akonpanny Gouvernman dan 
en prosesis, pou li kapab realiz 
bann potansyel ki kapab annan 
parey mon’n dir dan bann 
Protokol parey. 
 Se sa mesaz ki mon ti a 
kontan pase, pa zis avek Manm 
Lasanble byensir, me osi avek 

bann teknisyen.  Bann dimoun 
ki pe ekout nou.   

Akoz mon krwar sa ki nou 
bezwen fer se annou sey rode, 
sey serse ki mannyer nou 
kapab fer nou pei sirmont 
sityasyon ki i ladan, e zisteman 
pou nou kapab nou tou.  Mon 
pou servi sa mo avek bokou 
rezervasyon, me nou tou kapab 
retourn nou lavi normal e vwar 
nou pei pe kontinyen devlope. 
 So, Mr Speaker, mwan 
mon en dimoun ki fyer mon 
listwar.  Mon pou fini lo sa not.  
Mon en dimoun ki fyer mon 
listwar e dan mon panse, mon 
sorti lo tou  kontinan.  Depi 
Lafrik, ziska Lazi, ziska Lerop.  

E mwan mon pou mwan, 
mon realize poudir petet nou’n 
pas tro bokou letan regard ver 
lemonn, ver sa ki nou apel 
western world.  Me nou pa’n 
regard ase probableman 
loportinite ki kapab annan 
akote nou, lo kontinan Lafrik.  
Eski sa pa reprezant petet en 
loportinite?   

Eski sa pa reprezant en 
levennman ki a dir nou, en 
stimulus ki ava dir nou be 
annou regarde ki annan lo lot 
kote laba.  Annou regarde si 
nou pa kapab retir serten 
benefis par annan en tel 
Protokol e pran sa bann 
loportinite pou nou kapab fer 

nou pei avanse.  Mersi Mr 
Speaker. 
 
MR SPEAKER 
Mersi Onorab Pillay.  Onorab 
Henri. 
 
HON GERVAIS HENRIE 
Mersi Mr Speaker.  Ankor enn 
fwa bonn apre midi tou dimoun.  
Mon pran laparol apre midi 
akoz mon annan en par dan sa 
ki Lafrik pou akonplir, enn fwa 
ki sa prosesis ki nou ozordi nou 
pe donn en koudmen par ratifye 
i terminen. 
 Mr Speaker, 22 zour pase 
ti Lazournen Lafrik.  En 
lazournen ki selebre anba tenm 
Arts, Culture and Heritage 
Levels for Building the Africa we 
want.  Ouswa Lar, kiltir, leritaz 
bann konstri pou konstrir en 
Lafrik ki nou anvi.  Ki Lafrik 
nou bann Afriken nou oule?   

Manifesto ladmirasyon 
LDS i dir ki parmi son bann 
misyon pou en Sesel se pou nou 
donn loportinite Seselwa, 
amelyor standar lavi, konstri en 
sosyete pli for e envestir dan 
nou lazenes.   
 Enn fwa ki Lasanble 
Nasyonal i ratifye sa lagreman 
pou etabli zon komers lib 
atraver kontinan Lafrik,  tou sa 
bann misyon, nouvo 
ladministrasyon pou vin en 
realite.  Akoz?  Bann fe  pibliye 

par Labank Mondyal i etablir ki 
Lafrik pou vin pli gran zone 
komers lib dan lemonn.   

I pou etabli Lafrik koman 
en marse avek plis ki 1.2 bilyon 
dimoun.  E etablir GDP sa 
nouvo zone komers pou annan  
en valer plis ki $3trilyon.  Sa i 
fer ki nou pou annan plis 
loportinite biznes, lanplwa  e 
kou konmisyon dan laboutik e 
lo marse pou redwir.  Nou latet 
fermal kotidyen pri lavi pou 
ganny adrese direkteman.  
 Avek en marse pli gran e 
lib nou espekte vwar plis 
lenvestisman domestik e 
etranze e par konsekans sa pou 
ogmant devlopman endistriyel 
lo kontinan Afriken. 
 Zis mazin labyer Seybrew, 
EKU ouswa Vandswet, Ronm 
Takamaka Bay, Ronm Le 
Vasseur.  Bizou, Kreoleor.  
Dimyel, Forest Honey fer par Mr 
Arthur Toole.  E bwar ton 
prodwi par IOT.  Pe vann parey 
gato so atraver kontinan. 
 Mon osi pe mazin en 
zanfan Mont Buxton, Mr James 
Lesperance, propriyeter 
Amirante Fisheries.  Ki deza pe 
eksport pwason Sid Afrik e ki 
oule eksport ankor plis.  Son 
lenvestisman inisyal ti $1.7 
milyon ouswa R23milyon.  Li i ti 
met 50poursan, larestan ti vin 
atraver en loan labank.  Alors i 
annan led avek siport pou 

kominote biznes ki serye isi, 
kontrerman avek sa ki nou’n 
ganny fer krwar 2 semenn pase 
lo komansman deba. 
 Dan Bidze 2021 par 
egzanp, fermye pe kapab ganny 
sipor ziska R5 milyon anba 
Scheme Fon Devlopman pour 
lagrikiltir.  Se sa lobzektif sa 
lagreman enn fwa ki i vin 
operasyonnel.  Alors sa i 
loportinite pou Seselwa leve, 
debrouye, travay pli dir, vin pli 
responsab. 
 Reve pou fer pli byen, pli 
mye ankor pou ou, ou fanmir e 
ou lekor.  Parey Minis Finans ti 
envit nou dan son Diskour 
Bidze 2021 pou think big e think 
outside the box.  Sa i fer mwan 
mazin sa madanm ki sorti Bel 
Ombre, ki’n ariv Grenis. En 
zour Dimans apre midi, mon 
tann dir ‘’Bonzour Msye 
Madanm.’’   

Mon get par laport, mon 
vwar li pe pase, lakaz a parti 
lakaz pe vann konfitir lokal.  Se 
sa ki LDS pe envit nou frer avek 
ser Seselwa pou fer.    
 Sorti dan en leta lespri, 
kot nou kontinyelman les 
politisyen fer nou krwar nou 
vilnerab e ki nou pa kapab fer 
naryen san Gouvernman ed 
nou.   

Ekout mwan byen, i 
annan politisyen ki kontan ou 
pri dan lamizer akoz sa i 

landrwa,  i moman ou lavi kot 
zot kapab kontrol ou legzistans. 
LDS li i krwar fermeman dan ou 
lepanouisman, alors nou dir ou 
vin pli responsab e pran kontrol 
ou desten.  
 E pou adres bann konsern 
ki Chairman IAC in souliny dan 
son lentervansyon lo sa Mosyon 
Mr Speaker, i enportan ki nou 
popilasyon i vin azour avek sa 
ki pe arive otour zot. E zot 
montre en lentere e angaze pou 
zot non selman enform zot 
lekor, me pou osi benefisye 
direkteman. 
 Sesel nou pti, wi.  E nou 
kapab ganny lafreyer ki nou 
kapab perdi dan sa gran losean 
devlopman, ki pe arive.  Me sa i 
loportinite pou bann 
lakonpannyen ki ti kapab trouv 
bann marse spesyalize pou fer 
en perse signifikan lo Kontinan 
Afriken.   

En marse lib i osi vedir ki 
bann pti lakonpannyen parey 
Cat Cocos ouswa Cat Rose i 
kapab al fer biznes an deor nou 
lafrontyer e al a la resers novo 
marse lo bann gran larivyer 
ouswa lak Afriken.  Si pa lo 
losean, dan bann pei Afriken 
kotyer ki annan zil parey nou, 
nou annan Praslin avek La 
Digue. 
 Rezon akoz Linyon Afriken 
i determinen pou etablir sa zone 

komers, se akoz komers ant 
bann pei Afriken i tro pti git.   

Dapre konferans Nasyon 
Ini lo komers ek devlopman, 
poursantaz komers antre bann 
pei Afriken ti selman 16 
poursan ant 2015 a 2017 pou 
en sonm $760bilyon.  Sa sif i ba 
konpare avek 68.1poursan an 
Lerop, 59.4 poursan Lazi e 55 
poursan Lanmerik.  
 An teori alors, si bann pei 
Afriken i fer komers antre zot 
toulezour, tou Afriken pou 
benefisye atraver en kreasyon 
lanplwa.  Pri komodite pli 
abordab e en pli o standar lavi.  

Sa demars a osi ede 
anmenn en larmonizasyon dan 
bann blok rezyonal e komers ki 
egziste atraver Lafrik, ki LGB 
dan son lentervansyon in site. 
 An dizan tousala Mr 
Speaker, fodre pa ki piblik laba 
deor i krwar demen bomaten sa 
benefis pou tap lo nou laport.  
Letablisman sa zone komers i 
en traze ki espekte termin disi 
2035.   

Sa i akoz i annan en lot faz 
negosyasyon ki sa lagreman i 
bezwen negosye avan 
enplimante.  Pou pri dan 
magazen e lo marse desann, 
fodre rezim tax dan bann pei 
manm Linyon Afriken i sanze 
legalman,  par egzanp. 

 Sa i en prose ki pou vin 
atraver Lalwa ouswa regilasyon 

baze lo sistenm entern sak pei 
Manm Linyon Afriken.   

I osi annan bann lobstak 
parey move lenfrastriktir tel ki 
semen, ray tren, koneksyon 
avyon avek bato, ki napa.  
Sistenm Ladwann modern e pli 
bon kominikasyon avek sekirite 
ki bann pei manm ti’n dwatet 
adrese depi byen lontan, olye 
pas zot letan fer koudeta e gard 
zot pep dan leta vilnerabilite.  
Malerezman sa i en realite nou 
kontinan. 
 Donk, sa ki nou e fer 
ozordi i form parti en prose.  Sa 
ki mon pe dir se ki i pou pran 
en pe letan pou li vin 
konpletman operasyonnel.  Me 
fodre nou annan volonte politik.  
Volonte politik pou asir son 
reisit.   

Mon espekte ki prosen 
letap a enkli rediksyon dan pri 
materyo konstriksyon e kou 
bann servis parey 
telekominikasyon pou fer 
biznes e kou servis finansyel 
atraver Lafrik.   
 Ankor la nou bezwen 
angaze dan en diskisyon serye 
pou garanti drwa bann 
envestiser, bann Polisi e Lalwa 
konpetisyon ki zis.   

E osi asire ki kad legal 
propriyete entelektyel i modern 
e azour.  Mon espekte bann 
Minister konsernen, isi Sesel la 
mon pe koze.  Sorti e eksplik 



Verbatim Report  NAS Sitting Tuesday 15th June, 2021 
 
 

113 
 

kominote biznes e komers 
Seselwa pli an detay bann 
retonbe ki kapab annan pou zot 
e ki mannyer zot merit pe sezi 
sa loportinite. 
 Nou koman Manm 
Lasanble Nasyonal dan nou rol 
oversight nou merit pe swiv 
lavites ki sa bann nouvo Polisi i 
ganny adopte e bann Lalwa 
avek regilasyon apropriye pou 
siport sa prosesis i pibliye.   

Sa se pou asire ki sa 
prosesis pa zis en promes 
politik me i en transformasyon 
dan benefis pou kominote 
biznes avek envestiser atraver 
Kontinan Lafrik.  
 Pou terminen Mr Speaker,  
pandemik global koze par viris 
Corona in fer plizyer lekonomi 
atraver lemonn e fer komers 
entern lo bann kontinan difisil.  
Alor nou’n realize ki nesesite 
pou fer komers antre bann pei 
vwazen i pli enportan.   

I nepli letan pou Lafrik 
kontinyen depan lo komers 
avek Lasin, Lerop avek Leta Ini.  
I nepli letan pou pri dan lepase 
e rod tou leskiz anba soley.  I 
responsabilite sa zenerasyon sa 
politisyen, met tou bann 
kontiny neseser an plas pou 
asir, realizasyon azanda 2063, 
ki mon  ti ava envit nou tou pou 
familyariz nou lekor avek e 
konstri sa Lafrik ki nou, nou 
anvi.  Mersi Mr Speaker. 

 
MR SPEAKER 
Mersi Onorab.  Onorab Georges 
mon a pas ou laparol pou ou 
rezimen.   
 
HON BERNARD GEORGES 
Mersi, Mr Speaker.  Bonn apre 
midi, Mr Speaker e tou bann 
Manm.  Mon remersi Mr 
Speaker, tou bann Manm ki’n 
entervenir lo sa Mosyon.  Mon 
krwar ki nou’n sezi lesansyel e 
bokou pwen pour e kont 
ratifikasyon ki’n ganny met 
devan.  E mon kontan sa. 
 Akoz parey Onorab 
Gervais Henri ki’n fek koz avan 
mwan in dir, sa ki pou arive pa 
pou ariv par en baton mazik.  I 
pou ariv bann retonbe ki 
Onorab Leader Lopozisyon in 
demann mwan koz lo la apre 
midi.  Bann retonbe ekonomi e 
o pour vin atraver travay dir, la 
volonte e motivasyon.  I pa pou 
arive otherwise.   
 E mon krwar mon annan 
en lot keksoz mon devret fer 
kler apre midi.  Sa AfCFTA i pou 
vin an aplikasyon li.  Ki nou 
ratifye, ki nou pa ratifye.  Nou, 
nou en plim lo en lelefan an sa 
ki konsern sa motivasyon.   

Me akoz nou form parti sa 
motivasyon pou annan sa free 
trade area.  Me akoz nou form 
parti sa kontinan, i normal e i 
esansyel e i toutafe rezonnab ki 

nou partisip ladan nou osi.  
Akoz malgre ki si bann pei 
parey Nizerya, Sid Afrik avek 
Lezip ki annan bann lekonomi 
solid ek bann gran popilasyon, 
ki pou ganny premye priyorite.  
Ki pou ganny premye retonbe.  
Nou osi nou kapab ganny 
serten keksoz dan nou pti 
domenn.   
 Nou annan touris, 
lavyasyon e nou annan nou ton 
ki nou prodwi.  Nou pwason.  
Parey in ganny dir, nou bann 
pti lendistri.  Annou pa bliye Mr 
Speaker, ki i annan serten 
keksoz ki nou, nou pa realize 
isi.  Kot nou ti deza lead the 
world. 
 Dan bann lannen 1940 ek 
1950, dan tou boutey Coca Cola 
ki ti ganny prodwi Lanmerik ti 
annan lesans kannel sorti 
Sesel.  E nou’n regrese akoz 
ozordi i nepli sorti isi, se en lot 
pei ki pe benefisye dan sa 
lavantir.  Me nou annan nou 
par nou osi pou zwe, osi ptipti 
ki i ete dan lekonomi global.  E 
sirtou dan lekonomi rezyonal o 
nivo Lafrik. 
 Mon ti a kontan Mr 
Speaker, ozordi letan i tar, pran 
2 minit pou koz lo 3 topik an 
konklizyon.  Enn se bann 
lavantaz ki sa agreement pou 
anmennen.  Lafrik i en pei ris.  
Nou pa bezwen kestyonn sa.  
It’s a fact.  I annan en kantite 

resours agrikol, i annan en 
kantite resours mineral e i 
annan en popilasyon travayer.   

Travayer lo en nivo 
labourer si ou anvi, me travay 
osi lo en nivo profesyonnel.  
Mwan mon kapab koz lo la akoz 
mon’n interface avek bokou 
dimoun dan Sekter 
Profesyonnel Lafrik e mon 
kapab dir ou ki zot napa naryen 
pou zot anvoy Lerop.   

Alors nou annan larises 
dan nou popilasyon.Nou’n vwar 
bann pei ekstra ordiner.  Nou’n 
vwar bann lekonomi ti pti parey 
Maurice, gran parey Sid Afrik ek 
Lazip ki bann lekonomi 
mondyal, bann keksoz, bann 
prodikter servis avek prodwi 
world class.  Alors Lafrik pa 
enposib pou li pran son 
pozisyon dan lemonn normal.   
 E nou konnen ki avek 
komers i vin stabilite, tel parey 
avek demokrasi, i vin stabilite.  
Komers i en zouti esansyel pou 
stabiliz en kontinan ki ankor 
reste lagreman enstab. 
 Donk lavantaz i annan en 
kantite.  Defi malerezman i 
annan plis ankor e se la kot en 
regional agreement i kapab ede 
pou redwir sa bann defi.  Defi i 
enorm ki Lafrik i annan.  
Koneksyon semen i ankor dan 
en sityasyon enpitwayab.   
 Mwan mon rapel en fwa 
mon’n al Madagascar mon ti al 

pou al vizit en landrwa avek en 
group dimoun.  Zot, zot in al 
dan en avyon ki pran zot 40 
minit pou sorti Tananarive pou 
ariv dan nou destinasyon.  
Mwan mon’n deside al dan bis, 
in pran mwan 26erddan pou fer 
sa menm traze ki ti pran zot 40 
minit.   

Semen i dan en move leta.  
Rezo tren i ankor wanting.  Rezo 
aeryen i en problenm.  Parey 
mon ti dir mon krwar lot zour.  
Pou ou sorti dan en pei Lafrik  
de louest pou ou al dan ou pei 
vwazen ou bezwen mont Paris 
oubyen Lonn, epi re desann.  Sa 
bann keksoz fodre sanze akoz 
sansan Lafrik toultan pou reste 
an aryer. 
 Epi bann lenfrastriktir.  
Nou koz byen lo bann 
lenfrastriktir servis mon pe 
koze.  Nou koze annan defwa   e 
mwan mon kontan koze pou dir 
ki i annan bann Lakour top, top 
class, bann Lakour 
Konstitisyonnel Sid Afrik par 
egzanp.  Human Rights 
Commission AU, East African 
Court.  Tousala se bann world 
class Court.   

Me nou annan osi en 
sityasyon, annou pa bliye kot 
dan sa dernyen 10an, ler 
Lakour, Lakour SADC, Tribinal 
SADC in rann en zizman kont 
Zimbabwe, Zimbabwe in koz 
avek tou bann lezot Sef Deta 

SADC, zot in ferm Lakour.  Zis 
pou li, akoz zizman ti al kont li, 
zot in prefer ferm en Lakour 
olye abide by en zizman ki zot 
pa ti kontan. 
 Donk, sa i ankor egziste.  
E annou pa bliye ki ozordi 
anmezir ki nou pe koze, Sid 
Afrik i annan en mankman 
elektrisite.  En pei ki world 
class avek bann servis, avek 
bann lenfrastriktir world class, 
i bezwen koup elektrisite e fer 
load shedding.  Ozordi Lafrik. 
 Epi nou annan annou pa 
bliye, dan en pei parey Congo ki 
annan en larises ekstraordiner 
mineral, lamazorite popilasyon i 
ankor pe viv dan lapovrete.  
Nizerya, menm zafer.  Pli gro 
prodikter petrol lo kontinan 
Lafrik pe viv dan lapovrete.  E 
sa lot son vwazen, Gine 
Kwatoryal ki dezyenm pli gran 
prodikter petrol, li tou larzan i 
al zis pou lafanmir ki ansarz sa 
fanmir e retonbe pa ariv dan 
son popilasyon.  E mwan pase 
koudeta Mali. 
 Ozordi kot nou ete, nou pe 
koz African Free Trade 
Organization Agreement, pei i 
ankor pe fer koudeta parey 
Onorab Gervais Henri in dir.  
Donk we are not home yet, nou 
annan en gran, gran travay pou 
fer.   

I bon koz lo bann 
posibilite, lo bann lavantaz, lo 

bann keksoz ki nou pou 
gannyen.  Me annou pa bliye ki 
nou ankor pe viv dan en 
kontinan enstab e ki travay i la 
lo nou latab. 
 E mon vin finalman an 
konklizyon, lo bann konsern ki 
Onorab Leader Lopozisyon in 
demann mwan koz lo la.  
Proteksyonnis, wi e sa nou pou 
vwar li toultan.   

Sak pei ki ganny demande 
pou li give up en bout son 
souvrennte pou li ler i join en 
Lorganizasyon Rezyonal i fer li a 
kontrer ker e sa nou tou nou’n 
vwar.  Sakenn i anvi form parti 
en klib, me an menm tan i anvi 
protez son par gato.  I pa anvi 
partaz son par gato.   

E nou pou vwar sa ler nou 
pou ariv lo trade in persons.  Ler 
nou pou ariv, pa trade in 
persons.  Eskiz mwan.  Ler nou 
pou ariv lo Protokol of Free 
Movement of Persons.  

E   la nou pou vwar 
problenm, akoz nou pa pou anvi 
nou Sesel, nou pa pou anvi 
kontab Afriken vin travay isi, 
Avoka Afriken vin travay isi, 
architect Afriken vin travay isi.  
Malgre ki nou, nou pou anvi ki 
zot bwar parey Onorab Gervais 
in dir, nou Ronm Takamaka e 
manz nou ton ki sorti IOT.   
 Donk nou pou annan en 
mindset ki nou pou bezwen 
sanze enormeman.  Ozordi nou 

vwar sa.  Tou Seselwa i anvi ki 
en kontrakter endyen avek 
bann travayer endyen i konstri 
son lakaz oubyen son building.  
Me eski i annan enn nou ki anvi 
donn zot en passport?  Napa 
enn.   

Alors nou bezwen aksepte 
ki ler nou pe al dan sa bann 
sityasyon koumsa nou pou 
bezwen a en serten moman pou 
nou ganny bann retonbe 
ekonomik.  Nou pou bezwen 
give up en pe nou 
proteksyonnis.  

Me nou pou bezwen give 
up en pe nou souvrennte e 
aksepte ki at the end of the day 
dan komers i annan en trade 
off.  Mon donn ou en keksoz, me 
mon bezwen pran enn e ler mon 
pran enn, mon bezwen donn ou 
en lot. 
 Alors, avek sa mo en pti pe 
negativ si ou anvi Mr Speaker,  
mon still krwar ki lo balans nou 
napa en swa.  Nou bezwen 
ratifye sa agreement.  Nou 
bezwen antre dan Kontinan 
Lafrik a par egal e nou bezwen 
akoz nou annan lentelizans ek 
grander lespri pou fer li koman 
en Nasyon,  mannevre pou ki 
nou tir maksimonm e nou give 
up mwens keksoz ki nou kapab.   

Lo balans mon krwar e 
mon krwar ki nou tou nou 
krwar ki nou annan plis pou 
gannyen, ki nou annan pou 

perdi dan sa agreement. E se 
pour sa rezon ki ankor enn fwa 
Mr Speaker, mon demann avek 
tou bann Manm pou fer nou pei 
loner e pou vot an faver 
ratifikasyon sa agreement.  
Mersi, Mr Speaker. 
 
MR SPEAKER 
Mersi Onorab Georges.  E avek 
sa mon ava envit bann Manm 
pou vot lo Mosyon.  E mon’n 
vwar mon dokiman Madanm 
Clerk.  Mersi.  Mosyon i lir 
koumsa; 

 In accordance with Article 
64(4) of the Constitution, this 
Assembly resolves to ratify the 
Agreement Establishing the 
African Continental Free Trade 
Area (AfCFTA). Manm ki an 
faver Mosyon lev lanmen 
silvouple?  Mersi, Madanm 
Clerk ou’n ganny tou? 
 Alors lo kestyon to ratify 
the Agreement Establishing the 
African Continental Free Trade 
Area, 30 Manm in vot pour, 0 
vot kont e 0 abstansyon.  Alors 
Mosyon in pase pou 
ratifikasyon e mon a dir bann 
Manm mersi. 
 Onorab Aglae i annan en 
konsey ki dir pa anvoy pou 
demen sa ki ou kapab fer 
ozordi, avek lespwar ki ou pwen 
pou kourt, mon ava envit ou 
pou dir mwan ki ou ti oule leve 
please. 

 
HON EGBERT AGLAE 
Mersi Mr Speaker.  Mon pa pou 
long lo sa size.  I konsern, mon 
krwar nou Lasanble i ganny 
gide par en Standing Order, kot 
i konsern konportman bann 
Manm in Chamber e i osi kouver 
pricing Lasanble, mon mazinen, 

Standing Orders. 
 E in annan bann 
presedans ki’n arive dan lepase 
kot resaman osi kot Onorab 
Loze osi ti ganny baze lo son 
konportman.  E taler, ler Minis 
in sorti, nou’n fini sesyon 
kestyon.   

Onorab Woodcock in 
anvoy serten lardon e osi dan en 
fason pou denigre nou lo kote 
US, ki mon santi i pa devret 
kontinyen.  Annou pa tonm dan 
sa kalite pou drag nou Lasanble 
lo sa nivo.  Nou bann 
profesyonnel, nou vin travay.  
Wi nou interject, me selman pou 
nou maltret nou prosen i pa 
akseptab.    

E mon ti a swete ki son 
Leader i koz avek li e nou osi lo 
nou kote nou a fer parey.  Nou 
pa a vin denigre personn isi dan 
sa Lasanble.  Mersi. 
 
MR SPEAKER 
Mersi.  Mersi Onorab Aglae.  
Selman mon a remarke ki mon 
krwar mon ti’n leve e mon pa’n 

tann naryen ladan e petet mon 
ti’n fini kit lasal tou ? 

 Me selman menm ki 
mon’n dir sa, mon krwar poudir 
respe atraver kanmarad i 
enportan a tou moman. 
Sertennman dan Lasanble me 
osi lo premises an zeneral.  
Onorab Woodcock ou pou dir 
keksoz dan ou defans ? Ale.  
 
HON WAVEL WOODCOCK 
Mr Speaker, bomaten US fek 
senpatiz avek ou.  Ler ou’n leve 
pou ale apre ki ou’n adjourn,  
Onorab Vidot in dir ankor enn 
fwa ki ou en Diktater!  E se pour 
sa rezon ki mwan mon’n dir li 
zot pe rod goute pou manrmay 
lekol.  Zot napa transpor, 
Minister Ledikasyon savoy 
goute pou manrmay,  selman 
pou savoy manze koson dan 
transpor zot ti kapab savoye,  
selman goute pou manrmay zot 
pa kapab fer? Mersi. 
 

(Laughter) 
 
 
MR SPEAKER 
Onorab Woodcock annou 
termin sa la.  Mersi bokou 
Onorab Aglae pou ou pwen.  
Nou ava adjourn pou ozordi e 
nou a re pran travay demen 9er.  
Mersi bokou. 
 

(ADJOURNMENT) 

 
 
 
 
 
 
 
 
 
 
 
  
  
  
 
 
  
 
 
 
 
  
  
 
 
 
 


